
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БҮЛГИЙН ЗӨВЛӨЛИЙН ДОЛОО

	7 а-гийн шинэ зөвлөлийнхөн цуглажээ. Тэд долоон пионер юм. Энэ жилийн пионерын ажлыг сайжруулахыг бүгдээрээ хүснэ. Урзэл хэлэхдээ: — Одоо хүртэл хэн ч хийгээгүй жаахан өөдтэйхөн шинэ юм бид бүтээх хэрэгтэй юм. Түүгээрээ манай бүлэг, бидний нөхөрлөл ардчилсан Германы бүх пионеруудад магтуулах болно. Энэ ажил нь бидний хүсэж мөрөөдсөн «агуу их бүтээл» байх ёстой гэв. Рольф: — Тэгээд юу бил ээ? гэхэд

	Урзэл: — Харин тэр талаар бид бүгдээрээ нарийн бодох хэрэгтэй юм гэв. Тэд дор дороо бодовч хэн нь ч «Агуу их бүтээл» болохоор зүйл ер олсонгүй. Гэтэл хоёр дахь удаагаа бүлгийн зөвлөлийн даргаар сонгогдож байгаа энэ нөхөрлөлийн гишүүн Эдэ: «Энэ талаар дараагийн зөвлөгөөнөөр ярилцъя. Харин Урзэлийн саналыг тэр болтол сайтар боловсруулж ирээрэй» гэв. 

	Эдэгийн жинхэнэ нэр нь Эдуард боловч өөрөө «Эдэ» гэж хэлүүлэх дуртай тул хүүхдүүд түүнийг «Эдэ» гэх ажээ. 

	Эдэ бяцхан бүсгүй дүүтэй түүнийг Улрике гэх бөгөөд найм хүрч яваа юм санж. Охин дүүгээ ах нь асарна. 

	Хэрэв Улрике том хүүхдүүдийн ярианд оролцох гэвэл ах нь:

	Жижигхэн охинд ямар ч хүртээлгүй шүү дээ гэхэд тэр их л гомдоно. Эдэ бол бусдад тусламтгай сайн сурагч юм. Эдэгийн хамгийн сонирхолтой хичээлийн өдөр нь үйлдвэр дээр болдог бил ээ. Моргнер мастерыг тэр даган ажилладаг. Энэ яасан сайн хүн бэ гэж Эдэ, мастерыг үнэлж бодохоор барахгүй мастерын нэр нь дээд зэргийн нэр төр мэт түүнд санагдана. Үйлдвэр дээр ажилласнаар хэвлэлийн машинаар сонгуулийн ухуулах хуудаснуудыг Эдэ чадамгай хэвлэх болжээ. Ухуулах хуудасны эхийг Эльфриде зурдаг. Энэ охин сайн зурж чаддаг тул түүнийг бүлгийн зөвлөлийн ханын сонины эрхлэгчээр сонгосон бил ээ. Мастер Моргнер Эдэгийн хэвлэсэн хуудаснуудыг ажиглаж харснаа:

	— Эдэ, энэ ёстой цэвэрхэн болж шүү гэж магтахад Эдэ улам их урам орсон ажээ. Эдэ ардын цэргийн дарга болох хүсэлтэй байсан боловч үйлдвэрт ажилласан нь түүнийг хэвлэгч болох сонирхолтой болгов. Нэг өдөр бүлгийн зөвлөлийнхөө нууцыг өөрийн мастерт итгэмжлэн Эдэ хэлбэл мастер Моргнер «Сайн бодоцгоо, урьтаж нүдээ нээж орчныг сайтар харцгаа хүүхэд минь!» гэжээ. 

	Үргэлж шинэ юм мэдэж ирдэг Урзэл өнөөдөр онц зүйлгүй ажээ. Урзэл бол бүлгийн зөвлөлийн орлогч бөгөөд Эдэ завгүй бол нөхөрлөлийнхний хуралд Эдэгийн орноос явдаг Урзэл их нөхөрсөг охин юм. Тэр ажлаас шантардаггүй, Урзэлийн оролцоотойгоор зохиосон пионерын ажил их сайхан болдог. 

	Пионерын бүлгийн удирдагч Фред үйлдвэрт гурван ээлжид ажиллах болсноос хойш бүлгийнхэнтэйгээ ажиллах заваар муу болжээ. Чухал үед бүлгийн пионерууд нь Фредгүйгээр ажлаа зохиоход тэр их баярлана. Заримдаа сахилгагүйтэх явдал бүлгийнхний дотор гардаг. Тэр нь зарим хүүхэд, бүлгийн зөвлөл бүх ажлаа үргэлж тушаалын журмаар явуулах юм гэж бодсоноос шалтгаалдаг. Гэхдээ үүнийг ихэвчлэн залхуучуудаас сэддэг байлаа. Зигрун бол их төлөв, нямбай охин бөгөөд бүлгийн санхүүгийн эрхлэгч юм. Сар бүрийн 15-нд хүүхдүүд татвар хураалгаж байхаар тогтсон тул түүнийг Зигрун хураана. Заримаас нь нэхэж шаардах хэрэгтэй учир тэр уурлаж захирангуйгаар: «Чиний үүрэг чинь шүү дээ!» гэдэг. Хэрэв Зигрун «Үүрэг чинь шүү дээ!» гэвэл бусад нь түүний уурласныг мэднэ. Зигрунийг урьд нь уурлуулсан нэг нь өөрийн 10 мөнгийг хамгийн түрүүнд өгнө. Бүлгийн зөвлөлийн цуглааны хэд хоногийн дараа Рольф Барт ихэмсгээр: «Миний орой руу сая л нэг юм орлоо» гэвэл бусад зургаа нь чухам юу болохыг мэдэхийг их л хүсэн, Рольфоор хэлүүлэхийг оролдовч цаадах нь нэг ч үг хэлэхгүй байх нь хүүхдүүдийн сонирхлыг улам шатаана. «Хурал дээр л» гэхээс өөр үг Рольф үл дуугарна. Тэгэхээр нь Эдэ хичээлийн дараагаар бүлгийн зөвлөлийн гишүүдийн түр цуглаан хийлгэв. 

	Амсэл хүлээж ядсан маягаар: — Одоо нэг ярьж үз дээ! гэв. Цуглаан эхэлмэгц, Рольф үг бүрийг аялгуутайгаар дуудаж хэлсэн нь: 

	— Бид хөл бөмбөгний багтай болбол зохино гэхэд Амсэл: — Тэгээд цааш нь гэв. 

	— Цааш нь уу? Цаашаа яах вэ дээ, тогтмол дасгал хийх хэрэгтэй, тэгээд аварга баг болохгүй юу гэхэд нь Амсэл санаа алдаж:

	— Тэгээд үүний төлөө л энэ жаал тийм их сүр бадруулсан хэрэг байжээ. 

	— Сүр бадруулах гэнэ ээ, надад хийсэн гэм ер алга, та нар л өөрсдөө сониучаасаа болоод дэлбэрчих гээд л байх шиг бил ээ гэв. 

	Урзэл:

	— Чиний гаргасан анх удаагийн санал л энэ шив дээ гэж жуумалзана. Амсэл цухалдаж зэмлэсэн янзаар:

	— Ийм юм сонсох гэж бид энд цугларсан хэрэг үү! гэхэд нь Рольф:

	— Чиний сайныг тэгээд мэдсэн чинь аль вэ утсан голт есөн шидэт минь? гэв. Энэ нь Амсэлд хэтэрхий их доромжлол мэт санагдсан тул тэр уурлаж давхиж босов. Эдэ түүний цамцны хормойноос шүүрч сандал дээр нь эргүүлж суулган:

	— Рольфийг ер нь иймэрхүү санал гаргах болно гэж бид урьдаас мэдэх хэрэгтэй байсан. Энэ гаргасан санал нь түүний гол сонирхол нь шүү дээ гэж хэдийгээр өөрийн нь урам нь хугарсан боловч бусад нөхдийнхөө маргааныг намдааж хэлэв. Рольф бүлгийн Биеийн тамирыг эрхэлдэг, нэгдүгээр зэргийн тамирчин юм. Хөл бөмбөг, гар бөмбөг, усанд сэлэх, хөнгөн атлетик болон биеийн тамирын бүх төрлүүдэд тэр бусдаасаа хамгийн чадамгай нь бил ээ. Зөвхөн тоо бодлого, орос хэлний хичээлд бусдыг хойш татагч нь. Тийм учраас бүлгийн сүүлчийн хурлаар Бубийг Рольфт туслуулахаар тогтжээ. 

	«Энэ үү дээ!» гэж Рольфийн тоомсоргүйгээр хэлэхэд Бубигийн царай час улаан болов. Үнэндээ ч Буби их сонин хүүхэд юм. Тэр үг дуу ч үгүй, зөвхөн эрэгтэй хүүхдийн хордонгуй харцаар тэртээ буланд ширтэн сууна. Буби бусад хичээлд хэнээс ч илүү бөгөөд ганцхан биеийн тамирт сулхан сурагч юм. Тэр биеийн тамирт маш их хичээсний хүчинд дөнгөн данган «3» авна. 

	Буби-гийн жинхэнэ нэр нь «Хайнц Мюллер» боловч үүгээр нь зөвхөн багш нар нь л дуудна. 

	Эдэ нэг өдөр Рольфд:

	— Чиний энэ байдал өөр болох хэрэгтэй. Бүлгийн зөвлөлийн гишүүн хүн орос хэл, тоо хоёрт бусдын сүүл барьж болохгүй гэх зэргээр ярьж өгчээ. Рольф:

	— Би юунд орос хэл, тоог хэрэглэх юм бэ? Биеийн тамир л шаардагдана шүү дээ гэж бардамнана. 

	Эдэ: 

	— Солиор! Жинхэнэ сайн биеийн тамирчин болоход юу мэдвэл зохихыг чамд Теве л ойлгуулж чадна. Түүний бичсэнийг унш! гэв. Рольф түүнээс хойш «Теве1»-ийн бичсэнийг уншин ухаарч Бубитэй хамтарч хичээлээ давтдаг болов. Гэвч Бубид түүнтэй хамт ажиллахад тийм амар биш байв. Буби их нямбай сурагч юм. Тэр бүлгийн утга зохиолын талыг хариуцжээ. 

	Буби оногдсон ажилдаа нягт нямбай ханддаг. Тоо бодлогод маш сайн учир багшийн өгсөн бодлогыг яг цагт нь бодож чадна. 

	Хэрэв тэр, завсарлагаагаар, сонин худалдаж авч амжаагүй бол хичээлээ уншдаг. 

	Завсарлагааны тэр их шуугианд яаж юм ойлгодгийг Рольф их л гайхна. Завсарлагаагаар Рольф Бубитэй хамтарч уншихыг дургүйцэж:

	«Би сурахын тул жаахан амрахыг хүсэж байна» гэнэ. 

	Рольф долоо хоногт 2 удаа Бубигийнд очиж хичээл давтах болсон боловч тэр нь Рольфд бас л төдий л тааламжгүй санагдах ажээ. Түүнд завсарлагаагаар бол хэтэрхий шуугиантай, Бубигийнд болохоор хэтэрхий нам гүм, чангахан дуугарч ч болохгүй юм гэдэг. 

	Урзэл, Рольфийн өөдөөс эгцлэн:

	— Бид чинь бүр «агуу их бүтээл» болохоор юм эрж байна шүү дээ гэхэд Рольф: 

	— Миний бодлоор бол хэрэв нэг бүлэг, хөл бөмбөгийн бүтэн баг зохион байгуулж чадвал багагүй бүтээл болох болов уу гэмээр, гэвч та нар өөрсдөө юу хүссэнээ хийцгээ! гэж хүйтэн царай гарган сууна. Эдэ: 

	— Рольфийн саналыг дараагийн хурлаар хэлэлцье. Тэр санал хэдийгээр, «Агуу их бүтээл» маань болж чадахгүй байлаа ч гэсэн бас л аятайхан зүйл. Тэгэх үү Рольф оо? гэвэл Рольф: 

	— «Тэгвэл болох л юм» гэж хэлэх нь арай жаахан эвлэрсэн янзтай ажээ. 

	Зиги:

	— Бас л дахиад юу ч үгүй гэж санаа алдана. Карл Ансэлийг хүүхдүүд Амсел гэж дуудна. Тэр сандал дээрээ хойш урагшаа гулсан юу ч дуугарахгүй сууснаа, цухалдангуйгаар хоолой засан хэлсэн нь:

	— Тэр чинь агаарт л байна... гэхэд нь

	Рольф: «Наадах чинь дахиад л худал ярьж эхэллээ» гэж өөрийн доторхыг илээр хэлчхэв. 

	Ер нь энэ хоёр үргэлж бие биетэйгээ сөргөлцдөг бөгөөд Рольф үгээр давдаг ажээ. Түүний хажуугаар бас хамтарч ажиллах хэрэгтэй болов. Амсэл зугаалга, аяллын хэргийг хариуцдаг. Тэр, газар сайн мэднэ. 

	Болдог сон бол өдөр бүр л гэрээсээ сургууль хүртэл аяллын дугуйгаар газрын зураг луужин хоёртой явах дуртай. Даан ч гэр нь сургуулийн дэргэд учраас явган явах болоход их л дургүйцэх ажээ. Унадаг дугуйгаар явах нь түүний үнэхээрийн ганц хүслэн нь тэр ээ. Хотоос гарч, ширгэн дээр тэнгэр ширтэн дээш харж хэвтэх нь түүнд маш тааламжтай санагдана. «Тэр л цагт миний ухаан орно» гэж хүүхдүүдтэй маргалдахдаа өөрийгөө хамгаална. Рольф шаардамтгайгаар:

	— Тэгээд юу агаарт байна даа? гэж Амсэлаас асуухад,

	«Бидний агуу их бүтээл» гэв. Рольф: 

	— Тэр нь ч гайгүй ээ!

	Амсэл:

	— Хогийн ургамал түүвэл болно шүү дээ6

	Рольф:

	— Нээрээ ч шинэ юм гаргалаа шүү, чиний хогийн ургамал толгойд чинь л магадгүй гэж хуруугаараа Амсэлийн духан дээр тоншив. Бусад нь цөм л Рольф шиг бодолтой байгаа шиг Амсэлд санагдаж уур нь хүрэв. Амсэл:

	— Та муусайн сармагчнууд! гэж бусад руугаа хашхирав. Рольф «Битгий доромжлоорой!» гэхэд Амсэл уучлалт гуйх хэрэгтэй болсон нь мэдээж хэрэг ээ. Тэр тонгойж уучлалт гуйсан янзаар уруулаа хөдөлгөвөл нөхөд нь тайвшрав. Эдэ: «Цааш нь ярь даа» гэхэд Амсэл: «Би зүүдэлсэн юм...» гэтэл Рольф шоолж инээд алдвал Эдэ хөлөөрөө, түүний жийсэн хөл рүү нь зөөлөн өшиглөн дохиж Амсэлийн ярихад хэн ч саад болсонгүйд Амсэл:

	«Би ингэж зүүдэлсэн, бид нэг том нуурын зах дээр майханд лагерлажээ. Амралтын өдрүүд их сайхан. Ер нь хамгийн сайхан нь гэвэл олон майхан, тэр ч байтугай хийлдэг онгоц ч харагдсан. Тэгээд л би, бүгдээрээ хогийн ургамал түүж мөнгө олоод түүгээрээ майхан худалдаж авъя гэж бодсон юм» гэхэд Рольф шоолонгуйгаар:

	— Аятайхан нь л зүүд байна гэв. 

	Рольф тоо гэхээс толгойгоо барьдаг боловч тийм их мөнгө цуглуулахын тул хэчнээн жил, хэчнээн олон нугын өвс хадах хэрэгтэйг бодож амжжээ. 

	Амсэл ёжтойгоор:

	— Тоонд ч мундаг юм даа гэж инээмсэглэнэ. 

	Эдэ:

	— Амсэлийн зүүд яриангүй сайхан зүүд, гэвч Рольфийнх бас зөв гэв. Урзэл:

	— Тэгэвч бид өвс хадаж тэр мөнгөөрөө ардчилсан Вьетнамын пионерын нэг бүлэгт бөмбөг худалдаж авч өгч болох юм гэхэд Эдэ:

	— Чиний санал муу биш, гэвч түүнийг бид биелүүлж чадталаа их удна гэж шууд татгалзав. 

	Урзэл сониучаар: «Яагаад?» гэхэд Эдэ: 

	— Одоогийн бидний хамгийн ойрын зорилго нь хавар хаалган дээр ирээд байгаад чиглэгдэх ёстой гэж хэлбэл Урзэл толгой дохиж 

	— Зүйтэй зүйтэй, би ер санасангүй. Гэвч бид түүж болно гээд жаахан бодсоноо инээмсэглэн асуунгуй царайгаар: — Хуучин эдлэл, цаас төмрийн хаягдал, өнгөт металл, шилний хагархай болон шилэн сав цуглуулъя гэхэд бүгд тохиролцов. 

	Зөвлөгөөний дараахан нь уул шийдвэрийг биелүүлэх ажилд орцгоожээ. Юм зөөх зургаан тэрэг бэлтгэж нэг өдрийн үдээс хойш 7 а-гийн пионерууд олон айлын хаалганы хонхыг дарж хуучин эдлэл цуглуулав. Дараа нь тооцоо гаргавал бөмбөгнөөс гадна бүлгийнхэн биеийн тамирын цамц худалдаж авч чадах мөнгө цуглуулсан байв. Ингээд тэд хаягдал цуглуулах талаар бусад бүлгүүдэд үлгэр жишээ боллоо. Хүүхдүүд магтуулсандаа баярлах боловч Урзэл санаа алдаж 

	— Бид зөвхөн л «Агуу их бүтээл» болох зүйлээ санаачилсан сан бол гэж Эдэд шивнэнэ.

АГУУ ИХ БҮТЭЭЛ

	Хаягдал цуглуулах уриалга дууссаны дараа сурагчид анги руугаа оров. Буби пионерын танхим руу очвол танхимын хаалга нээлттэй бөгөөд пионерын удирдагч Ренате хаягдал цуглуулгаас буцаж ирээгүй байлаа. Урт ширээн дээр 8 а, 8 б, 8 в, 7 а гэх мэтээр сонинуудыг бүлэг бүлгээр тавьсан байв. Өөрийнхөө сониныг Буби аваад гарвал Ренатетэй уулзав. 

	Буби:

	— Үнийг нь би өнөөдөр ч бодчихож магадгүй гэвэл Рената:

	— Тэгвэл сайн! Явж хий хий! гэв. 

	Буби бас л ичиж царай нь улайн, цааш алхав. Хонх дуугармагц анги руу ортол багш нь хаалганы дэргэд ирэв. 

	Баглаатай сониноо Буби ширээн доогуураа шургуулж «Бүх пионеруудын чухал үүрэг» гэсэн гарчгийг уншиж болохоор цухуйлгалаа. Түүний дор байгаа зураг нь Буби-гийн анхаарлыг онцгой татах ажээ. Уул зураг нь нэг пионер гар дээрээ молтогчин туулай өргөж эелдгээр инээмсэглэсэн харагдана. Бубигийн эмэг эх бас молтогчин туулайтай юм санж. Түүнийгээ эмэг эх нь Бубигээс ер нь бусдаас их хармалдаг. Бубиг туулайд тэжээл тавья гэхэд. 

	— Үгүй, үгүй туулай чамайг хазна. Ер нь чи ч бас хортой өвс өгчхөж мэднэ гэж эмээ хориглоно. 

	Буби:

	— Эмээ надыг дандаа нялх хүүхэд шиг санах юм гэж уурладаг. 

	«Чухал үүрэг» гэсэн гарчиг Бубигийн анхаарлыг соронзон мэт татав. Тэнд бичсэн нь: «Молтогчин туулай үржүүлэхийг бүх пионеруудад уриалъя» гэжээ. 

	Үүнийг уншмагц Бубигийн бодол нугын өвснөөс хөндийрөв. «Туулай хөөрхөн нүдээ бүлтэлзүүлэн шүүслэг ногоон багваахай цэцгийг амтархан зажилдаг. Түүний байранд нь цэвэр сүрэл асгадаг...» гэж бодож суутал нь «Хайнц Мюллер!» гэх сонсогдоход Буби үсрэн босож:

	— Байна аа, багш аа гэв. Хүүхдийн зарим нь жиг жуг инээнэ. Буби нэг л их буруу хэрэг хийсэн янзтай тэвдэн зогсоно. 

	Багшийн асуултыг Буби сонссонгүйд багш нь «Чи анхааралгүй суужээ!» гэв. Буби ичиж суув. Тасалгаанд чив чимээгүй. Буби ингэж анхааралгүй суусан явдал урьд өмнө нь ер тохиолдоогүй аж. Харин энэ удаа хичээлдээ анхаарахыг Буби хэчнээн оролдовч түүний санаа үргэлж өөр тийш чиглээд ер болсонгүй ээ. Агуу их бүтээл... агуу их бүтээл... энэ л бидний агуу их бүтээл маань ёстой мөн дөө. Багш бас юу асуусан юм бол гэж бодож суутал, түүний чихэнд бас дахин «Пупен шпилер» гэж сонстоход Буби үсрэн босож «Тёдорштормын тууль» гэв. Багш нь:

	— Суу! гэв. 

	Аз дайрав. Хэзээ завсарладаг юм бол доо гэж Буби бодож сууна. Түүний харц нь хэзээний л ширээн доогуур тусна. Багшийг дөнгөж гарч хаалга хаамагц Буби Эдэ рүү гүйж очив. Эдэ, нөгөө агуу их бүтээлийг чинь оллоо. 

	Эдэ:

	— Чи гэртээ харьж хэвтээч чиний бие өнөөдөр эвгүй байгаа юм биш үү?

	Буби:

	«Эдэ бүлгийн зөвлөлийнхнийг одоо цуглуулаач энэ маань нөгөө агуу их бүтээл болно» гэж батална. Эдэ юу вэ? Буби:

	— Би цуглаан дээр хэлнэ гэхэд нь Эдэ: «Рольф шиг үү?» Буби:

	— Яриагүй чухал хэрэг гэвэл Эдэ: 

	— Тэрнээсээ ганц үг хэл л дээ? 

	Буби:

	— Молтогчин туулай гэв. Эдэ сэтгэл нь зовсон янзтай:

	«Буби чи гэрээдээ яв яв!» гэж Буби эрүүл биш байна хэмээн тэр дотроо боджээ. Хэрэв чи хүсэхгүй бол би бусадтайгаа ярилцана гэж шийдэмгийгээр Бубигийн хэлсэн үг нь Буби үнэнээсээ ярьж байна гэдэгт Эдэг итгүүлэв. 

	Эдэ: «За тэгвэл дараа ярилцъя» гэж толгой дохив. Завсарлагаагаар Буби нэг ч сонин зарсангүй. Учир нь цуглаанаас өмнө хэн ч тэр уриалгын тухай мэдэж болохгүй байсан хэрэг биз. Хүүхдүүд Бубигийн тал бүрээс: «Бид сонин захиалсан үнийг нь тогтмол төлдөг. Чи түүнийг тараалгүй хадгалах эрхгүй» гэж зэмлэнэ. Тэр шуугианыг Буби ер тоохгүй, эд нар мэдэхгүй байгаа юм гэж бодож сууна. Бүлгийнхэн цугларахад хүүхэд бүрд нэг нэгээр нь сонины нүүрийг харуулж «Энэ бидний агуу их бүтээл» гэж хэлж тараав. Рольф Бубийг тоомсоргүй харж суух нь яг л нэг аварга зодооч нялх жаалыг сүрдүүлэх мэт. Ай та минь өндөр сүрэл юунд шарчигнана вэ?

	Айж бүлтгэнэж байдгаараа туулайн бүжин л биз гэж дуу аялж, Рольф юуны ч учир ойлголгүй Бубигийн духан дээр няслав. Уриаг бусад нь уншиж амжаагүй байхад Рольф аль хэдий нь дүгнэлт хийжээ. 

	Эдэ: «Энэ тийм муугүй л зүйл юм» гэв. Эльфридэ сэтгэл хөдөлсөн янзаар:

	Энэ чинь бидний хүсдэг дэлхийн хагаст гайхуулах гэсэн «агуу их бүтээл» маань болж чадахгүй гэж үү? гэв. Буби:

	— Үүнээс бид ихээхэн бүтээл гаргаж болох л юм гэж өөрийн саналыг хамгаална. Эдэ шохоорхож: — Чи чухам яая гэж бодож байна? гэвэл Буби:

	Бид одоохон маллаж үржүүлэх ажлаа эхлэх хэрэгтэй. Тэгвэл бид манай мужийн хэмжээнд анх удаагийнх нь болж чадна. Тэгэхлээр бүх бүлгээрээ хамтарч туслалцах нь зүйтэй гэв. Урзэл: — Туулай маллах талаар би юү ч мэдэхгүй. Амсэл: — Би ч бас мэдээгүй гэж Урзэлийн үгийг баталснаа «гэвч энэ бидэнд саад болохгүй» гэж толгой дохино. Рольф дээрх туулай өсгөлтийн эсрэг байгаа болохоор Амсэл тийм саналтай байгаа биз. 

	Зиги бодлогошрон: — Бубигийн санал үнэхээр асар том ажил болж болох юм гэв. Энэ охин онцгойлон нэг зүйлийг сонирхжээ. Зиги: —Уншицгаа! Уншицгаа! Хэрэв бүх пионерууд молтогчин туулай үржүүлбэл олон мянган төгрөгийн орлого оруулна. Махыг нь иднэ, арьсаар нь өвлийн дээл, хүүхдийн гутал хийнэ. Тэгээд бас энд уншъя, хамаагүй их мөнгө хуримтлуулж болох юм. Амсэлийн зүүд ч биелэгдэж болно гэв. Рольф: — Та минь ээ, манай сангийн яамны сайд үг айлдаж байна. Зиги цааш шамдамгай ярьсан нь: — Бид, гурван эмэгчин туулай эхэлж тэжээхэд дөрвөн долоо хоногийн дараа 20-иос илүү туулайтай болох юм. 

	Урзэл гайхаж: «яагаад тэр билээ?» гэхэд

	Зиги: — Эмэгчин туулай бүр нэг зулзагалахдаа зургаагаас найман бүжин заримдаа илүү ч гаргана. Туулай хээлээ гэдсэндээ зөвхөн гуч хоног тээдэг. Тэгээд чи бодоод үз дээ гэв. Урзэл их л сонирхсон янзаар: — Энэ чинь их догь юм байна. 20 эмэгчин туулай дахиад зулзагалахад найман долоо хоногийн дараа бараг хоёр зууд хүргэх нь байна шүү дээ. Буби инээж тийм ч түргэн амжихгүй л дээ. Тэр бөжингүүд чинь хэрэг бүтээтлээ наад зах нь найман сартай байх хэрэгтэй. Амсэл:

	— Тэр талаар чи сайн мэдэх үү? Буби: — Манай эмээ туулайтай л даа. 

	— Хөөе тэгвэл чи маргааш нэгийг аваад ир! Зиги:

	— Хүн бүр маргааш нэг нэг туулай авчиръя гэж санал гаргав. Рольф: — Надад туулайчин ах байхгүй гэж амандаа үглэхэд «тэгвэл туулайчин эгчдээ оч» гэсэн нь мэдээжийн Амсэл л хэлсэн биз дээ. Рольф: — чамд амархан л даа чи зөвхөн өөрийнхөө биеийг л аваачих хэрэгтэй шүү дээ. Амсэл: — Чиний хошуу ч болсон хүрэлцэхүйц уртсан. Баяртай би дасгал хийхээр явлаа гээд алга болсон нь бусдад тарахын дохио болов. 

	
ҮЙМЭЭН

	Буби гэр лүүгээ дурамжхан алхалж явна. Эмээгээсээ туулай гуйх хэрэгтэй болсон нь бүлгийн зөвлөлд олсон түүний амжилт баяр хөөрийг гутаажээ. Эмээ надад яагаад ч өгөхгүй. Түүнээс гуйгаад ямар ч ашиггүй. Тэгээд нөгөөдүүл маань надыг аймхай хулчиймтгай гэж зэмлэнэ хэмээн сэтгэж явтал гэнэт чанга хонхлох чимээ түүнийг цочоож бодлыг нь самууруулахад Буби эргэж харваас, молтогчин туулай шиг нүдээ нээлттэй унтдаг жаалуудаа гэж зэмлэсээр дасгал хийхээр яваа Амсэл хажуугаар нь дугуйтай өнгөрөв. 

	Бубигийн толгой бодлоор дүүрэн байсан тул түүнд юу ч хэлсэнгүй. Тэр гэртээ ирэн иртлээ чухам яаж гуйх аргаа олсонгүй. Буби гуйхаас халширч мөч мөчөөр хойшлуулсаар л байлаа. Үдээс хойш ширүүн бороо оров. 

	Буби: — Туулайдаа би тэжээл тавья, тэгэх үү? гэж эмээгээсээ гуйв. Буби гуйх аргаа эрж үл олно. Эмээ ерийн байдлаараа: — Чи ер нь хүний үгийг ойлговол таарна гээд зөвшөөрсөнгүй. Буби сөргүүлж: — Туулай малладаг хүүхдүүд зөндөө л байдаг шүү дээ гэж зүрх гарган хэлэв. 

	Эмээ Мюллер: — Тэр нь ямар үр бүтээлтэй болохыг би мэднэ. Маллах гэдэг чинь тоглоом биш ээ гээд цуваа нөмрөөд хувин барьж туулайдаа тэжээл тавихаар цэцэрлэг рүү явлаа. Буби аргагүй эрхэнд мэгшинэ. Бүх хүүхдүүд цөм туулай авчирна, ганцхан би л байхгүй. Тэгвэл тэд намайг бас л дооглоно. Маргааш өглөө эмээг туулайдаа тэжээл тавихаар явахаас өмнө заавал хэлнэ гэж бодлоо. Гэвч маргааш өглөө нь Бубийг сэрэхээс урьд эмээ нь туулайдаа тэжээл тавьчхаад буцаад ирсэн байв. 

	Шинэхэн хийсэн боовыг идэх дур Бубид ер хүрсэнгүй, зөвхөн амандаа жаахан бөмбөчүүлнэ. Би заавал нэг туулайтай очно. Заавал тэд нарын доог болохгүй гэж зоримгоор ширттэл Мюллер авгай цочин айсан харцаар түүнийг харж:

	— Юунд бодлогошроо вэ миний хүү гэж асуухад нь Буби:

	Юу ч үгүй ээ, юу ч үгүй гэв. Буби босож жаахан бодно. Хадгаламжийн дэвтэр нь шүүгээнд байдаг. Буби хураасан мөнгөө тоолно. Нэг төгрөг тавь түүн дээр гурван аравт мөнгөө нэмж халаасандаа хийв. Номоо шүүрч аваад гарч одлоо. Хурдалбал ч амжина л даа. Цэцэрлэгийн хаалга онгойж өгдөггүй, түүнийг нээх гэж Буби хамаг хүчээ шавхав. Нэг л мэдэхэд туулайн саравчны дэргэд оччихсон байж, түүний зүрх хүчтэй цохилно. Ямрыг нь? эрийг! тэгье эрийг, туулай үржүүлэхэд сайн эр туулай ч бас хэрэгтэй. Надаас өөр хэн ч эр туулайтай очиж чадахгүй хэмээн бодон, жаахан чичрэнгүй гараар туулайн шилэн хүзүүнээс атгав. Унагаж л болохгүй юм шүү гэж Буби өөртөө ярина. Туулай нь номын саванд чимээгүй хярах ажээ. Тэжээл тавьдаг сав нь бараг хоосон байж үлдсэн хэсгийг Буби нэг булан руу цуглуулаад нөгөө талд нь өөрийн цуглуулсан мөнгийг хийв. Нэг төгрөг 50, 60, 70, 80 нэг аравтыг тооны дэвтэр авахад үлдээлгүй болохгүй гэж Буби тооцоолно. Нэг төгрөг далан мөнгийг туулайных нь оронд тавья. Эмээ юу гэдэг бол? гэж бодсоор Буби сургууль руу гудам өгсөн гүйнэ. Гэтэл өмдний нь халааснаас түлхүүр унав. Түлхүүр! хэрэв эмээ үдээр тэжээл тавихаар явбал... гэж Буби агшин зуур бодсоноо эргэж хар хурдаараа гүйлээ. Эмээ нь түүнийг харж хоёр гараа сарвайн: — Миний хүү, царай чинь яачихаа вэ? гэхэд Буби:

	— Юм мартчихаж гэж өөрийн шүүгээг уудалж түлхүүрийг байсан газарт нь нууж тавих боломж хүлээнэ. Номын саванд нь байгаа туулай нь битгий л хөдөлж мэдэгдчихээсээ, ашгүй гал дээр байсан ус буцалж савны цорго шүгэлдэхэд эмээ гал тогооныхоо өрөө рүү явлаа. 

	Буби ангийнхаа үүдэнд амьсгаагаа жаахан дарахаар зогсов. Ангид нь яг л найрамдалт нэгдлийн нугасны саравч дахь шиг шуугилдах аж. Зиги, Урзэл, Эдэ нар нэг молтогчин гартаа барьжээ. Номынхоо савыг болгоомжтой тавьж дотроос нь молтогчноо Буби ихэмсгээр гаргав. Бусад нь түүнийг их л баяртайгаар угтав. Буби бахархсан маягаар: — Би эр молтогчин авчирлаа гэхэд Рольф хаалга руу ширтэж байснаа: — Битгий дэмий юм нуршаад бай! наадахыг чинь молтогчин гэдгийг хэн ч харж байна гэв. 

	Эдэ: — Ухаантай жаал юм даа гэв Эльфридэ:

	— Аргагүй л аварга молтогчин юм даа гэж батална. Эр молтогчин бол туулайн гэр бүлийн эцэг нь болохыг Буби тайлбарлав. Цааш нь өөрийн бүлэгт ажлын товч төлөвлөгөөг Эдэ ярилаа. Хүүхдүүд цөмөөрөө талархаж байсан боловч нэг зүйл тэдэнд тохирсонгүй. Яагаад бид түүнийг нуух ёстой бил ээ? Бид туулайн үржүүлгээ эхэлснийг бусдууд маань мэдэж л байг гэхэд дөрөвхөн молтогчин нийтэд тараамаар сүртэй маллагаа биш, нэг сарын дараа бид жинхэнэ үржүүлэгчид гэдгээ тэртээ тэргүй харуулна. Хэрэв наана нь мэдэгдчихвэл тэд чинь биднээс түрүүлээд явчихна гэх зэргээр Эдэ эсэргүүцэв. Тэр өөрийн бодлыг мэрийлттэй хамгаалж: — Ямар ч нөхцөлгүй, хэрэв бусдууд молтогчин өсгөх гэвэл хамгийн наад зах нь бидний хэрэглэсэн хугацаа шаардагдах болно. Гэтэл өнөөдөр хүртэл биднээс урьдсан бүлэг нэг ч алга, юм бүгд сүрлийн дөл шиг байдаггүй гэдгийг анхаарах хэрэгтэй. Тэгвэл бид одоо өөрийн төлөвлөгөөг илчилбэл түүнийг чинь улам батлах болно шүү дээ гэх мэтээр маргалдана. Урзэл: — Ер нь хэнийх нь ч буруу биш гэж эвлэрүүлэхийг хичээнэ. Эдэ эцсийн аргаа хэрэглэж:

	— Бусдууд чинь бидэнтэй өрсөлдөж бидний молтогчныг хулгайлж ч болох юм шүү дээ гэв. Энэ бодлыг хэн ч санасангүй ээ. Ер нь ч зүүдэнд орох ч үгүй хэрэг л дээ. Эдэ:

	— Хүн ер нь тун итгэшгүй гэж болгоомжилно. Хичээлд орох хонх дуугарав. Тэр даруй бүгдээрээ цахилгаанд цохиулсан мэт гөлийж зогсов. Молтогчноо яах бил ээ?

	— Багш одоохон ирнэ. Наадуулыгаа саравчинд аваачих юм сан гэж нэг нь зөвлөв. 

	Гэтэл молтогчинд нь саравч хэрэгтэй гэдгийг урьд нь хэн нь ч бодсонгүй ээ. Амсэл хаалганы дэргэд харуулд зогсож байснаа: — Багш ирлээ! гэж хашхирав. Тэд үргэсэн нугас шиг бужигнана. Эльфридэ: — Молтогчноо нуугаач гэв. Өнгөрчээ, юу ч болсон бүгдийг хэлэхээс өөр аргагүй гэж Буби бодож зогсоно. Эльфридэ: — Юу ч хэлж болохгүй шүү, та нар харин түргэлээрэй! гээд яаран гарч одов. Коридорт юу болж байгааг сонирхож хаалганы завсраар Амсэл шагайна. Эльфридэ нэг захидал барьжээ. Тэр охин багшийнхаа өмнө зогсоод нэг л их юм ярих юм. Амсэл бүр гайхна. Эльфридэг ийм удаан хойно хойноос нь угсруулж ярихыг Амсэл өдий болтол ер сонсоогүй бил ээ. Зиги, Урзэл, Эдэ, Буби нар молтогчноо нуух газар эрнэ. Зиги хогийн савыг сэгсрээд туулайгаа дотор нь суулгаж дээр нь цаас тавьчихав. Тэр амьтан нь ч айлгүй яах вэ, тэгээд ч тэд нь томоотой байж өгсөнгүй. Урзэл молтогчноо ширээнийхээ дор нууя гэвэл зэрэгцээ суудаг охин нь: — Чи чинь тэнэг юм уу гэж гэдрэг нь татаж энд чинь багшийн хамгийн амархан мэдэх газар шүү дээ гэв. 

	Урзэл дуу ч үгүй зогсоно. Гэнэт «шүүгээнд» гэдэг бодол оров. Үүдний зүүн талын шүүгээний хаалганы цоож нь эвдэрхий тул амархан нээгдэв. Шургуулгууд нь хоосон байхаар Урзэл, Эдэ хоёр өөрсдийн молтогчныг хийж дөнгөө дангаа цоожилсон боллоо. 

	Амсэл дахин: — Нөгөөдүүл чинь ирлээ гэж мэдэгдэв. Буби туулайгаа нуух газар олсонгүй. Айсан царайтай Бубийг Амсэл сандал дээр нь татаж суулгаад молтогчныг сандал доогуур тавимагц хаалга нээгдэв. Хичээл эхэлтэл тасалгаа дотор нам гүм байх нь шалгалтын өмнөх түгшүүрт үетэй тун адилхан ажээ. 

	Цаасны жижиг тасархай шалан дээр унахад зарим нь их л цочиж тэвдэнэ. Шүүгээнээс бас чимээ гарна. Энэ үед багш нь Германы эх орончдоос Напольёоны дээрэмчдийн эсрэг тэмцэж байсан тухай ярьж байв. Шүүгээний чимээг багш нь ер анзаарсангүй. Багшийгаа хичээлийнхээ дүгнэлтийг хийхэд хүүхдүүд, сэтгэл нь уужирсан янзтай урт амьсгаа авна. Зөвхөн тавхан минут үлдэж байна, гайгүй болсон юм сан гэж ангиараа бодож сууна. Гэтэл хогийн сав хөдөллөө. Тэр нь тасалгааг тойрч зугаалах гэж байгаа юм уу даа гэмээр хөдөлж эхлэв. Хүүхдүүдийн ихэнх нь инээдээ барьж ядна. Зарим нь нусныхаа алчуурыг ч амандаа барина. Багш нь ямар нэг юм сонссон маягтай чагнаж толгойгоо дээш өргөж эргэн тойрон ажиглана. Хүүхдүүдийн инээлдэх өнгөрч өөрсдийн нууцыг мэдэх вий гэхээс сэтгэл нь түгшинэ. Урзэл гараа өргөж: — Цонх онгойлговол болно уу, багш аа? гэж зөвшөөрөл авч цонх руу явахдаа, тэр хогийн савыг анзаараагүй янзаар өшиглөж шүүгээ хана хоёрын завсраар чихчхэв. Завсарлагаар тэд, дараагийн хичээлд молтогчныг ангид байлгаж болохгүй гэдэгт санал нэгтэй байв. Хаана хийх бил ээ гэдэг асуудал байв. Эдэ: — Пионерын танхимд Ренатед авч очъё гэв. 

	Рольф: — Юунд орох гэж байгаагаа мэдэхгүй юу чи? гэж омогдоно. 

	— Чи биднээс зөвхөн дуугүй байх, ганцхан үнэн үгийг л шаардах юм чи өөрөө... болоод Бетховен2 ирнэ гэж Амсэл үсээ урагш нь сэгсийлгэж ширээний дэргэд суунгуутаа гараараа төгөлдөр хуураар маш уянгат аялгуу тоглож байгаа хүний дүр үзүүлнэ. Тэр чагнаж гараа чихэндээ барьж дурамжханаар толгой сэгсэрвэл үс нь нүүр лүүгээ бууж: — Би бас л буруу юм сонсоод байна гэж багшийгаа дуурайв. Дараагийн хичээлд яг л түрүүчийнх шиг болохыг бүгд мэдэх ажээ. 

	Зиги: — Номынхоо савыг суллацгаа молтогчноо дотор нь хий. Ренатед хадгалуулчихъя, тэгэхээр хэн ч мэдэхгүй гэв. Эдэ: — Хэрэв бид Ренатед хүнд битгий хэлээрэй гэж гуйчихвал тэгээд л болох нь тэр гэж батална. Тэд нарын дөрөв нь туулайнуудаа номын саванд хийж бариад урт коридороор явахад хэн ч анзаарахгүй ажээ. Гэнэт «Бетховен» өмнөөс нь гарч ирээд «хайчих нь вэ?» гэж огцом асуув. «Пионерын танхимд очъё» гэвэл багш нь цааш явахыг тэрэнд зөвшөөрөв. Пионерын танхим цоожтой, «хуралд явлаа» гэсэн бичиг өлгөөтэй байлаа. Хаалганы өмнө хүүхдүүд үг дуугүй зогстол Урзэлд нэг ухаан орж молтогчныг би нэг цаг хариуцъя гэв. 

	Яаж?

	Урзэл шийдэмгийгээр номын дөрвөн савыг тэвэрч хаалга хаахдаа ёсолж хэнэг ч үгүй «бие засах газар» гээд гараад явлаа. Урзэлийн явчихсаныг «Бетховен» мэдвэл ч сүйд болно доо гэж Эдэ айна. «Бетховен» хүүхдүүдэд өндөр модны орой дахь өхөөрдөм хөөрхөн шувуухай гэдэг хуучин дууг гурван өнгөөр сургах гэж ядна. Эрэгтэйчүүдийн олонхын нь хоолой эвдэрчээ. Гэвч «Бетховен» дахин дуулуулах тул яваандаа засарч байлаа. Тэр дохиураа өргөж: — Зөөлөн, би бас л юм сонсоод байна гэв. Ийнхүү өнөөдрийн хөгжмийн хичээл муу байгаа нь бүх хүүхдийн санаа молтогчин руу чиглэгдсэн тул аргагүй хэрэг ээ. Урзэлийн эзгүйг ихэнх хүүхдүүд саянаас мэдэв. Тэд асуунгуй янзаар бие бие рүүгээ харна. Эдэ үл мэдэг дохиж гараараа амаа таглах нь дуугүй бай! гэсэн дохио ажээ. Дууны нэгдүгээр бадгийг удирдаж дуусмагц багш: — Дутуу байна. 

	— Хэн бэ тэр? гэв. Бубигийн хажуугийнх нь инээдээ барьж ядна. Буби гайхан эргэж харав. Буби:

	— Та надыг заав уу, юу гээв багшаа гэж Буби их айна. Багш:

	— Мюллер! чамайг би хоттой хонь үргээхгүй гэж боддог сон. Ангийн журналд чинь чамайг тэмдэглэлээ гэхэд «үгүй ээ, багш аа...» гэж Эдэ: — Буби санаатайгаар тэгээгүй шүү дээ багшаа гэж хамгаалав. Багш уурлаж: — Уухай? бутанд хярсан бүжин минь багалзуураас чинь тийм амархан гулсаж байна уу? гэж уурлав. Буби маань тэсэх л байгаа даа. Хэрэв энэ маань өөрийгөө цэвэрлэхийн тул молтогчны тухай ярьчихвал яана гэж Эдэ бодож сууна. Бубигийн царай нь зэвхий дааж, ганц ч үг дуугарахгүй зогсоно. Энэ үед Урзэл молтогчнуудыг бие засах газар авч байгаа гэдэг зурвас ширээнээс ширээнд дамжина. Зиги инээдээ барьж чадахгүй болохдоо гарах арга эрж: — Фихтэлманн багш аа, бие засчхаад ирж болох уу? гэтэл 

	— Фихтэлманн багшаа бие засъя гэж хамт суудаг Эдгет бас адил хүсэлт тавив. 

	— Та нар чинь одоо гэдэсний өвчин хүрээ юү? бие биеэ дагаад. Зигрунийг буцаж ирэхээр нь яв! гэв. Зиги коридороор гүйж бие засах өрөөний хаалгыг угзрав. Тэр учиргүй их чарлаантай уулзлаа. Хоёр молтогчин коридороор дэгдэнэ. Тэд хаалганы буланд цомцойн сууж Зигийн ирэхийг хүлээж, эрх чөлөө шаардаж байгаа мэтээр харагдах нь үнэхээр хөөрхөн харагдана. Зигийг тэр хоёртой хөөцөлдөх хооронд хоёр гар нь сулгүй Урзэл бас нэгийг хөөнө. Тэр нь шал, жорлонгийн ханын хоорондох завсраар шургаж нэг жорлонгоос нөгөөд дамжина. Урзэлийг нэг хаалганаас нөгөө хаалга хүрэх хооронд, мань молтогчин аль хэдийн нь холдож буцаад орчихсон ч байдаг. Нэг оргодлыг Зиги барьж ирэв. 

	— Найз минь тогтож хайрла! гэж түүнийг номынхоо саванд хийх дээ Зиги тоглож ярина. Хичээл завсарлах үед Зиги анхаарамжгүй ажилласан нь тодорлоо. Тэр молтогчноо цүнхнээс дахин гаргах шаардлагатай боллоо. Зиги, молтогчноо сугандаа хавчуулж номын савыг сайтар сэгсрэвч цэвэрлэгдэх нь тийм амаргүй байлаа. Бүх мөрийг арилгахын тул Зиги усаар шалыг тужид нь шүүрдэв. Зиги Урзэл хоёр хаалганаас хаалга дамжин өнцөг булан бүрийг алдахгүй шагайна. 

	— Байдаггүй ээ! Хэчнээн эрэвч олдох янз бүр алга. Зиги: — Бас нэг нь хаана байгаа вэ? Урзэл: — Аз болж номын сав дотор гэв. Гэнэт хаалга нээгдэж Эдит ирж: — Чамайг хаана байгааг үзээдэхье. «Бетховен» улиглаж л байг гэв. Хаалгаа хаа. бид нэгийг нь олдоггүй ээ. Тэр гэж нэгийг нь Эдэ орж ирэхдээ харжээ. Молтогчин нь уурын халаагуурын дор сууж байв. Хонх дуугарлаа. Завсарлагаагаар 7 а-гийн багш өвчтэй учир хоёр цагийн өмнө тарах болно гэж захирал зарлуулжээ. Урзэл чангаар: — Энэ чинь ёстой аврал гэж баярлаж хэлэв. Чихний эмчид орох захиалгатай учир зөвхөн Эльфридэ л ганцаараа явав. Бусад нь үлдэж хойшид яах тухай ярилцав. 

	— Бидэнд юуны урьд нэг саравч хэрэгтэй гэдэгт цөм санал нэгтэй ажээ. Нэг нь: — Түүнийг бид өөрсдөө барьж чадна шүү дээ гэж санал тавив. Амсэл: — Тэр их элбэг хямд мод, нарийн хадаас, барих мужаан гэх мэтийн зүйлүүд чинь хаана бил ээ? гэхэд Рольф: — Тэгээд бидэнд бас сохор зоос ч байхгүй гэж сануулав. 

	— Хэрэв хүн бүр нэг төгрөг гаргавал гэсэн нь зөвшүүлэх санал байв. Амсэл: — Гэлээ ч гэсэн одоохон биднээс хэн мөнгө аваад саравч бариад өгөх юм бэ? хэн ч чадахгүй гэв. Рольф өөрийн саналыг дэлгэх үед инээж жавхаатай болж: — Бид, мод, дархан шаардагдахгүй саравч барих хэрэгтэй гэж улам их сүр бадруулахын тул зориуд бодолхийлж завсарлагаатайгаар: — Молтогчны задгай саравч гэв. Ийнхүү гаргасан саналыг нь бусад нь дэмжихгүй болохоор тэр уурлав. Тэр: — Та нар яльгүй жаахан орчин үе ч байгаач! Одоо нэгдэл бүр задгай саравч барьж тэгснээрээ үнээнүүд нь тэжээл сайн авч их сүү өгч байна гэвэл Урзэл инээдээ барьж ядан: — Энэ ч аргагүй нөгөө бидний «агуу их бүтээл» маань болох шиг бололтой. Бид чинь саравч барьж молтогчин маань их сүү өгөх нь шив дээ. Би тэгвэл одоо туулай сааж сурна гэв. Амсэл:

	— Тэгэх явдалгүй. Орчин үеийн том сүүний завод тусгай сүүний цахилгаан машинтай. Түүгээрээ ч сүүний үйлдэхүүн нэмэгдэж байна. 

	Рольф:

	— Есөн шидтүүд минь чалчиж дууссан бол би нэг юм хэлье:

	— Молтогчны задгай саравч гэж байдаг юм гэв. Эльфирде шоолонгуйгаар: — Тэгэлгүй яах вэ тэжээмэл молтогчинд шүү дээ. Та нарт «Бөмбөр» сониноос молтогчны буланг уншдаг хүн байна уу? гэвэл нэг нь:

	— Би! гэв. 

	— Чөлөөт явуулагч гэгч юу вэ? гэвэл

	— Задгай саравчийг л хэлдэг юм гэж хариулав. Рольфийн санаа амарч баярлана. Бусад нь бодлого болж, «чухам чөлөөт явуулагчийг» барьж болох эсэхийг зөвлөх ажээ. 

	Тэр нь зарим нэг ашигтай талтай. Учир нь нэлээд олон молтогчны багтаамжтай юм. Бөжин өсөж торних нь түргэн сайн, цаашилбал хашаа нь сайхан тэжээл бүхий өвстэй бол тэжээх ажиллагаа ч тийм их шаардагдахгүй ажээ. 

	Эдэ:

	— Сургуулийн хашаанд бага өвстэй, бас цэцэрлэг маань ч жижигхэн гэж Рольфийн саналыг төдийлөн дэмжсэнгүй. 

	Зиги, Рольфд хандаж: — Гэлээ ч гэсэн мод заавал шаардагдана. Саравчны чинь гадуур халхавч барихгүй бол шөнө, тэнгэрийн муухайд молтогчин хоргодох газаргүй болно шүү дээ. Чи тэр бөмбөрийгөө бүгдийг нь уншиж байгаач гэв. Эдэ: — Тэгээд өр нь бид яаж нөгөө нууцаа хадгалах бил ээ? Хүн бүр молтогчныг маань л шохоорхох болно. Түүнээс гадна чөлөөт явуулагч нь баттай биш юм. Чөлөөт явуулагчийг зөвхөн тусгай цоожтой цэцэрлэгт зохион байгуулж болох юм, гэвэл Амсэл:

	— Бас л түрүүчийнх шигээ арга мухардав уу? гэв. Буби санал гаргасан нь:

	— Манай дээвэрт тогоо шанаганы шүүгээ бий. Түүнийг хэрэглэж байвал яадаг бол гэхэд

	— Тэр чинь хэнийх юм бэ? гэв. 

	— Манай эмээ ижийнх юм. Бид аль хэдийний түлэх гээд байгаа юм гэв. Нэг нь: — Түүнийг авчиръя, туулайн зуслан болог гэхэд, — Юунд хэрэглэхийгээ хэлсний хэрэггүй шүү гэж эмэг ижийн цэцэрлэг дэх өглөөний хөгт явдлыг ярихдаа Буби их л тэвдэх ажээ. Эльфриде сануулж:

	— Тэгэхлээр Бубигийн эмээ молтогчноо зарагдсаныг өдийд лав мэдсэн. Хэрэв биднийг молтогчны саравчинд шүүгээг нь хэрэглэе гэвэл хэн молтогчныг худалдан авсан нь эмээд тодорхой болно шүү дээ гэхэд Эдэ:

	— Ер нь бүгдээрээ очиж үнэнээ хэлье гэж тэд явцгаав. 

	Хүүхдүүд Мюллер гуайн байшингийн шат өөд өгсөж явахад Бубигийн дотор бачимдана. Хонх дарав. Хэн ч дуугарсангүй, бас хоёр гурав дахин хонхловч чив чимээгүй ажээ. 

	— Тэр шүүгээ чинь хаана байна вэ?

	— Дээвэрт бий. Хаалга цоожгүй юу? гэвэл Амсэл:

	— Түлхүүр нь зүүлттэй байна. Бүгдээр урагшаа! гэж командлав. Тэдний өмнө Буби ургаа мод шиг зогссоноо уруу царайлан чангаар:

	— Энэ чинь хулгай шүү дээ! гэтэл

	— Наадахыгаа дараа нь бол. Бидэнд одоогоор шүүгээ л хэрэгтэй байна гэвэл Буби:

	— Би түүнийг зүрхэлж чадахгүй гэв. Нэг нь:

	— Аймхай бүжин гэж зэвүүцсэн маягтай хэлэв. Урзэл:

	— Бид ерөөсөө буруу юм хийж байна. Сургууль дээр бас нэлээд үймүүлсэн шүү дээ гэв. Эдэ:

	— Гэвч өөрсдийнхөө нууцыг л далдлахын тулд юм гэв. Нөгөөдүүл нь:

	— Тэгээд энд гэвэл Амсэл:

	— Энд зөвхөн молтогчнуудаа асрах явдал л юм гэлцэнэ. Урзэл шийдэмгийгээр: — Гэлээ ч гэсэн ийм маягаар болохгүй дээ гэв. 

	— Тэгвэл Бубигийн эмээгээс шүүгээг нь худалдаж авъя л даа гэж эрэгтэйчүүдийн нэг нь хэлэв. Өмдний халаасан дахь үй түмэн юман дотроос 36 мөнгө цуглуулж Амсэл их л тохитойгоор дамжуулна. Хүн бүр нэг төгрөг гаргавал хүрэх юм гэж Эдэ боджээ. Рольф: — Энэ муу хуучин саванд нэг нэг төгрөг гэж үү? наадах чинь надыг харин зовоочихлоо гэж эсэргүүцэв. Рольфийн зэрэгцээ зогссон хоёр жаал шүүгээг зээлж барья гэдэг саналтай байлаа. Хүүхдүүд цөм Бубигийн юу хэлэхийг хүлээх ажээ. Түргэн шийдвэр чухал нь мэдээж хэрэг. Буби: — Би өнөө орой эмээтэйгээ яриад та нарт маргааш өглөө хариу хэлье.

	— Маргааш өглөө гэнэ ээ? Молтогчнуудаа сургууль дээр хариулж байх хэрэгтэй болох нь уу? гэв. Зигийн талаар Буби ер бодсонгүй. Тэдний буцаж ирэхийг Зиги харин аль хэдийн хүлээж суусан ажээ. 

	Эдэ ятгаж:

	— Буби, энэ бол зөвхөн молтогчны маань л тулд шүү дээ. Тэдэнд саравч хэрэгтэй. Бид тэр талаар эртнээс бодох ёстой байсан юм л даа. Тийм л дээ чинийх зөв, гэвч одоо бид ямар нэг арга олохгүй бол болохгүй нь. Аль эсвэл молтогчнуудаа авчирсан газарт нь буцааж аваачих уу? гэлээ. Буби удаан бодовч шийдэж чадсангүй. Эдэ дахин нэг санал гаргасан нь:

	— Энэ шүүгээг сургууль руу одоогоор аваачъя. Тэгвэл чамд молтогчнуудад ч тус болох биз гэвэл Эдэгийн үгэнд Буби оров. «Эдэ надыг хөгжмийн хичээл дээр өмөөрсөн» гэж Буби бодмогцоо зайлж зам тавилаа.

	Шүүгээг чимээ гаргалгүй зөөхийг тэд аль болохоор хичээнэ. Гудамжинд тэд Эдэгийн дүү Улрикетэй дайралдав. Тэр охин их л сонирхон харна. Улрике, Эдэгээс

	— Хэнийх нүүж байгаа юм бэ? Бид нүүж байна. Чи өөрөө харж байна шүү дээ гэвэл Улрике:

	— Бид? тийм үү би ердөө мэдсэнгүй гэв. Рольф:

	— Жаахан зайлаач зам хаагаад байх юм гэж түлхэв. Гэвч Улрике огт анзаарсан шинжгүй:

	— Надыг тэр шинэ буусан газартаа аваачих уу? би ганцаараа яаж очихыгоо мэдэхгүй шүү дээ. Эдэ:

	— Улрике минь энд бид гэртэй байгаа биш шүү дээ, эд чинь манай бүлгийнхэн. Улрике: — Би хамт явъя л даа? Эдэ: — Үгүй ээ, алив одоохон гэрээдээ яв гэв. Тэндээс Улрике гомдолтойгоор тор тор алхана. Эдэ гайхсан янзтай:

	— Золиг чинь өнөөдөр овоо дуулгавартай байх чинь гэв. Сургуулийн хашаанд туулайнуудыг нуух газрыг Амсэл сайн мэдэх ажээ. Тэр нь хог новшны зоорь юм санжээ. Энэ зоорь руу хичээлийн байр дамжин ордог юм. Сургуулийн хашаанаас шууд орж болох хоёр дахь хаалгатай боловч бөмбөгний дэлбэрэлтээс болж тэр нь эвдэрчээ. Шүүгээг шат өөд авч гарах гэж хүүхдүүд их зүдрэв. Тэд нар байшингийн хамгаалалт өнцгийг харж баярлана. Булан тойроход ямар ч онцгой зовлонгүйд Рольф бас хөөрөх ажээ. Амсэл:

	— Шүүгээнд агаар оруулах нүх бас хэрэгтэй гэж өрөм авчирч өрөмдөж эхлэв. Рольф бас ашигтай зүйл хийнэ. Тэр нэг таньдаг мужаандаа гурван найзыгаа дагуулж очиж номын савуудаар дүүрэн модны хөрөөдсөн үртэс авчрав. Тэгээд молтогчнууд нь зөөлөн хэвтэртэй болжээ. 

	Зиги: — Бид өнөөдөр үдээс хойш тэжээл бэлтгэе гэж охидтойгоо тохиров. Эдит:

	— Ингээд нэг юм бүтэх шив дээ гэвэл Зиги:

	— Тэгдэг юм уу? бас нэр өгөх дутуу шүү гэвэл Эдит: — Тэгье, загалмай зүүлгэе гэв. 

	— Загалмай зүүлгэх ий? хэт хоцорчээ. Нэр өгсний баяр хийцгээе гэж Зиги молтогчиндоо аль хэдийний нэр өгчээ. Түүнийг «Улбагар» гэж нэрлэнэ. Урзэл өөрийнхийгөө «Оргодол» гэж нэрлэв. Нөгөө хоёр нь өөрсдийнхөө молтогчинд таарсан нэр тийм ч амархан олохгүй ажээ. 

	Рольф:

	— Би бол сүрлэг гэж нэрлэнэ гэв. Тэр нь Бубигийн эр молтогчныг хэлжээ. «Муу биш» гэж Буби бодно. Дараа нь «Сүрлэг» гэж тогтжээ. Эдэ сонгож ядна. «Туулайхай» «Дэлбэн чихт» «Хайнгууд» гэх мэтийн нэрсээс нэгийг ч шийдэж үл чадна. Эдэ гэнэт:

	— Цагаан чихт гэе гэж шийдэв. Үнэхээр ч туулайных нь хөх арьсан дээр цагаан толботой ажээ. 

	Улбагар, Оргодол, Цагаан чихт, Сүрлэг дөрөвт нэр өгсөнтэй тохиолдуулж шинэ сайхан өвс өгөв. Зигийн «Туулайн зуслан» гэж нэрлэсэн туулайн байрын үүдэнд цугларчээ. Сүүлчийн аяллаар явахдаа зохиосон өөрийн бүлгийн дууг тэд баяр жавхаатайгаар цуурайтуулна. 

	Амсэл тэгэхэд «Бетховен»-ийг элэглэж хуучирсан эргэн түлхүүрээр хөгжмийн удирдагчийн дохиур хийжээ. Нэр өгөлтийн төгсгөлд туулайн зуслангийн түлхүүр хүлээлгэн өгөлт болов. Түлхүүрийг үдээс хойш туулайд тэжээл өгөх охидод өглөө. Хүлээн авалт дээр Зигид түлхүүрийг гардуулав. Учир нь тэр, туулайн ажиллагааг бусдаасаа арай илүү мэддэг юм.

	
ЭМЭЭ ХУЛГАЙГ МЭДСЭН НЬ

	Эмээ Мюллер өөрийн «энхрийчүүд»-ийн хоолыг бэлдэв. Хэдийгээр өглөө оройн тэжээл нь бүрэн хангалттайг эмээ мэдэх боловч өдөрт гурван удаа тэжээл өгнө. Эмээ тэднийг хэтэрхий эрхлүүлэх бөгөөд тэр нь ямар ч ашиггүй юм даа. Молтогчинд хэт их тэжээл өгснөөс байр нь их заваан ажээ. Шээсэнд ууссан бохир тэжээл нь харин хортой. Үүнийг эмээ мэдэх учир тэжээл өгөхийн өмнө заваарсан үлдэгдлийг хянамгай цэвэрлэнэ. Та хайран тэжээлийг дэмий сүйтгэл болгох юм. Битгий хэт их тэжээл өгч байгаач гэж зэрэгцээ цэцэрлэгийн хүн үргэлж үглэнэ. 

	Эмээ Мюллер хүний үг ер авдаггүй. Өнөөдөр эмээ ердийнх шигээ тэжээл өгч завдаагүй тул аймхай тэжээврүүдийг аргадаж, заримынх нь зөөлөн үсийг илж ганцаар ярьж явна. Өөрийн хамгийн хайртай тарлан толгойт ганган хээнцрийг илж таалах гэж гурав дахь тасалгааны харанхуй булан руу эмээ гараа сунгав. 

	Эмээгийн гарт юу ч өртсөнгүй. Түүний хоёр нүд нь айж тэвдсэн маягаар харанхуй мухар луу ширтэнэ. Эмээ биеэ барьж тайван бодов. Өглөөхөн эр молтогчин нь байсныг нь эмээ андахгүй ажээ. 

	Хаалга цоожлохоо мартсан байж таарах уу? Тийм байж ер болохгүй, үгүй ээ үгүй. Хаалга нь бусдынхаа адил цоожтой. Эмээ Мюллер учрыг олж ядна. Гэгээн цагаан өдөр хулгайлах гэж үү? Тэжээлийн савнаас эмээ мөнгө олов. Хоёр нүдний нь нулимс бүрхэв. Яасан балай юм бэ. Миний хамгийн хайртай туулай нэг төгрөг далан мөнгө болох гэж үү? Тэжээлийн үлдэгдлийг хоосон булан руу шидэж өөрийн хайрт туулайг урдын адил буландаа хярж амттай тэжээлээ мэрж байгаа шиг эмээ хаалгаа маш болгоомжтой сайн цоожлов. Цэцэрлэгээс гарч явахад эмээгийн алхаа нь ердийнхөөс их л ядрангуй харагдана. Тойргийн захиргааны дэргэдүүр эмээ Мюллер өнгөртөл тэндээс ардын цагдаагийн газрын хэсгийн төлөөлөгч гарч ирэв. Тэр найрсгаар мэндэлнэ. Эд нар нэг гудамжинд айл байсаар хэдэн жил болсон тул бие биеийг аль хэдийний сайн таних ажээ. 

	Эмээ Мюллер юм бодож зогсоно. Надад туслах юу магад эд чинь хол хараатай, урт чихтэй улс юм шүү гэж бодсоноо: — Книффка гуай гэж дуудав. Книффка байшингийн өнцөг тойртол өөрийн нэрийг сонсов. Сэргийлэгчид хулгай, тэжээлийн онгоцноос олсон мөнгөний тухай ярихдаа эмээ Мюллерийн сэтгэл нь их л үймэрсэн байдалтай ажээ. Сэргийлэгч Книффка нэлээд юм асуув. Ширэн цүнхнээс гаргасан дэвтэртээ хэлсэн бүгдийг нь тэмдэглэж Мюллер авгайд «тусална» гэж амлав. Дараа нь Буби сургуулиасаа ирэв. 

	Түлхүүрийг баяр хөөртэйгөөр шилжүүлж, охид хөвгүүд гэр гэртээ тарцгаах болсны дараа Амсэл: 

	— Бубийг гэрт нь хүргэе. Тэгвэл наадах чинь алган хавсай авахгүй өнгөрөх биш үү? гэж тоглож хэлэв. Зарим нь Амсэл шиг тоглоомоор бодовч хэн ч инээсэнгүй. Тэд нар хэдийгээр хамт очихыг хүсэвч Буби дагуулж явахаас ичнэ. 

	Буби: — Би ганцаараа явна гэх нь шийдсэн маягтай байв. Хэн ч дуугарсангүй. Буби гэртээ ойртох тутам түүний сэтгэл улам түгшинэ. Би бүх буруугаа хүлээнэ гэж Буби шийдэв. Буби үүдний хонхыг зоригтойгоор дарах боловч хүн битгий байгаасай гэж бодно. Эмээ хаалга нээж өгөв. Эмээг мэндлэхээс эхлээд Бубигийн үгийг усны хүчит долгио нөмрөх шиг тасалдуулав. Үг хэлэхэд тун төвөгтэй. 

	Эмээ: 

	— Хулгайч! 

	Буби:

	— Хулгайч ий? хулгайч чинь авсан юмаа төлдөггүй шүү дээ гэв. Эмээ түүнд яагаад ийм их ууртай байгаа бил ээ? Мэдээжийн тэр хөөрхөн амьтанд нь хэтэрхий бага мөнгө тавьсан хэрэг биз ээ. Буби дотроо:

	Би ер нь бүгдийг хэлье. Магадгүй эмээ маань зөвөөр ойлгож ч... гэж сэтгэтэл, Эмээ: — Хэрэв туулайг минь үгүй хийсэн байдаг болов уу? Сэргийлэгч Книффка ч эрж байгаа даа гэв. Үүнийг сонсоод Буби эмээдээ сэдэвлэгдэхгүйн тул гарав. Яадаг бил ээ гэж Буби эргэцүүлэн бодно. Хэрэв одоо бүгдийг хэлж буруугаа хүлээвэл эмээгийн зүрх хөөрчих болов уу? Аль эсвэл сэргийлэгч гуайнд очиж хэлдэг юм бил үү? Тэгвэл эмээ сүүлд сэргийлэгчээс мэднэ. Явчхаад бүр мөсөн ирэхгүй алга болдог юм бил үү? Үгүй ээ. Тэгвэл маш буруу хэрэг болно гэх мэтчилэн түмэн бодол түүний толгойд орж гарах ажээ.

	Буби эргэж орлоо. Тэр эмээгийнхээ ярих үгнээс халширч сууна. Гэвч эмээ юу ч хэлсэнгүй. Эмээ хүндээр өвчилж ядарсан хүн шиг урт зөөлөн диван дээр чив чимээгүй хэвтэнэ. Буби бас л дуугүй сууна. Тэр номын савнаас дэвтрээ гаргаж гэрийнхээ ажлыг хийв. Ноотны дэвтэр нь өнөөдрийн хөгжмийн хичээлийг санагдуулав. Бас энэ. Үнэнээсээ зориуд буруу дуулаагүйгээ ижийд юу гэж тайлбарлах бил ээ гэдэг бодол түүний сэтгэлийг бас үймүүлнэ. 

	Гэрийнхээ ажлыг хийсээр үү? гэх ижийн асуулт нь эелдэг бөгөөд өхөөрдсөн янзтай. Өдөр бараг л нүд ирмэхийн зуур өнгөрлөө. Буби дөнгөж гурав дахь бодлогоо эхлэв. Түүний санаа тооны даалгавар дээр тогтсонгүй. Буби тэвдэж сандарснаасаа ээрч:

	Би би... юу өнөөдөр гэтэл

	Юу болоо вэ миний хүү гэж ижий нь сэтгэл зовсон янзтай шаардана. Ижий нь хаашаа ч зайлахын аргагүй ширтэнэ. Бубигийн царай нь цайрав. Гарах нулимсаа нуухыг оролдовч чадсангүй ээ. 

	— Би... ижий... гэж санаа алдана. Ижий:

	— Юу болсноо хэлээч, тэгээд Буби:

	— Би буруу дуулчихсан юм аа гэвэл ижий нь:

	— Тэр чинь тэгээд хэнд ч тохиолдож болно шүү дээ гэв. Буби:

	— Түүний улмаас надыг ангийн журналд тэмдэглэсэн. Би үнэндээ зориуд тэгж буруу дуулаагүй л дээ. Надыг итгээрэй гэх зуур хоёр нүдний нь нулимс урсана. Ижий нь толгойг нь илж «Хайнц минь эр хүн болтлоо ч мөн ч өдий байна даа» гэж бодов. Эмээ нулимсыг нь хөвөнгөөр дарна. Ижий нь:

	— За за би итгэе гэж түүний эрүүн дороос тулж инээмсэглэн ширтэв. Хэрэв эмээ сэрээгүй сэн бол бүгдийг ижийдээ хэлэх сэн. Эмээ нойрмогоор:

	— Чи мэдсэн үү? гэж бараг зүүдэлж байгаа ч юм уу гэмээр асуув. Эмээ бас л бачимдангуй хэвээр ямар ч хариу хүлээлгүй цааш урсгаж гарав. Эмээгийн яриа Бубигийн чихэнд ангийнх нь хэлдгээс улам сүртэй сонсогдоно. Эмээгийн хулгайчийг занах нь аймаар ажээ. Энэ бүгд цөм л надад чиглэгдэж байгаа юм шүү дээ гэж Буби бодоход улам тэвдэнэ. 

	
ЦАГДАА СУРГУУЛЬ ДЭЭР ИРЛЭЭ

	Маргааш өглөө нь эмээ Мюллер хэсгийн төлөөлөгчид очив. Сэргийлэгч Книффка бичгийн ширээний ард юм бодож суух ажээ. Өнгөрсөн шөнө барилгын хашаанаас боодолтой зэс утсыг үл таних этгээд задалсан, хүүхдүүд дэмий зүггүйтээ юү? Аль эсвэл өнгөт металлын хулгайч уу? Аль эсвэл зориуд залуу насны хийсвэр зангаар энэ орчныг үймүүлэх гэсэн залуучуудын бүлэг байж болох уу? Өчигдөр бас тэр молтогчин, түүн дээр мөнгө, өнөөдөр утас тэгсэн атлаа хорлон сүйтгэгчдийн ямар ч мөр сэдэв байхгүй юм. 

	Эмээ Мюллерийн асуулт сэргийлэгч Книффкагийн бодлыг самууруулав. Бид тэр хорлон сүйтгэгчдийг олоогүй л байна гэж сэргийлэгч хариулав. Тэр хөөрхөн амьтан алагдсан ч байж мэднэ гээд эмээ Мюллер зовонгуйрна. Энэ талаар бид бололцоотой бүгдийг түргэн хугацааны дотор хийнэ. Мюллер авгай та ч хариу дуулах болно оо гэвэл авгай урамгүйхэн гарлаа. Нэг цагийн дараа Мюллер авгай сэргийлэгч дээр өөр нэг хэргээр орж ирлээ. Авгай амьсгал давхцан гараараа цээжээ дарна. Сэргийлэгч Книффка сандал тавьж:

	— Мюллер авгай та ингэж их тэвдэх хэрэггүй, энэ чинь таны биед муу шүү дээ гэв. Мюллер авгай:

	Сэргийлэгч минь хулгайч намайг нүүрлэжээ. Та бодоод үз л дээ. Гэртээ хүрээд очсон чинь тогоо шанаганы шүүгээ маань байдаггүй ээ гэтэл сэргийлэгч:

	— Таны тогоо шанаганы шүүгээ? Мюллер авгай алив та жаахан сэтгэлээ тогтоо, тэгээд дараа нь ярь л даа гэвэл Мюллер авгай:

	— Сэргийлэгч гуай, би нэг зэрэг бөөгнөрүүлэхгүйн тул өглөө бүр жаахан юм угаадаг юм. Өчигдөр би угаасан юмаа хатаах гэж дээвэрт ороход байсан юм. Өнөөдөр харин алга. Сэргийлэгч:

	— Аа шүүгээ чинь дээвэрт байсан юм бий гэж дэвтэртээ тэмдэглэв. 

	— Дээврийнхээ хаалгыг цоожилсон уу? гэвэл авгай: — Түлхүүрийг хаалганы бариулаас зүүж орхисон. Цагдаа:

	— Та эндүүрээгүй биз гэхэд эмээ Мюллер жаахан бодсоноо:

	— Үгүй ер нь хүү минь би сайн мэдэхгүй байна гэв. 

	Сэргийлэгч Книффка шүүгээний өнгө хэлбэр дүрсийг нарийн бичиж авлаа. Сэргийлэгч:

	— Бид тэр хулгайчийг заавал олно. Та зовох явдалгүй Мюллер авгай гэв. Эмээ Мюллер гарч хулгайчийн тухай чихтэй болгонд тараана. 

	Эмээ хулгайг мэдэхтэй зэрэг хөршүүдээ цөмийг дуудаж цуглуулав. Тэд бүгдээрээ сандрав. Яасан тэнэг юм бэ? гэж сэргийлэгч Книффка уурлаж бодно. Хулгайч энд одоо байх байтугай мөрөө буруулах зав аль хэдийн өнгөрсөн. Зэргэлдээ айлууд нь юу ч үзээгүй мэдээгүй болохоо өчив. 

	Хаврын эхэн сарын тунгалаг шар наранд өөрийн мухлагийн өмнө биеэ тааламжтай ээн суусан худалдагч Штенгэл сэргийлэгч Книффкаг бодлогоширсон янзтай өнгөртөл: — За Книффка гуай, ажил хэрэг гялалзаж байна уу? гэвэл Сэргийлэгч:

	— Харин танаас л хүсмээр байна Штенгэл гуай. Гэвч одоохондоо танд мэдүүлэх тодорхой юм алга гэвэл Штенгэл

	— За юу болоо вэ? гэж хэрэгт дурласан янзтай асуув. 

	Сэргийлэгч:

	— Итгэмжлэхэд, Штенгэл гуай минь би албан хэргээр л явна. Та ямар нэг хүн гал тогооны шүүгээ худалдаж авсныг сонсоогүй биз? Хоршоонд авгайчуул юм авах зуураа овоо л хууч хөөрдөг сөн дөө гэвэл Штенгэл гуай яаруугаар:

	— За даа, Книффка гуай, энэ байшин дахь залуучууд, чухам хэзээ бил ээ, за байзнаарай. Тэр чинь өчигдөр, өчигдөр үдээс хойш юм байна шүү гэв. Книффка:

	— Хаана гэнээ тэр хүмүүс? Штенгэл:

	— Хоёрдугаар давхарт зүүн тийшээ эргээд гэв. Их баярлалаа гээд сэргийлэгч Книффка гуай байшинд оров. Гэтэл Штенгэл гуайн санаанд бас нэг юм орж, тэр хойноос нь гүйлээ. 

	— Книффка гуай, Книффка гуай та наашаа хүрээд ирээч гэж дуудахад сэргийлэгч Книффка буцаж ирэв. 

	Штенгэл:

	— Би бас нэг юм мартчихаж, магадгүй танд чухал байж ч цагдаа хүн ер нь юмыг дандаа нягт нарийн тодорхой гэж байдаг газар даа. Тэр тогоо шанаганы шүүгээг өчигдөр 15 цагт дэлгүүрийн захиалга зөөгч авчирсан юм шүү гэвэл сэргийлэгч:

	— Тийм тийм Штенгэл гуай энэ чинь маш чухал. Шинэ биш хуучин нарийхан, өвөгчүүлийн үеийн шүүгээг би эрж яваа юм гэвэл

	— Хулгайд алдаа юу? Книффка:

	— у-уун... 

	Тэгвэл ч тэр байж чадахгүй ээ хэмээн Штенгэл гуай мэдсэн бага зэрэг зүйлээ тайлбарлахыг хүссэнгүй. Сэргийлэгч:

	— Та юу л мэдэж байна, түүнийгээ ярь даа Штенгэл гуай гэв. Штенгэл:

	— Жаахан азнаарай сэргийлэгч гуай, би энэ эмэгтэйд түр үйлчлээдэхье гээд мухлагтаа ороод явчхав. Энэ хооронд нь сэргийлэгч Книффка гадаа гудамжны хөдөлгөөнийг ажиж зогсоно. Штенгэл гуай нэгэн хүнд үйлчилж эргэн ирээд: — Би ер нь танд тусалж чадна гэж итгэхгүй байна. Ямар хулгайч, хулгайлсан юмаа гэгээн цагаан өдөр тээгээд зугаалж явах вэ дээ гэв. 

	— Та тэгээд юу ажсан юм бэ?

	— Өчигдөр үдээс хойш арван таван цагийн орчим манай энүүгээр нэг хуучин шүүгээ хэдэн жаал дамнаад өнгөрсөн гэв. 

	— Тэд нар ер нь хэдүүлээ явсан бэ?

	— За байз уу? гэж Штенгэл гуай бодсоноо:

	— Тэд ер нь нэг л ангийн хүүхдүүд бололтой байсан гэтэл «Тийм ээ тийм» гэсэн турьхан нарийхан хоолой сэргийлэгч Книффкагийн ард сонсогдов. Сэргийлэгч:

	— Чамд юу хэрэгтэй вэ?

	— Чинжүү гэв. 

	Бидний үгийг чи чагнасан уу? гэвэл Улрике Штенгэл гуайг үл ойлгосон янзаар ширтэнэ. 

	— Чи тэр сурагчдыг бас харсан уу? гэхэд Улрике толгой дохино. Сэргийлэгч:

	— Тэр шүүгээг хааш нь аваачсаныг чи мэдэх үү? гэж цаашлуулав. 

	Улрике:

	— Шинэ байранд оруулсан

	— А ямар шинэ байранд? Улрике: 

	— Би мэдэхгүй. 

	— Нээрэн мэдэхгүй юү?

	— Нээрэн үгүй, би одоо сургуульдаа явлаа гэж сэргийлэгч Книффкатай Улрике золбоолгоор гар бариад явав. Книффка:

	— Чи надад ингэж ярьсан юмаа өөр хүнд битгий яриарай гэв. Штенгэл гуайд сураг гаргаж өгсөн явдалд нь сэргийлэгч Книффка талархлаа илэрхийлэв. Энэ хэрэг ч баахан ажил удаж болох юм гэж сэргийлэгч бодох ажээ. Сэргийлэгч Книффка орон сууцны захиргаанаас энэ долоо хоногт нүүсэн айлуудын хаягийг бичиж авав. Шалгаад үзвэл энэ долоо хоногт нүүсэн ихэнх айлууд шинээр баригдсан том орон сууцанд орсон байв. Тэр духныхаа хөлсийг арчиж шатаар нэг өгсөж нэг уруудаж дахин давтана. Алдагдсан шүүгээ олддоггүй учир сэргийлэгч сургууль руу зүглэв. Нэг анги гэдэг нь түүний сонорт хадаастай хэвээр. Ер нь хуучин шүүгээгээр хүүхдүүд яав бил ээ? Гэвч сургуулийн байшинг хагас хугас ч гэсэн тойрч үзэх л хэрэгтэй юм. Сэргийлэгч Книффка хянамгай үйлдэх ажээ. Ардын цагдаа болсон хойно үнэрч хамартай л байгаа биз. 

	Тэр, гал тогооны шүүгээг олохтой хамт тийм муугүй нуулт гэдэгт арга буюу гайхжээ. Шүүгээнд ямар нэг чимээ гарахыг сонсож Книффка хоолойн товчийг сулруулна. Эмээ Мюллерийн алдсан молтогчныг эрэх газар энд болох нь сэргийлэгч Книффкад тодорхой боллоо.

	Сэргийлэгч Книффка захирал, пионерын удирдагчтай ярилцаж сууна. Тэр өөрийн олж мэдсэн зүйлийн тухай мэдэгдэв. Сургууль дээр үдийн хоол иддэг хүүхдийн хоолны үнийг завсарлагаагаар хураалгах гэж явах зуур тусгай хэлтсийн төлөөлөгчийг Зиги харжээ. Тасалгаанд оронгуутаа тэр буцаж хичээлийн байр дотуур хурдална. Зиги:

	— Цагдаа сургууль дээр иржээ гэж анги дүүрэн хашхирав. Энэ мэдээ тэд нарыг аянга ниргэх шиг болов. Хэлэх үгээ хэн нь ч олж ядна. Гэнэт Бубигийн мэгшилт нам гүмийг эвдвэл,

	— Хулчгар минь, чи л гэртээ долоон булчирхайгаа тоочоогүй юм бол бид өнөөдөр ингэж амаараа шороо үмхэхгүй шүү дээ гэхэд Буби улам чанга орилно. Буби:

	— Хэрэв цагдаа шүүгээг олж намайг молтогчныг авсныг мэдэх юм бол... гэж цааш үгээ таслан уйлагнаж намайг хулгайч гэж хүмүүс нэрлэж хүүхэд хүмүүжүүлэх газар аваачна гэж уйлна. Эрэгтэйчүүдийн нэг нь:

	— Өмдөө л битгий балиартуулчхаарай гэж тоглоом хийх ажээ. Эдэ шинэ ирсэн хүүхдэд:

	— Наад хамар доорх хагархайгаа тат! Бид бүгдээрээ л оролцсон шүү дээ. 

	— Уухай, та нарын үйлдсэн лайг би үүрэх гэж үү?

	— Битгий дэмий чалч. Буби бидний тулд бүхнийг хийсэн юм гэхэд,

	— Бид бүгдийн тулд ямар шувуу нь урьтаж жиргэсэн бил ээ?

	— Бүлгийн зөвлөл. 

	— Тэгэлгүй яах вэ, бүлгийн зөвлөл энэ их гайхамшигт зүйлийг санаачилсан юм. 

	— Одоо л та нарын ёстой гайхамшиг чинь ирээд байна даа гэхэд Рольф:

	— Чи ер нь энд хамаарахгүйг хичээж байна уу? наад солиот чинь гарын алга загатнуулаад болохгүй нь гэж занасан маягтай түхгэр цээжээрээ түүн рүү давшина. Урзэл болгоомжилж:

	— Юуны урьд би молтогчнуудаа тэднийг олохоос өмнө нэг баттай газар нууя. 

	Рольф Эдэд:

	— Хөөе, чиний дүү охин чинь дэмий юм ярчих вий дээ. 

	Эдэ:

	— Тэрний задгай амыг нээрэн барилгүй болохгүй шүү гээд Улрикегийн анги руу гарч гүйв. Эдэ дүүгээ коридорт гаргаж ирэв. 

	Эдэ:

	— Сонсож бай, чи юу ч үзээгүй шүү!

	— Юу вэ? Эдэ:

	— Шүүгээг гэх нь нэлээд занасан янзтай. Улрике:

	— Үгүй ээ би тэрийг чинь үзсэн шүү дээ гэж мэтгэнэ. Чи түүнийг харин үзээгүй ээ!

	— Үзсээн!

	— Алив сонсож бай! Чи түүнийг үзсэн гэж хэнд ч битгий хэлээрэй гэв. Улрике «би...» гэж амаа хамхив. Улрике золтой л үг алдчихсангүй. Түүнд хэнд ч битгий яриарай гэсэн цагдаагийн үг нь гэнэт санаанд нь оржээ. Эдэ:

	— За, хагархайгаа хамхиж яваарай гэж дахин шаардав. Тэр Улрикегээс хариу хүлээлгүй анги руугаа эргэж явлаа. Рольф:

	— Саравчийг манай цэцэрлэгт аваачъя. Гэхдээ харанхуй болсон хойно зөөхгүй бол тагнуулууд мөрдөөд байх болно шүү дээ гэв. 

	— А, орой болтол сургуулийн хашаанд байхад тэд нар молтогчныг маань олбол яах бил ээ? гэхэд Рольф жаахан бодосхийснээ:

	— Тэр болтол бид хамгаалах хэрэгтэй. Эльфриде:

	— Бид ер нь нарийн төлөвлөгөө боловсруулах нь зүйтэй гэвэл хүүхдүүд бүгдээр тус бүрдээ арга сүвэгчлэхийг хичээнэ. 

	
ХАМГААЛАЛТ ДЭЭР

	Сургуулийн хашааны орчим хоёр харуул зогсоно. Нөгөө хоёр нь туулайн зуслангийн ойрхон байрлажээ. Эдгээр харуулууд цаг болоод солигдоно. Харуулууд нь бүх сэжигтэй хүмүүсийг туулайн зусланд ойртуулахгүй байх үүрэгтэй. Чухам яаж аргалах нь тэдний өөрсдийнх нь хэрэг. Энэ төлөвлөгөөг идэвхтний 1-д хариуцуулжээ. Сэжигт хүмүүсийн нэрсийн жагсаалтад захирал, пионерын удирдагч, аж ахуйн дарга, бүх багш нар, Германы ардын цагдаагийн газрын бүх албан хаагчид эцэст нь эмээ Мюллер нар байв. 

	Идэвхтний 1-ээс гадна бас туслах идэвхтэн 2 байгуулагдсан нь хэрэв харуулууд хүч хүрэлгүйгээр сэжигтнийг хамгаалах бүсэд оруулах дээр хүрвэл идэвхтний 2 туслах ажээ. Харуулд оролцоогүй бүх охид хөвгүүд сургуулийн хашааны аман дээр хөл, гар бөмбөг тоглож цаг өнгөрөөхөөр тогтов. Амсэл дугуйгаа барьж буланд зогсоно. Хэрэв аюул учирвал тэр ямар нэг аргаар хэрэг гаргаж үймүүлэх байлаа. Бөмбөг тоглогчид цөм «хэрэг» гаргагчид руу хүмүүсийн анхаарлыг татахын тул шавж шуугих ёстой. Тэр шуугиан руу хүрч ирэгчдийг аваачих үүргийг хүлээжээ. 

	Ийм айхавтар «бэлтрэгүүд» байх гэж бас гэж сэргийлэгч Книффка бодно. Түүнд «бөмбөр» сонинд нийтлэгдсэн уриаг пионерын удирдагч ярьжээ. Тэгээд эд нар үүнийг үйлдсэн хэрэг ээ. Эмээ Мюллерийн шүүгээ дээвэрт нь байсныг тэд нар яаж мэдэв ээ? Мюллер авгай жаахан баримжаа өгч магадгүй юм даа. Ер нь энэ сургуулийн бүх ангиуд молтогчин өсгөхөөр туршиж байгаа юм болов уу? Хэрэв тийм бол хичээлд нь их саадтай биш үү. Энэ сургуульд бараг мянгаад хүүхэд сурдаг нийтдээ гучин анги юм. Уул нь ч зүгээр л санаа юм гэж сэргийлэгч Книффка бодно. Захирал, пионерын удирдагч нар бас л түүний адил бодолтой ажээ. Сэргийлэгч Книффка салах ёс гүйцэтгэж сургуулиас захиргааны контор луу буцаж явах замдаа ардын цагдаагийн туслагч Герт Рюкерттэй дайралдав. Герт бол авхаалжтай, идэвхтэн туслагч юм. 

	Түүнд сэргийлэгч Книффка туулайн түүхийг ярив. Герт:

	— Нөхөр Книффка, энэ чинь харин надад өмчлөгдсөн юм биш биз? Молтогчин миний ганц хүсдэг зүйл гэдгийг та мэднэ шүү дээ гэв.

	— Чи өнөөдөр завтай юу?

	— Маргааш өглөө хүртэл завтай. Би сая ажлаас буулаа гэхэд Книффка:

	— Тэгвэл би чамд зөвлөе. Чи сургуулийн хашааг тойроод салхинд жаахан яваадах. Тэнд, ямар анги туулай маллаж байгааг мэдэж болно. Энэ тийм ч их төвөгтэй биш ээ. Эмээ Мюллерийн эр молтогчин, тэр шүүгээнд шинэ сууцаа олсон үгүйг мэдэхийг их хүсэх санж гэв. 

	Сургуулийн хашааны хаалганы ойролцоо Герт Рюкерт очиж тамхи татан орчин тойрныг харах зуураа «үгүй ээ бас» гэж амандаа хэлнэ. 

	Тэд их зүйлийг зарцуулжээ. Энэ хавиар явсан хүн бүр өнөөдөр ямар нэг онцгой явдал болсныг ажмаар ажээ. Энэ нарийн гудамжинд хүүхдүүд хөл, гар бөмбөгийг ховор тоглодог санж. Гэтэл өнөөдөр дор хаяад гуч орчим хүүхэд бужигнана. Сургуулийн хашаагаар Герт ортлоо татаж явсан тамхиа унагачхав. Түүнийг харсан Рольф:

	— Азгүй юм боллоо доо гэж инээмсэглэнэ. 

	За байз, санаа зовомтгой эр нэг гарах нь уу гэж Герт бодож яриа эхлэв. Герт тогтуунаар: — Би сурч л байгаа юм гэв. Рольф:

	— Уул нь цаг нь ч болж л дээ гэхэд Герт: — Чи сайн чадах уу?

	— Муухан дөнгөнө гэв. Хоёр дахь харуул их л сонирхсон янзтай тулж ирнэ. Тэр:

	— Тагнах явдал таарахгүй шүү гэхэд, Герт: — Та нарт тагнуулахаар юм бий юм уу? гэж ойшоохгүй янзтай зогсоно. Энэ хүн ер нь мэдчихээгүй байгаа гэж Рольф бодоод шалангуйгаар: — Тэгээд гэж цаашлуулаа. Герт зориуд үг дуулах гэж: — Тоглоом хийсэн юм гэхэд

	— Хэрэв та үзэх юм бол амаа барина даа гээд тэд дургүйцэж эргэвэл Герт ганцаар үлдэв.

	— Байзнаарай гэв. Герт дахиад жаахан юм мэдэх юм сан гэж бодно. Рольфийн хойноос тэр гүйцэн очиж мөрөн дээр нь найрсгаар алгадав Герт:

	— Би та нарт тусалж болох л юм даа гэхэд, Рольф түүнийг дороос дээш нь ширтэж:

	— Хэрэв та манай энд тахир хэргээр эргэлдэж ирсэн бол буруу хаягаар ирсэн юм шиг байна гэв Герт:

	— Хэн тэр тахир хэргийн тухай юу яриа вэ? Би зүгээр л бидний аятайхан учирч танилцсаны хувьд ярьсан юм гэхэд Рольф: — Үгүй ээ үгүй, шулуун нь бид зөвхөн өөр хоорондоо байя гэж Рольф өөрийнхөө бөмбөгний хаалгачийн малгай дээр тогшино. Энэ нь яриа дууслаа гэсэн дохио ажээ. Ерөөсөө үг алдахгүй яасан догь жаалууд вэ гэж Герт бодно. 

	Герт чангаар:

	— За тэгвэл больё явж молтогчиндоо тэжээлийг нь өгье гэв. 

	— Та молтогчинтой юм уу?

	— Зөндөө, чамд бас бий юу? гэхэд Рольф:

	—- Харин! гэчхээд сэдэвлэмээр үг хэлчихсэндээ бантан:

	— Үгүй ээ үгүй, ер нь байхгүй гэж зогсознож хэлэв. Гэнэт түүний дэргэд Улрике өхөөрдмөөр зогсоно. Энэ жаалын хамар доорх хагархайг хамхиулахгүй болохгүй гэж Рольф дургүйцэн духны нь арьс атирна. Улрике сониучаар:

	— Та нар энд бүгдээрээ юу хийж байгаа юм бэ? гэснээ залгуулж: — Эдэ намайг ганцаарыг минь гэрт орхиод гэж гомдол мэдүүлнэ. Хэрэв ийм дүүтэй сэн бол ширээний хөлөөс аль хэдий нь хүлчихсэн. Энэтэй чинь би одоо яах бил ээ? гэж бодож зогсоно. Энэ үед Эдэ саравчны тэнд харуулд гарчээ. Рольф:

	— Эдэ одоогоор алга, тэр юманд явсан. Чи тэр охидтой тогло гэвэл Улрике үгэнд нь оров. Рольфийн сэтгэл уужирлаа. Молтогчны ажиллагааныхаа тухай Герт Рюкерт дахиад ярьж гарав. Түүний ярих нь:

	— Би зөндөө олон молтогчинтой. Тэд их орлого оруулдаг. Миний эмэгчин молтогчнууд жилд хоёр удаа зулзагалдаг. Тэгэхээр жижиг сажиг орлого ч зөндөө ордог юм гэв. Рольфийн найдварыг Герт авах шиг бололтой болж Рольфийн яриа ч болох нь тун удахгүй болжээ. Тэд нар биеэ итгэж ярилцсан нь Рольфийн харуул солигдох болсныг хүртэл мэдсэнгүй. Шинэ харуул Гертийн сайн ажиллагааны тухай Рольф гайхуулж ярина. Рольфийн бага зэрэг нэмүүлэхэд Герт улам хөгжөөнө. Бусад нь бас сонирхож эхлэв. Тэд нар тоглоомоо болилоо. Охид тоглоомоо болиход Улрике ёрвогонож гэрээдээ явав. Герт Рюкертийг хүүхдүүд эргэн тойрон хүрээлжээ. Тэд бүгдээрээ өөрсдөдөө тохиолдсон түүхийг нэгэн зэрэг шулганалдахад нэг ч үг Герт ойлгосонгүй.

	Амсэл нөгөө буландаа зогссоор л, аюултай үе одоо л болох шиг гэж бодож зогсоно. Тэр дугуй дээрээ мордож хүүхэд бөөгнөрсөн газрын ойролцоо очиж унав. Дугуй нь тар няр хийж Амсэл ойчиж унасан газраа хэвтэнэ. Герт Амсэлийг өргөж:

	— Зүгээр үү? гэж асуув. Амсэл бага зэрэг сүйдэгнэхээс биш онц сүртэй юм болсонгүй. Герт сургаж:

	— Гудамжинд тэгж хамаагүй хурдалж болдоггүй юм гэв. Урзел:

	— Чи ч уул нь «Теве» шиг их л сайн дугуйчин сан, өнөөдөр яачихаа вэ? гэхэд Амсэл: — За болиоч гэх зуур Урзэлийн гайхсан царайг харж:

	— Идэвхтний II гэв. Амсэлийг дэмий ярилаа гэж Рольф инээнэ. Бусад нь бас л түүний адил байв. Амсэл инээх чөлөө ч болсонгүй, тэр дугуйгаа зөвхөн тал бүрээс нь үзнэ. 

	Аз болоход дугуй нь төдий л их эвдэрсэнгүй, ялимгүй зүйл эвдэрсэн боловч өөрөө засчхав. Амсэл нэлээд уурласан маягтай. Тэр дугуй дээрээ мордож үг дуу ч үгүй алга болов Бүлгийнхэнтэй салах ёс гүйцэтгэхдээ Герт молтогчин үржүүлэхэд нь туслахаар тогтлоо. 

	Хүүхдүүдэд орой дахин уулзах хүртэл ямар ч сонин гойд юм болсонгүй. 

	
ЗӨӨЛТ

	Үдшийн гэгээ тасрав. Зөөлт эхэллээ. Молтогчнуудыг пионерууд байрнаас нь болгоомжтой өргөж тампуунд хийнэ. Шүүгээг хоёр салгаад харанхуйд их л хүч гарган өргөнө. Угаасан юм тохож хатаадаг нарийн дээс Эдэ авчирч шүүгээг ногтлов. Дараа нь ногтолсон шүүгээгээ бүгдээрээ өргөж түрдэг жижиг тэргэн дээр ачлаа. Тэрэгний нь зүүн талын дугуй нь хэлтгий ажээ. Амсэл:

	Хэрэв энэ тэрэг хэрэг бүтээдэг бол би болжмор гэж нэрлэгдье гэж амлана. Цэцэрлэгийн нарийн зөрөг замаар гарахад ажил хэрэг төвөгтэй боллоо. Баруун зүүн талд нь маш бага зайтай тул шүүгээг хажууд нь түшиж явж болохгүй ажээ. Ялангуяа тэрэг хөтлөгчид их хэцүү байв. Тэр ялимгүй бага зэрэг хазайлгах буюу залуурыг огцом эргүүлбэл шүүгээ нь хэлтийж унахад хүрнэ. Ер нь жаахан яваад л зогсоно. Тэгсээр байтал бүр харанхуй болов. «Айх явдалгүй» гэж гэнэт нэг хүний хэлэх сонсогдов. Гэтэл газар дороос гарч ирсэн юм шиг хоёр хүн зогсож харагдана. Зиги:

	— Балар аа! гэж сэргийлэгч Книффкаг таньж нөхдөдөө хэлэв. 

	Сэргийлэгчийн хажууд Герт Рюкерт зогсоно. Рольф амандаа:

	— Өмхий санаат! гэтэл сэргийлэгч Книффка:

	— Харанхуй шөнөөр юун их үймээн болоод байгаа бил ээ гэв. Бүгдээрээ дуугарсангүй.

	— Та нар чинь ярихыг мартчихаа юу? гэхэд нь Эдэ:

	— Та аль хэдий нь бүгдийг мэдсэн шүү дээ. Сэргийлэгч: — А тийм бий та нар... гэтэл Рольф Герт рүү зааж:

	— Энэ биднийг муу санаалсан гэв. Сэргийлэгч Книффка:

	— Муу санаалах гэнэ ээ? Хэрэв хүн та нарын буруу хэрэг хийхийг болиулах гэвэл муу санаалсан болдог юм уу?

	— Бид буруу юм ер хийгээгүй. 

	Та нар яагаад зөөхийгөө харанхуй шөнөөр сонгоов? гэхэд Урзэл зөөлнөөр:

	— Уул нь бидний хийж байгаа зүйлийг хэн ч урьтаж мэдэх хэрэггүй юм даа гэв. Сэргийлэгч:

	— Мюллер авгайнд ч та нар их гайхал төрүүлсэн л дээ гэхэд тэрийг энэ бас мэдэж шүү гэж Рольф бодно. Тэр өөрийн биеийг барьж тэсвэрлэлгүй:

	— Энэ л биз чиний туслалцаа чинь, хар худалч минь гэж Гертийн нүүр лүү эгцэлж хэлэв. Сэргийлэгч ширүүнээр:

	— Томоотой байгаарай! Би ч болсон өөр дуугаар ярьж болно шүү гэж зандрав. Герт:

	— Би өөрийн амласныг заавал биелүүлнэ. Гэвч эхлээд бид зөвөөр ойлголцох нь чухал юм гэхэд Рольф даажигнаж:

	— Ердөө нэг л удаа юу? Герт:

	— Та тахир хэргээр эргэлдээд байгаа бол буруу хаягаар ирсэн юм биш үү гэж чи надад хэлээгүй бил үү? Сэргийлэгч:

	— Хэн буруу хэргээр эргэлдээ вэ? Бид болох нь уу тэгээд? гэхэд Эдэ:

	— Бид их л аятайхан зорилго өмнөө тавьсан юм сан. Гэвч тэр маань одоо талаар боллоо гэхэд Сэргийлэгч:

	— Та нар өөрсдөө л талаар болгосон шүү дээ. Миний анхаарлыг зөвхөн хоёрхон юм татаж байна. Нэг нь молтогчин, нөгөө нь тогоо шанаганы шүүгээ. Та нар тэднийг хулгайлсан уу? гэвэл зарим нэг нь зовсон янзтай «тийм» гэж зарим нь «үгүй» гэж зэвүүцэж хариулна. Сэргийлэгч:

	— Хэнийх чинь тэгээд зөв юм бэ? Эдэ:

	— Хэнийх нь ч зөв сэргийлэгч ахаа гэвэл Наад үгээ чи тодорхой тайлбарлаадах! гэвэл ямар хэрэг болсныг Эдэ эхнээс нь бүгдийг ярихад Мюллер авгайн ач хүү бүх зүйлийг мэдсэн боловч өөрийн бурууг хүлээхийг зүрхэлсэнгүй гэдгийг сэргийлэгч Книффка сая мэдэв. Сэргийлэгч бодлогошрон:

	— А тийм юм бий. Герт чи юу гэж бодож байна. Яах вэ тэгээд? гэхэд Амсэл шивнэж: — Эд нар чинь их эртний сайн танилууд юм даа гэв. Түүнийг нь Герт сонсож, Тийм ээ, бид их сайн танилууд. Би ардын цагдаагийн туслагч, сэргийлэгч Книффкатай үргэлж хамт ажилладаг юм гэв. Рольф:

	— Тэгээд бид баларсан юм байж л дээ гэвэл Герт:

	— Муу санаалах, балрах, ер нь л их сонин яриатай хүүхдүүд юм даа. Та нарт би туслахыг л бодсон шүү дээ гэхэд Рольф тун зоримгоор:

	— Туслах ий? түүнийг чинь би их өөрөөр боджээ гэв. 

	Сэргийлэгч Книффка:

	— Маргааш та нар Мюллер авгайд очиж бүгдийг тоочоорой! гэж шаардав. Зиги түгдэрч:

	— Хэрэв бид шүүгээгээ эргүүлж өгчихвөл туулайндаа саравчгүй болно шүү дээ гэхэд Сэргийлэгч:

	— А тогоо шанаганы шүүгээг хэлж байна уу? молтогчны саравч хийгээд сүүлд нь түүнийг чинь хүн хэрэглэж болох юм уу? Та нар тэр гарсан хохирлыг төлөх болно шүү гэхэд Эдэ маргааш бид бүгдийг хийж гүйцэтгэе, Сэргийлэгч гуай гэж амлав. 

	Буби хамгийн ард зогсож уйлна. Эльфридэ сэтгэл нь зовсон янзтайгаар: — Сэргийлэгч гуай, Буби үүний улмаас хүүхэд хүмүүжүүлэх газар очихгүй биз? гэхэд Сэргийлэгч:

	— Та нар бол пионерууд. Тийм учраас хүмүүжүүлэх өөр зам бий гэдэгт би итгэж байна гэв. 

	— Их баярлалаа, Сэргийлэгч гуай гэж Эльфридийн хоолой чичрэмтгий боловч бага зэрэг тайвширсан янзтай байв. 

	Амсэл:

	— Эргээд марш гэж командлав. Хэлэхэд амар боловч хийхэд тийм ч амаргүй ээ. Тэр нарийн зөрөг зам дээр тэрэг эргүүлэхэд тун төвөгтэй ажээ. 

	Буцаж эргүүлэхээс өөр зам ер олдсонгүй ээ. 

	
БЭРХТЭЙ ДАВАА

	Хонхны цочмог даралт гэрийн доторх чив чимээгүй байдлыг эвдэв. Нам зөөлөн алхаа хаалганы зүг ойртоно. Мюллер авгай хаалгаа нээж өгөв. 

	— Сайн байна уу? Мюллер авгай, хэргийн эздийг бид олсон. 

	— Эздийг? бүхэл бүтэн бүлгээр нь үү? яасан аймшигтай юм бэ? тэгээд миний молтогчин?

	— Орж болох болов уу Мюллер авгай?

	— Бололгүй яах вэ, Сэргийлэгч минь өршөөгөөрэй, би чинь ийм хачин болчихсон хүн гэж Мюллер авгай хажуу тийшээ зайлж сэргийлэгч Книффкаг оруулав. 

	— Та суу л даа... 

	— Зүгээр баярлалаа... 

	Сэргийлэгч Книффка, эмээ Мюллер хоёр өөд өөдөөсөө харж сууна. 

	— Сэргийлэгч минь надад энэ шуугиант өдрүүдийн талаар ярьж өгөхгүй юү? би ч ер нь өвчтэй боллоо гэхэд сэргийлэгч:

	— Таны молтогчин амьд, бас шүүгээг бид олсон. 

	— Тэгээд бүгдээрээ надад эргэж олдох болов уу?

	— Түүнийг зөвхөн та л шийдвэрлэнэ дээ гэв. Мюллер авгай: — Би юу? Юу гэсэн үг вэ? гэж гайхав. 

	Ингээд бүх явдлыг эмээ Мюллер сайн мэдэж авчээ. Эмээ уйлж:

	— Миний ач хүү хулгайч гэнэ ээ. Би ер нь учрыг олохгүй юм. Хэрэв тэгээд бүр дээрэмчин болбол яадаг бил ээ. Сэргийлэгч минь надад туслаач... гэхэд Сэргийлэгч:

	Мюллер авгай минь жаахан тайвширч үз. 

	— Миний ач хүү дээрэмчин болдог нь яасан аймаар хэрэг вэ?

	Сэргийлэгч:

	— Наад үг чинь арай хатуудаж байна. Мюллер авгай минь, хүүхдүүд бас буруу юм хийж болно. 

	— Гэвч... Яагаад тэр чинь асуудаггүй юм бэ? Тэгсэн бол дээр байсангүй гэж үү?

	— Таных зөв, гэвч учрыг нь ойлгооч... Эмээ Мюллер:

	— Би таныг ер ойлгохгүй байна. Та хүүхдүүдэд үргэлж л зөвийг өгөх юм. Одоогийн хүүхэд ийм болсон юм. Их тоогүй хэрэг шүү. Миний ач хүү санаанд ороогүй энэ хэргийн улмаас лав шийтгэгдэх байх даа гэж цурхирч уйлав. 

	— Таны ач хүүг шийтгэхгүй, ач хүү чинь танд бүх үнэнээ ярих гэсэн боловч зориг нь хүрсэнгүй шүү дээ. Одоогийн хүүхэд муу гэж та юугаар нь батлах юм бэ? Өөрсдийнхөө өдөр бүрийн бүтээлч хөдөлмөр хичээнгүй сурлагаараа тэд нар, таны боддогоос өөр болохоо харуулдаг юм шүү дээ. Хүүхдүүд чөлөөтэй цагтаа молтогчин маллаж үржүүлэх нь буруу гэж үү? Мюллер авгай, хэрэв эх эцэг нь учрыг ойлгохгүй бол зөвхөн хүүхдүүдэд бүх хэргийг үүрүүлж болохгүй шүү дээ гэх мэтээр сэргийлэгч Книффка их л ухуулна.

	— Би ач хүүдээ молтогчин чинь тоглоом биш шүү гэж үргэлж хэлдэг юм. Тэгсээр байтал болсонгүй ээ. Сэргийлэгч:

	— Хүүхдүүд тоглосон хэрэг биш шүү дээ. Тэд маш их зорилго өмнөө тавьсан. Тэгээд ч идэвх зүтгэлтэй хандсан юм. Тэд нар чинь юу ч мэдэхгүй, амьдралын туршлагагүй улс шүү дээ. Та харин тэдэнд туслах хэрэгтэй гэвэл эмээ Мюллер:

	— Би туслах ий? намайг ингэж шаналгаж зовоосон хариуд нь уу? гэж дургүйцнэ. 

	— Хүүхдүүд өнөөдөр танайд ирнэ. Тэд нар таны өмнө бүх буруугаа хүлээж уучлалт гуйх гэнэ лээ гэвэл Эмээ:

	— Уухай, Сэргийлэгч минь би цагдаа хүнийг арай өөрөөр бодсон юм сан. 

	— Бид бүх хүмүүст тусалдаг юм шүү дээ. 

	— Бүх хүмүүст ий! Бас хулгайч дээрэмчдэд үү?

	— Тэгэлгүй яах вэ. Тэд нар чинь дахиад зөв замаа олно шүү дээ. Эмээ:

	— Одоо үед юм болгон өөр болж дээ. Бидэн шиг хөгшчүүл эргэж учрыг олоход төвөгтэй болжээ гэв. Сэргийлэгч Книффка салах ёс гүйцэтгэв. Тэр:

	— Хүүхдүүдтэй ойлголцохыг та хичээж үзээрэй баяртай Мюллер авгай гэв

	Яг энэ үеэр 7 а-гийн хамгийн сүүлчийн цаг дуусах гэж байв. Эдэ:

	— Мюллер авгайд хэн хамт очих вэ? Бид хэлсэн үгэндээ эзэн болох хэрэгтэй шүү дээ. Урзэл:

	— Бүгдээрээ явцгаана, чанасан шөлөө бид бүгдээр хамтарч түлсэн болохоор бүгдээр хамт л халбагадах хэрэгтэй шүү дээ. Бид бүгдээрээ очиж буруугаа хүлээнэ. Амсэл:


— Уучлалт гуйх ч зүгээр л дээ, гэвч арай л багадмаар байна гэж бодолхийлнэ. Рольф даажигнаж:

	— Гарамгай дугуйчны хувьд чи л нэг сонирхолтой тоглолт үзүүлчих л дээ гэхэд Амсэл ажигч үгүй цааш нь:

	— Надад нэг санал байна. Мюллер авгайд молтогчноо маллахад нь ямар нэг аргаар тусалцгаая. Тэжээл өгөх, бууц хэвтрийг нь засах ажил бид хийж өгч болно шүү дээ... гэвэл яриаг Буби тасалж:

	— Эмээ яасан ч биднийг өөрийнхөө молтогчинд хавьтуулахгүй. 

	— Тэгвэл бид туулайн тэжээлийг нь дөхүүлж өгч болно биз дээ. Рольф:

	— Та нар юунд нь ажилд яарна вэ? Юу ч болсон жаахан хүлээцгээ л дээ. Эмээ Мюллер тийм ч их уурлаагүй байж болно шүү дээ. 

	— Чам шиг ийм сайхан тэнүүн дотортой төрсөн болоосой гэж Зиги болон бусад хүүхдүүд их зовцгоож яаж өнгөрдөг бол гэж сэтгэл түгшинэ. Эдэ:

	— Бид нар бас захирал, Ренатед хэлэх хэрэгтэй. 

	— Бид чинь нуухаар шийдсэн биш бил үү?

	— Гэвч цагдаа бүгдийг мэдсэн шүү дээ. Книффка гуай захиралд лав бүгдийг илтгэнэ гэвэл Урзэл:

	— Тийм тийм, захирал аль хэдийний мэдсэн ч байж магадгүй. Эдэ:

	— Гэлээ ч гэсэн бүгдийг бид өөрсдөө тайлбарлах ёстой. Тэгэхгүй бол хэтэрхий хулчиймтгай хэрэг болно шүү дээ гэж Урзэл руу хандаж:

	— Захиралд оч, чи сайн ярьдаг шүү дээ гэвэл Урзэл:

	— Ганцаараа ч үгүй шүү гэж татгалзав. Урзэлтэй хамт хоёр хүүхдийг явуулахаар сонгов. Эхлээд захиралд дараа нь Ренатед очих гэж тэд боджээ. Тэднийг захирлын өрөөнд ороход Ренате суух ажээ. 

	Яамай даа, бид нэг л удаа илтгэх хэрэгтэй боллоо гэж Урзэл бодно. Хүүхдүүд бүх үнэнээ тоочив. Захирал толгойгоо сэгсэрнэ. Захирал:

	— Та нар юу хийж байгаа чинь энэ вэ? Зөвхөн өөрсдийн эрх ашгийг бодоод тэр нэг ядарсан авгайг баахан тэвдүүлсэн хэрэг шив дээ. Урзэл зөөлнөөр:

	— Бид нар молтогчноо л асрах гэсэн юм л даа. Захирал:

	— Хүн ерөөсөө юмыг шийдэж хийхийн өмнө тухтай сайн бодох хэрэгтэй. Тэгвэл эцэст нь болохгүй бүтэхгүй зүйл гарах нь болгоомжлогддог юм шүү дээ. Хэрэв та нар урьд нь өөдтэйхөн ярилцаж шийдсэн бол ямар ч бэрхшээл тохиолдохгүй байсан юм Ренате:

	— Та нар тэгээд саравчаа хэр зэрэг дөхүүлсэн юм бэ?

	— Бид ер юу ч эхлээгүй хамгийн түрүүн мөнгө цуглуулах хэрэгтэй юм. Ренате:

	— Бага зэрэг мөнгө хэрэгтэй. Гэвч тэр нь гол асуудал биш. Толгой, дадлага туршлага бүх хэргийг шийдвэрлэнэ шүү дээ. Би аж ахуйн захиралтай ярилцъя. Та нарт тусалж юу магад гэхэд хүүхдүүд цөм хаалгаар гарангуут «их сайн боллоо» гэж уртаар амьсгаа авцгаалаа. Энэ үед бусад нь Мюллерийн коридорт зүрх цохилон зогсоно. 

	Эмээ Мюллерийг хаалга нээж өгөхөд тэд их л эелдэг мэндлэв. 

	— А та нар уу? гэж эмээ Мюллер шүд зуун хэлэхийн хамт нэгээс нөгөөгийн нь улнаас нь толгой хүртэл ширтэнэ. Хүүхдүүдтэй нэлээд ширүүнээр харьцах гэж эмээ бодсон ажээ. 

	Гэвч хүүхдүүд хэт их хилэнцэт хэрэгтэн шиг байсанд эмээ арга буюу зөөлөрнө. 

	— Мюллер авгай... гэж Зиги уртаар амьсгаа авна. Тэр бусдынхаа өмнөөс уучлалт гуйх ёстой ажээ. Түүний хүзүү нь айснаас болж ув улаан болжээ. Аз болж хэлэх үгээ бичиж авч шүү. Тэрнээс биш нэг ч үг амнаас гарахгүй нь гэж Зиги хажуу дахь охиндоо шивнэнэ. Чихрийн цаас шиг нугалсан зурвас бичгийг тэр гаргаж ирэв. 

	— Мюллер авгай гэж дахин хэлэв. Мюллер авгай:

	— Орцгоо, наад гутлаа өөдтэйхөн арчаарай. Бас баахан хог тарчих вий гэв. Эмээ анхандаа нэлээд ууртай уулзах гэсэн боловч санасандаа хүрэлгүй дуу нь зөөлөрнө. Гутлаа их л болгоомжтой арчиж бие биетэйгээ зөөлнөөр шивнэх, улиарга ааштай эдгээр хүүхдүүд эмээ ижийд их л таалагдсан бололтой. Эмээгийн хажуугаар өнгөрөхдөө хүүхдүүд цөм мэндэлнэ. Тасалгаанд орж хивсэн дээр гишгэхгүйг хичээж шахцалдан зогсоно. Зиги гурав дахь удаагаа эхлэв. 

	— Хүндэт Мюллер авгай гэж ёсорхуу эхлээд:

	— Бид танаас уучлалт гуйхаар ирлээ. Учир нь таны гал тогооны шүүгээг туулайн байр болгон хэрэглэсэн. Үүнийг дээр мэдэгдэх гэсэн боловч молтогчноос болж ажил маань замбараагаа алдаад амжсангүй гэв. Тасалгаанд нам гүм. Эмээ л дуугарахгүй болохоор өөр хэн ч юу ярих бил ээ. Рольф зүрхэлж:

	— Энэ л юм сан гэж эв хавгүй хэлэв. Эмээ:

	— Уухай? Миний шүүгээ тэгээд хаана байна?

	— Одоо сургуулийн хашаанд бий. Бидэнд туулайн саравч байхгүй. Шүүгээг түр хэрэглэж болох бол уу? Эмээ:

	— Миний молтогчин хаана байна вэ? гэхэд Буби тэвдэж эхлэв. Тэр хамгийн сүүлд орж ард нь зогссон ажээ. Буби:

	— Би, би түүнийг аваачсан. Тэр мөнгийг ч би тавьсан гэж түгдрэн арай чамай хэлэв. Эмээ чухам яах нь үл мэдэгдэх байдлаар нааш ир миний хүү. Чи тэр хөөрхий амьтныг аваачсан уу? гэв. Буби дуугүй зогсоно.

	— Одоохон авчир гэхэд Зиги хамаг зоригоо гаргаж:

	— Мюллер авгай танаас гуйя даа. Та эр молтогчноо наймхан өдөр л байлгаач. Бид туулай өсгөхөд хэрэглэх гэсэн юм. Таны молтогчинд өдөр бүр шинэ сайхан тэжээл өгч байя гэвэл Эмээ:

	— Харин та нарт сайхан зах гарах нь шив дээ, үгүй ээ. Түүнийг өнөөдрийн дотор эргүүлж заавал авчир гэв. Рольф дахин:

	— Шүүгээг нь яах вэ? 

	Эмээ:

	— Шинэ саравчтай болтлоо авч бай. Түүнийг зөвхөн түлшинд л хэрэглэх гэсэн юм. Ер нь даруйхан шиг саравч барьцгаа. Тэгэхдээ харин тасалгааг нь томоохон хийгээрэй, молтогчин чинь уудам байр, их агаар хэрэглэдэг юм шүү дээ гэв.

	Дотор нь уужирсан хүүхдүүд баярласнаа илэрхийлж салах ёс гүйцэтгэж байшингийн шатаар шуугилдан буулаа. Мюллер авгай хаалганыхаа өмнө, дээр үед бид ийм байсан болов уу гэж бодож зогсоно. 

	
ШИНЭ САРАВЧ

	Мужаанаас мужаанд, барилгын талбараас барилгын нөгөө талбарт хүүхдүүд гүйлдэнэ. Тэд бас модны заводоос асууна. Тэд хаа ч очсон, өөдөс бүхнийг үйлдвэрлэлд ашиглана шүү дээ гэдэг ганц л хариултыг авдаг ажээ. Нэг хэсэг нь шинэ мебель, нөгөө хэсэг нь орон сууцны шинэ барилга барина. Эдэ:

	— Бид бас молтогчнууддаа байр бэлдэх гэсэн юм. Тэгвэл арвин их мах, зөөлөн арьстай болно. Хэн ч бидэнд туслахгүй юм гэж модны заводод очоод бас л бүтэхгүй болоход гомдож хэлэв. Эдэгийн гомдлыг сонссон ажилчин хүүхдүүдээс чухам ямар учраас мод хэрэглэх болсныг асуув. Өөрийн төлөвлөгөөг нэгд нэггүй сайхан тайлбарласан нь сайн боллоо. 

	Жаазанд хэрэглэдэг 4x6 см зузаан тайрдас модыг авах зөвшөөрөл олдов. Таньдаг мужаанаас ихэд гуйсны эцэст Рольф 24 мм зузаан хоёр өөдөс олжээ. Ингээд л тэдний бүх олсон олз нь дуусав. Молтогчин маань сайхан амьдралыг хүсэж байна гэсэн өгүүлэл «Бөмбөр» сонинд нийтлэгджээ. Доод талд нь 4 тасалгаатай хоёр давхар саравч бариад юу хэрэгтэйг тодорхой өгүүлсэн ажээ. Амсэл таамагласан янзаар:

	— Их л мод дутах юм даа гэв. Дархны танхимаас дуу нийлүүлэн алга таших чимээ сонсогдоно. Энэ нь уран дархны багшийн санаачилгаар бүх дэлхийн эмэгтэйчүүдийн баярын өдрийг тохиолдуулан шифлэсэн үйлдвэрийн эмэгтэйчүүдэд пионерууд бэлэг өгсөн ажээ. 

	Үүгээрээ тэд шифлэсэн үйлдвэрийнхээ эмэгтэйчүүдийг баярлуулахыг боджээ. Ренате уран дархны багштай ярьсан болов уу? Хэрэв бид үүнийг мэдсэн сэн бол гэж Амсэл бодно. Хүүхдүүд уран дархны танхимын үүдийг тогшив. 

	— Сайн байна уу, Шольц багш аа? Бидэнд... бид... бидэн маш чухал... гэж эхэлтэл багш:

	— Юу гээ вэ та нар?

	— Туулайн саравч барих гэсэн юм. 

	— Модтой юу тэгээд?

	— Маш бага, бидэнд та туслах болов уу? гэхэд, уран дархны багш нь булан руу зааж:

	— Тэнд модны өөдөс хураалттай байгаа. Уул нь цэцгийн сав хийх гэсэн юм. Та нарын тухай Ренате над яриад гарсан. Та нар туулай өсгөж үнэхээр чадах юм уу?

	— Заавал чадна багшаа, та үзээрэй. Бид дөрвөн долоо хоногийн дараа дор хаяад хорин молтогчинтой болно гэж амлацгаав. 

	— За яах вэ тэгвэл тэр модыг авцгаа гэхэд хүүхдүүд багтаж ядталаа баярлацгаав. Шольц багш:

	— Нэг цагийн дараа хүрээд ирцгээгээрэй гэв. 

	Сургуулийн хашаанд хүүхдүүд бөөгнөрч «бөмбөр» сонинд бичсэн саравч барих зааврыг судалж цаг өнгөрөөнө. Рольф:

	— Дөрвөн тасалгаа? Үүгээр эхлэх шаардлага алга гэхэд Амсэл эсэргүүцэж:

	— Онц их мэддэг нь чи ч биш харин бид ерөөсөө саравч барьж чадах боллоо гэдэгт баярлах ёстой гэв. Хорин молтогчинтой болъё гэж бодож байна уу, үгүй юү? Түүнд дөрвөн тасалгаа чинь багадна шүү дээ гэв. Буби гайхуулж:

	— Жижиг араатныг маллах ба тэднийг арчлах тухай эмээд нэг ном бий. Тэр ном дээр дээрээс нь гурав давхарласан 9 тасалгаатай саравчны зураг барих заавар нь ч бий. Энэ л бидэнд таарах юм даа гэвэл Рольф:

	— Тэр номоо аваад ир л дээ. Хэрэв мод маань хүрвэл загварыг нь харж байгаад л хийчихье гэж зөвлөв. Бубиг номоо гуйхад эмээ Мюллер мэдээжийн юуны тулд яагаад хэрэглэх болсныг яв цав мэдэхийг хүссэн байлгүй яах вэ. Томоохон тасалгаатай саравч барихыг эмээ бас дахин зөвлөлөө. Тэгээд хүүхдүүд саравч барихад юуг анхаарвал зохихыг судлав. 

	Өмднийхөө халааснаас Амсэл хуучин хуанли, харандаатай гаргаж өгвөл харандаа нь 2 см урт, хуанли нь 1948 оных байв. Амсэл шаламгайлан бичсэн нь:

	1. Саравч барих газрыг сонгох ба хулгана зурмаас сэргийлэхийн тулд сайтар цэвэрлэх нь чухал. 

	2. Эхний фронтыг зүүн буюу зүүн хойш нь чиглүүлнэ. 

	3. Бороо, цас нарнаас хамгаалахын тулд саравчны дээвэр бүх биенээсээ 60 см өргөн буюу урагш илүү гарсан байх. 

	4. Шал засна. Ялгадсыг нь доош нь гоожуулахын тулд хооронд нь 8 мм зайтай модоор хийвэл таарна. Шалны дор нь ялгадас гадагш гарч байх ташуу хоолойг давирхайгаар хийх. 

	5. Ялгадасны савыг хаалганы ард тавих бөгөөд 10 см өндөр байвал зохино. Рольф:

	— Тийшээ хараач гэж Эдэг сургуулийн хашааны хаалга руу харуулж «Улрике» гэв. Эдэ түүний өөдөөс явав. «Золигийн жаал» гэж Рольф дотроо дургүйцнэ. Гэтэл Эдэ их л баяртай харагдлаа. Рольф учрыг нь олсонгүй. Улрике жижигхэн тэрэг ардаа чирчээ. «Модны өөдсүүд» хаанаас чи олоо вэ? гэж хүүхдүүд гайхна. Улрике:

	— Өөрийнхөө ааваас гэв. Эдэ:

	— Дэлгүүрийн ногооны хайрцгийн бүс. Буби шаланд хэрэглэж болно гэж мэргэжилтний хувьд дүгнэлээ. Үүнээс хойш Улрикег үзэх эрэгтэйчүүдийн үзэмж арай дээшиллээ. Дараа нь тэд өөрсдийн төлөвлөгөөний тухай Шольц багштай ярилцав. 

	Мод болон байгаа материал нь маш их хэмнэлттэйгээр есөн тасалгаатай нэг саравчинд чүү чамай л хүрч байв. Эхлээд зүсмэл модоор яс нурууг нь босгодог. Тэгэхдээ яс мод нь хазгай муруй болохгүйг хичээх хэрэгтэй байв. 

	Иймэрхүү олон зөвлөгөөг Шольц багш өглөө. Дээвэр дээр тусгай зузаан цаас хадах хэрэгтэй. Хаалганы нь дотор талаас нь пүршээр татна гэх мэтийн ихээхэн зүйлийг анхаарвал зохино. Харин гадна талыг нь тодхон шиг хурц өнгөөр будах нь зүгээр байв. Бас охид аль болохоор туслахыг хичээв. Шаргуу ажилласны дүнд гурван өдрийн дараа шинэ саравч бослоо. Туулайн зуслан ч баригдаж дуусав. Эмээ Мюллерийн түлшинд гал тогооны нь шүүгээг буцааж аваачиж өгөхөд эмээ их баярлаж их л олон юм шалгаав. Амсэл эелдгээр:

	— Та манай шинэ саравчийг сонирхсон ч болно шүү дээ гэхэд Эмээ:

	— За за хэрэв зав гарвал очилгүй яах вэ гэв. Амсэл явахдаа Бубид:

	— Чиний эмээ тийм ч их ууртай биш гэдгийг мэдэж аваа биз жаалаа? Би чиний хэлснээр эмээг чинь их өөрөөр бодсон шүү гэв. 

	
БЭРХИЙГ ДАВСАН НЬ

	Өнөөдрийн бүлгийн цуглаанаар гол сэдэв болгож «Молтогчныг маллах» тухай ярилцав. Эдэ:

	— Бид шинэ саравчтай боллоо. Одоо маллах ажиллагаагаа эхэлцгээе гэвэл Зиги ууртайгаар:

	— Харин надгүйгээр л гэснээ:

	— Балай юм, би л энэ ажлыг хийхгүй. Молтогчнуудын талаар зөвхөн бид, охид л санаа тавьж ажиллах юм. 

	Бид тэжээлийг нь үүрч хэвтрийг нь цэвэрлэдэг. Хэрэв хорин молтогчин арчлах бол бас л энэ янзаар явна гэж та нар бодож байна уу гэж зэмлэнэ. 

	Өдөр бүр нэг нэгээрээ ээлжлэн тэжээл тавьж байя гэсэн зүйтэй саналыг Зиги гаргав. Урзэл:

	— Хэрэв хорин молтогчин тэжээх дээр хүрвэл ганц ганцаараа ч дийлэхгүй харин үйлдвэрийн ажилчид шиг хамтарч бригад болж ажиллацгаая гэхэд, 

	— Энэ чинь зөв гэж тэр дор нь ажил болгохоор тогтжээ. Бригадууд тус тусын үүрэгт ажлыг хуваарилан авцгааж нэг бригад нь тэжээл цуглуулж, нөгөө нь авчирсан тэжээлийг нь тавьж өгөх, өөр нэг бригад нь хэвтэр цэвэрлэх болов. Долоо долоо хоногоор ээлжилнэ. Рольф, Амсэл хоёр нэлээд чухал үүрэг өөрийн бригадаас авсан нь шеф нэгдэлтэй холбоо барих явдал байлаа. Өвсөн тэжээл дутагдалтай тул энэ саналыг Урзэл гаргажээ. Рольф:

	Эмээ Мюллерээс мод хагалсны оронд нэг нэг тампуу өвс авна гэж модыг нь хагалаагүй боловч Амсэлтэй хамтарсан даалгаврыг холдуулах санаатай хэлэв. 

	Зиги, Урзэлийн саналыг дэмжиж:

	— Өвс сүрлийг бэлтгэхдээ тогтмол урьдчилсан баримжаатай байвал зүгээр юм. 

	Нэгдэл хүртэл бас нэлээд хол. Явган явбал бараг хоёр цаг хэрэглэнэ хэмээн ярилцаж маргааш гурав дахь өдөр гэрийн даалгаваргүй учир 14 цаг 30 минутад сургууль дээр уулзахаар тогтов. Тэгэхдээ бригад бүр нэг нэг түрдэг тэрэг авчрах болов. 

	Рольфийн бригад яг цагтаа цугларав. Ганцхан Амсэл алга байв. 

	— Нөгөөх чинь дахиад л сүүл барилаа гэж Рольф нэлээд ууртай хэлтэл Амсэл дугуйтайгаа ширүүн гэгчээр буланг тойрч гарч ирлээ. «Алхаад марш» гэж Амсэл командалж дэргэдүүр нь өнгөрөх гэтэл Рольф:

	— Чи ч уужуухан дотортой эр юм даа гэв. Амсэл:

	— Тэвдэх явдалгүй, туулайн зуслангийн ноён Рольф 1-ийг заларч явааг урьтаж очиж мэдэгдье гэсэн нь Рольфийн уурыг улам шатаав.

	— Чи ч болсон бид шиг явган таварч бага ч гэсэн зүдэрч үз л дээ гэхэд Амсэл:

	— Тэгэх үү бас! гээд дугуйн дээрээ мордож нүд ирмэх зуур алга болов. Рольф: — Чамд шанг чинь очсон хойноо өгнө өө гэж занана. 

	Нэгдлийн даргын конторын үүдэнд Амсэл нарлаж сууна. Рольф:

	— Баларсан муу хог гэв. Амсэл хэгжүүхэн ширтсэнээ:

	— Юу дуртайгаа авч болно гэв. Бригадынхныгаа баярлаж сүйд болно гэж тэр бодсон боловч дарга өөрөө ажлыг тийм хялбарт аваачсан нь хэнд ч таалагдсангүй. Өөрсдийн тэрэгний даацаар тэд ачиж болох байсан учир өвсийг сайн дарж ачвал нэгэнт ажил удаж ирсэн улсад ашигтай болох нь мэдээж хэрэг ээ. Нэгдлийн дарга:

	— Өвснөөс өөр юугаар тэжээдэг вэ гэж асуухад ирсэн тэд бие бие рүүгээ гөлрөн ширтэнэ. 

	Учир нь эрэгтэйчүүд урьд нь ганц ч удаа тэжээл тавьж байгаагүй ажээ. Ядахдаа Буби ирсэн сэн бол бас нэг юм хэлэх сэн байгаа даа гэж Рольф бодож зогсох нь арга ядсан хэрэг. Рольф:

	— Тэр талаар бид ер анхаарсангүй, зөвхөн охид л ажилладаг гэхэд нэгдлийн дарга:

	— Юмыг охидоороо урьтаж хийлгэдэг юм уу?

	— Үгүй ээ, бидний ээлж одоохон болно гэв. Энд Рольф анх удаагаа молтогчны талаар юу ч мэддэггүйгээ ухамсарч сэтгэл нь ихэд зовно. Рольф:

	— Та өөрөө молтогчинтой юу? гэвэл нэгдлийн дарга молтогчинтой болохоо хэлэв. Рольф:

	— Та молтогчноо юугаар тэжээдэг бол?

	— Ногоон тэжээлийг байх хугацаанд түүгээр л хооллодог юм. Ер нь иддэг хоол нь чанасан, түүхий төмсний хальс, янз бүрийн идэшний ногооны хаягдал, шар лууван, талхны үлдэгдэл тэгээд л өвс дөө. Хуурай тэжээлийг өгөх үед жаахан цэвэрхэн ус өгч байх нь зүгээр гэхэд. Амсэл:

	— Ямар ногоон тэжээлд хамгийн дуртай вэ? Нэгдлийн дарга:

	— Ногоон тэжээлийн үе дуустал жаахан зай байна. Гэвч та нар мэдэхийг хүсэж байгаа бол хэлж өгсөн ч болно. Ер нь тэгээд юм бүгдийг л иддэг амьтан. Зөвхөн хортой ургамлаар л хооллож болохгүй. Онц их дуртай ногоо нь зэрлэг багваахай цэцэг, халгай зэрэг олон ногоонууд байдаг. Тэр бүгдийг нэрлэж чадахгүй нь гэв. Амсэл цовоолгоор:

	— Тэгвэл бид урьтаж ургамал судлалын анхны мэдэгдэхүүнтэй болох хэрэгтэй гэвэл; Нэгдлийн дарга:

	— Мэдээжийн танай ургамал судлалын багш чинь лав тусална. Хэн хувьдаа цэцэрлэгтэй вэ? гэхэд Рольф, бас хоёр эрэгтэй хүүхэд гараа өргөв. Нэгдлийн дарга салах ёс хийж явахад хүүхдүүд баяр талархлаа илэрхийлж буцах болов. Гэтэл Рольф тэрэгний аралд бүдрэв. 

	Нэг нь бусдадаа:

	— Сүрлээ буулгацгаая, юу ч болсон Рольфийг энд орхиж болохгүй шүү дээ гэж зөвлөв. Рольф түүнийг эсэргүүцэж:

	— Тэгж болохгүй, туулайнд маань сүрэл чухал шаардлагатай. Түүнээс гадна өнөө орой туулайн байрыг цэвэрлэх ёстойг та нар мэдсэн биз гэхэд Амсэл: «Май» гэж Рольфт дугуйгаа өгөв. Энэ хоёр эртээдийн хэрэлдсэнээс хойш бие биетэйгээ үг солилцоогүй ажээ. Рольф гайхсандаа юу ч хэлж чадахгүй, дэмий л дугуйг барьж зогсоно. Амсэл:

	— Чадах нь уу, үгүй юү, үзээч гэж шаардав. 

	Дугуйн дээр Рольф мордож зөвхөн зүүн хөлөөрөө дөрөөлөн баруун хөлөө шулуунаар нь жийнэ. Эхлээд нэлээд зориг гаргаж туршсандаа овоо явж чадах боллоо. Дугуйгаар туршиж дуусмагц Рольф зөвхөн нь л:

	— Болох л юм байна гэж Амсэлээс далдирсаар, залхуу Амсэл дугуйгаа ингэж өгсөн нь түүнд ихээхэн өглөг шиг байгааг Рольф андахгүй ажээ. Амсэл:

	— Унаад яваач гэхэд Рольф

	— Чи тэгээд өөрөө? Амсэл:

	— Зүгээр би явган гүйнэ. Амсэлд Рольф гараа өгсөн нь зөвхөн «баярлалаа» гэснээс хамаагүй илүү ажээ. Хуучны өс хонзонгийн доогуур эцсийн зураас татах болсныг дэргэд нь зогссон бусад нь ажлаа. 

	Саравч цэвэрлэх Бубигийн бригад Урзэлийн тэжээлийн бригад хоёр цэвэр өвс сүрлийг хүлээж сууна. Эрэгтэйчүүд сургуулийн хашаанаас зөөлөн өвс авчирч саравчинд хэвтэр засав. Буби:

	— Үржүүлэлт маань одоо нэг эхэлж болох нь шив дээ гэхэд Хаане:

	— Эр молтогчингүй юу? Буби:

	— Тэр ч үгүй л дээ.

	— Эр молтогчноо чи дахиад нэг авч ир л дээ гэхэд Буби:

	Эр молтогчин руу нь аваачихгүй юу. 

	— Сайхан дэмийр вэ чи. Буби: — Дэмийрэх биш манай эмээ туулайн ажиллагаанаас бага зэрэг мэддэг. Тэр надад ярьсан юм. 

	— Ямар ч гэсэн илүү төвөгтэй. Чамайг ганцхан амьтан авчрахын оронд бид гурвыг чирэх хэрэгтэй болж байгаа шүү дээ. 

	— Эмээгийнх ч бас зөв хэмээн маргалдаж байснаа сургуулийн хашааны хаалгаар чирдэг хоёр тэргийг оруулж ирэхэд чимээгүй болов. 

	«Зүүн тийшээ марш! нэг, хоёр, гурав, дөрөв» гэж Амсэл командалж явна. Хашааны хаалгаар Амсэл эхний тэргийг чирч болгоомжтой оруулна. Гэнэт нэг залуу ирж тэдэнтэй нийлэв. Амсэл түүнд инээмсэглэж:

	— Өнөөдөр чиний аз дутжээ. Бүгд хийгдээд дуусчихлаа гэхэд Герт Рюкерт:

	— Түүнд би ер эргэлзээгүй шүү. Үгүй ээ ер гэж шинэ саравчаа харангуут Герт дуу алдах нь их гайхсан янзтай байсанд Амсэл сэтгэл хангалуунаар:

	— За хэр зэрэг болж вэ дээ? гэв. Герт:

	— Аргагүй аятайхан болж гэх нь түүнд үнэхээр таалагдсан ажээ. Буби:

	— Одоо молтогчин үржүүлэлтээ эхэлцгээе. Хаане:

	— Хэний нь зөв болохоо одоо л үзье, чи юу гэж бодож байна. Герт ээ, эмэгчнийг нь эр молтогчин руу нь аваачих уу, аль эсвэл эсрэгээр үү? гэвэл Герт:

	— Эмэгчин туулайнуудыг эрэгчин рүү нь аваачих нь зүйтэй гэж Бубигийн саналыг батлав. Хаане:

	— 1:0, чи яллаа Буби гэв. Энэ нь Хаане өөрийн бурууг амархан хүлээдэг шударга сурагч болохыг харуулах ажээ. Саравчаа цэвэрлэх бригад ажлаа дуусгаж цэвэр сүрэл асгана. 

	Герт тэдэнд зөвлөх нь:

	— Хэрэв молтогчнууд хээл олбол сүрлийг жижиглэн өгөх нь зүйтэй. Учир нь туулай үүрээ богино сүрлээр засдаг юм гэв. Герт:

	— Хэд хоноод тасалгааг нь цэвэрлэдэг вэ? гэвэл Буби:

	— Долоо хоногт нэг удаа гэв. Герт:

	— Зүйтэй сайн байна гэж магтаж, тэжээлийн савыг сайн цэвэрлэж байхаа мартуузай гэж захив. Урзэл, мэдээжийн бид ч гэсэн бохир аяганаас хоол идэхийг хүсэхгүй шүү дээ гэж Гертийн хэлснийг дэмжинэ. Амсэл:

	— Эмэгчин туулай хэдийд үүрээ засаж эхэлдэг бол? гэвэл Герт:

	— Хээл олсны хэдэн өдрийн дараа эхэлдэг. Үүрээ голлож өөрийн зөөлөн ноосоор засдаг юм гэв. Нэг охин:

	— Хээлтэй үедээ туулай ердийнхөөсөө их буюу шимтэй тэжээл хэрэглэдэг болов уу? гэхэд Герт:

	— Хэрэв туулай нь өлссөн шиг бол нэмж өгөх хэрэгтэй. Бөжингөө тэжээх үед нь шимтэй сайн тэжээл өгөх нь зүйтэй гэв. Нэг нь:

	— Шимтэй тэжээл нь тухайлбал ямар тэжээл байх бол? Герт:

	— Шимт тэжээлд үрт тариаг тооцдог. Арвай, овьёос өгөх нь хамгийн тохиромжтой. Нэг эмэгчин туулайд өдөрт гучаас, тавин грамм бодож өгч болно гэв. 

	Амсэл, манай бүлгийг шифэлж аваач гэж Герт Рюкертээс гуйв. Тэгвэл яасан гоё вэ гэж бусад нь шуугилдана. Герт:

	— Хэрэв та нар бүгдээрээ нэг саналтай байгаа бол надад татгалзах юм ер алга гэв. Гертийг хүүхдүүд тойрч түүний шифлэхэд бэлэн байгаад нь их л хөөрсөн бололтой. Герт:

	— За тэгээд тохиролцох шив дээ гэнгүүтээ номын сангаас хэрэгтэй номоо үзэцгээ, тэнд ашигтай зөвлөгөө их байдаг юм гэж зөвлөв. Буби:

	— Завсарлагаагаар хамтарч уншсан ч болно шүү дээ гэж сэтгэл нь хөдөлсөн янзтай хэлэв. Рольф:

	— Завсарлагаагаар? тэр үгүй ээ. Аль нэгдүгээр ангид байхад манай багш завсарлагаа бол зөвхөн амрах, толгой сэргээхийн тулд юм гэдэг байсан гэвэл Урзэл:

	— Бас тойрч ноцолдох шуугилдахад ч зориулаагүй юм шүү гэх нь түрүүчийн үг түүний сэтгэлд нийцээгүй бололтой. 

	— Тийм бил үү? Түүнийг өнгөрсөн урт хугацаанд мартчихжээ. Ер нь би нэг санал гаргая. Буби бид нарыг төлөөлөөд тэр номыг уншиг. Хэрэв бид асуухаар хэрэг гарвал түүнд очъё. Түүнээс гадна Герт өөрийн зөвлөгөө бүтээлтэйгээ бидний талд байна гэв. Герт: — Чи ч өөрийгөө сайхан цэвэрлэж байх шив дээ гэж сануулав. 

	Завсарлагаа бүрээр л Бубигийн ширээ рүү бөөгнөрөлдөнө. Бүх асуултад Буби хариулна. Эмээ Мюллерийнхээ туулайн тухай номыг үргэлж авч явах тул хүүхдүүд Бубиг молтогчин өсгөгч «Профессор» гэж нэрлэх болов. Заримдаа ч нэлээд ашгүйхэн маргаан үүснэ. Тийм ч учраас 7 а ангийг жижүүрийн багш нар онцгойлон их шагайна. 

	«Бетховен»-ийг жижүүртэй өдөр Амсэл хаалган дээр зогсож урьдчилан дохио өгч өөрөө цаашаа алга болно. 

	«Бетховен»-ний эхлээд хэлдэг нь: — Хичээлийн байранд чимээгүй байцгаа гэнэ. Нэг өдөр захиралтай хамт «Бетховен» 7 а-д ирж хэтэрхий шуугьдаг гэж муулав. 

	Яагаад тэгж шуугьдгийг Эдэ хариулах ёстой болсон. Захирал:

	— Сайн сахилгатай пионерууд байх нь молтогчин өсгөхөөс илүү юм шүү гээд цааш ярихаас өмнө бүгдийг дараалан ширтэж:

	— Одоо та нар жишээлбэл их л томоотой байна шүү дээ гэв. Тэд ангиараа их сахилгатай байхаар амлав. Гэвч биелүүлэх нь ховордоо. 

	
ИХ НЯРАЙЛАЛТ

	Үржүүлгийн бэлтгэл ажил дуусаж, хоёр долоо хоног өнгөрөв. Улбагарыг сүрэл дэвсэж үүр засахыг Зигийн бригад тэжээл өгөхдөө ажиглажээ. Эдит баяртайгаар:

	— Энэ чинь удахгүй зулзагалах нь гэхэд Зиги:

	— Би ч итгэхгүй байна гэж Эдитийн үгийг үл ойшооно. 

	— Эмэгчин туулай хоёрхон долоо хоногийн дараа үүр засвал хээл олоогүй хэрэг гэж манай «профессор» хэлсэн шүү дээ гэхэд

	— Тэр хэтэрхий мэдэмхийрчээ. Эмэгчин туулай үүр баривал бөжиндөө бэлтгэл хийж байгаа гэдэг нь ямар ч маргаангүй зүйл гэв. 

	— Буби л тэр зузаан номоос уншсан юм шүү дээ гэж мэлзэнэ. 

	— «Хатагтайнууд» минь юунд маргалдаа вэ? гэсээр Герт Рюкерт орж ирэв. Тэд дахиад л маргааныг шүүх хэрэгтэй болжээ. Герт:

	Зиги зөв, номдоо тийм юм. Номоос гадуур ч бас байлгүй яах вэ. Юу ч болсон түүнийг дахиад эрэгчинд нь аваад оч. Хэрэв эмэгчин туулай хээл олсон бол эрэгчнээсээ айж зугтахыг оролдож бувтнадаг юм гэж зөвлөв. Хүүхдүүд эмэгчин туулайнуудыг онцгойлон анхаарч тасалгааны нь өмнө чив чимээгүй бөөгнөрцгөөнө. Цагаан чихт нь их идэх болсон тул илүү тэжээл өгөх болжээ. Энэ долоо хоногт саравч цэвэрлэгч бригад их шамдалтай ажиллав. 

	Гертийн зөвлөснийг хүүхдүүд ширхэгчлэн биелүүлнэ. Урт шинэ сүрлийн хажууд жижиглэсэн сүрэл тасалгаанд нь овоолов. Бөжинг хүлээх хугацаанд Герт:

	— Намайг эзгүйд энэ үүрэнд битгий гар хүрээрэй! гэж гуйв. Ямар учраас болохыг Урзэл ихэд сонирхов. Үүнийг шалгахаас өмнө эмэгчнийг тасалгаанаас нь маш болгоомжтой гаргах хэрэгтэй. Тэгвэл тэр чинь үүр дээгүүрээ үсчихгүй шүү гэнэ. 

	Хүлээсэн мөч тун дөхжээ. 

	7 а-гийн хүүхдүүд их нярайлалтаас хожигдохгүйн тулд сургууль руу өглөө эртлэн гүйдэг болжээ. 

	Герт ч бас зохих цагтаа ирнэ. Тэр их ятгасны үрд цагаан чихтийг өөрийнх нь тасалгаанаас гаргав. 

	Герт үүрийг алгуураар дээрээс нь сөхвөл тойрон зогссон хүүхдүүд амьсгал даран ширтэнэ. Үүрийг бүр нээхэд бие биедээ шигдсэн есөн жижигхэн хар бөжин байлаа. Герт болгоомжтойгоор авч хуучин эсгий малгайдаа хийнэ. Арай бадирууныг нь үүрэнд нь буцааж тавьж маш жижигхэн гурвыг малгайдаа үлдээв. 

	Зиги гайхсан янзтай:

	— Чи наадуулыгаа яах нь вэ? гэхэд Герт

	— Зургаагаас илүү бөжинг цагаан чихт чинь тэжээж чадахгүй гэв. Зиги:

	— Тэгээд чи наадуулыгаа яах гэж? гэж өөрийн асуултыг дахин шамдамгуй шаардав. Герт:

	— Ална гэхэд Зиги:

	Яасан балай юм бэ? гэж Гертийг алгадчихмаар л байлаа. Амсэл:

	— Чи манай туулайнаас гурвыг шууд авч чадахгүй. Бид туулай өсгөх гэсэн юм шүү дээ гэхэд

	— Та нар төлөв байж юмны учрыг олж сурцгаа. Молтогчин өсгөгч бүр ингэдэг юм. Ер нь мэдээжийн цөөхөн сайн хэдийг өсгөх нь муу олныг өсгөхөөс дээр шүү гэх мэтээр хүүхдүүдэд учрыг ойлгуулах гэж Герт их л мэрийнэ. Тэр шөнө нь оргодол, зургаан бадируун бөжин гаргасан нь өөрөө тэжээж чадах ажээ. 

	Герт:

	— Ер оргодол чинь үржүүлгийн сайн туулайд орох юм шүү гэв. 

	Цагаан чихт, оргодол хоёрын бөжин нь гарсаар яг гурван долоо хонож их л бадируун болжээ. 

	Рольфийн өвдөг нь аль хэдийний эдгэжээ. Тэр нэг өдөр ангид хөөрсөөр гүйж ирж:

	— Нөгөөдүүл чинь үүрнээсээ гарцгаажээ гэж хашхирав. Бүгдээрээ гарч саравч руу өхөөрдөм амьтдыг үзэхээр гүйлдэн очвол үзэгдэх юм юу ч алга. Хүүхдүүд Рольфийг зэмлэнэ. Нэг нь:

	— Муу хар худалч гэхэд Рольф:

	— Бөжингүүд өвсийг амтархан идэж байсан. Би эрүүл учир юу үзэж харснаа мэднэ гэх зэргээр өөрийгөө хамгаална. Хонх дуугартал ганц ч бөжин үзэгдсэнгүй. Гэвч завсарлагаагаар саравчийн өмнө зогссоор байв. Үр ашиггүй ээ Рольф:

	— Та нар өөрсдөө их шуугих юм. Тэгсэн хойно ганц ч ил гарахгүй гэв. Тэд нам гүм болцгоов. Гэлээ ч гэсэн ганц ч үзэгдсэнгүй. Үдийн завсарлагаагаар Рольф бас л очив. Энд нөгөөдүүл чинь гэж Рольф хашхирч сургуулийн хашаа тойрон завсарлаж яваа хүүхдүүдийг дуудвал тэд үл итгэх ажээ. 

	— Тэгнэ ээ бас чи дахиад хуурах нь уу гэлцэнэ.

	— Үгүй ээ, би хуураагүй. Та нар өөрсдөө одоохон үзэцгээ гэсэнд:

	— Яасан илбийн юм шиг сонин юм бэ? Саяхан нь л энүүхэнд хярж өвс идэж байсан гэж Рольф өөрийгөө бас л зөвтгөхийг оролдоно. Хэн ч түүнийг итгэсэнгүй. Үүнээс хойш хоёр өдрийн дараа бусдынх нь хүлээсэн мөч иржээ. 

	— Яасан хөөрхөн юм бэ, яасан хөөрхөн юм бэ? гэж охид ам амандаа өхөөрдөнө. Яасан хөөрхөн юм бэ, яасан хөөрхөн юм бэ? гэж эрэгтэйчүүд бас охидоороо даажигнана. Гэхдээ бөжингүүдийн хөөрхнийг эрэгтэйчүүд дотроо хөөрсөх боловч зөвхөн охидыг л дамшиглаж байгаа ажээ. Энэ нь тэдний эр хүний тохийг олоогүй байцгаан харгаа биз ээ. Бөжингүүдийг байранд нь аваачихыг Эльфридэ зөвлөж бусдаасаа хариу хүлээнэ. Зиги:

	— Чи ч бас энэ талаар онц их юм ойлгохгүй шүү дээ гэж татгалзав. Ер нь бусдыгаа хамаг чөлөөтэй цагаа молтогчин үржүүлэлтэд зориулж байхад ганц Эльфридэ л зургийнхаа дэвтрийг дэлгэж зурж суудаг байжээ. 

	Өөрийнх нь бригад юу хийх ёстойг хийдэг боловч түүнээс гадуур үй түмэн ажлыг Эльфридэ сонирхдоггүй. Зиги:

	— Эмэгчин туулайг өөрийн бөжинг хөхүүлэхгүй болтол бөжинг эхтэй нь хамт байлгадаг. Энэ хугацаа нь наймаас арван долоо хоног юм гэвэл Эльфридэ:

	— Тийм удаан уу? гэж гайхан асуув. 

	Үүнээс хойш зөвхөн тогтмол тэжээл өгч байрыг тохижуулах биш өөр ихийг мэдвэл зохихыг Эльфридэ ойлгож авчээ. 

	
УЛРИКЕД ЗОЛГҮЙ ЯВДАЛ ТОХИОЛДСОН НЬ

	Нарлаг сайхан намрын өдөр усанд шумбаж бие шарах юутай сайхан бэ? Хиймэл нуурын захад халуун хүйтний хэмжээ бичдэг самбар дээр “Агаар 26°, ус 20°” гэж бичжээ. 

	Өнөөдөр Эдэгийн бригадын тэжээл өгөх ээлж юм. Очиж очиж ийм сайхан өдрүүдтэй энэ долоо хоногт таардаг нь гэж Эдэгийн бригадынхан уцаарлана. Эдэ:

	— Та нар усанд явж орцгоо, би ганцаараа тэжээл егье гэхэд Эдэ маань ганцаараа арай ч дийлэхгүй болов уу гэж нэг нь бодовч бусад нь Эдэгийн саналыг дуртай зөвшөөрөв. Эдэ:

	— Олуулаа шуугьснаас ганцаараа ч бас заримдаа зүгээр байдаг гээд цонхоор гадагшаа ширтэх нь өөрийгөө тайтгаруулсан хэрэг биз ээ. Эдэгийн найз нь хашааны хаалган дээр хүлээнэ. Тэр Эдэгээс нэг ах ажээ. Яасан гоё юм вэ? Өнөөдөр чинь ёстой нэг усанд шумбаж баймаар өдөр юм даа. 

	... Гэрийн даалгавар хойшоо. 1430-д нуур луу гэж найз нь Эдэг угтав. Эдэ:

	— Бүү эндүүрээрэй өнөөдөр миний ээлж

	— Чамгүйгээр ганц удаа болно биз дээ. Эдэ:

	— Өнөөдөр болохгүй нь тун харамсалтай, би бусдынхаа төлөө хийнэ. 

	— Ганцаараа юу?

	Эдэ:

	— Тийм ээ гэв. Эдэгийн найз нь:

	— Бүлгийн үлгэр жишээч удирдагч бөгөөд бригадын дарга болоод л тэр биз дээ гэж ёжлов. 

	Эдэ дургүйцэж:

	— Тэр ер хамаагүй. 

	Найз нь:

	— Хамтдаа усанд шумбая. Улрике туулайнд чинь тэжээл өгч чадна шүү дээ гэхэд Эдэ:

	— Тэгж ярихгүй. 

	— Юу тэгж ярихгүй гэж би бодвол тэжээл нь бэлэн л биз, өөр түүнд хэцүүрхэх юм юу байдаг юм бэ? Эдэ:

	— Үгүй ээ би явахгүй, бусдууд маань надыг харна. Тэд мэдвэл дэмий шүү дээ. 

	— За яршиг зурагт радиогоо чи минь шагай. Эхлээд нэг хүй нэгдлийн үеийн сүүдэр ший, дараа нь циркийн программ нэвтрүүлнэ. Эдэ:

	— Улрике чадах эсэхийг би мэдэхгүй байна л даа гэхэд найз нь:

	— Дүүдээ хаа ганц итгэх нь зүгээр юм биш үү гэв. Эдэ уртаар санаа алдаж найзынхаа үгэнд оров. 

	Эдэ гэртээ очиж:

	— Улрике миний дүү өнөөдөр ахдаа ганц удаа тус болох уу? Улрике:

	— Өнөөдөр би усанд орно. Эдэ: — Юу? Бүгдээрээ л ус руу явна гэх юм. Над нэг сайхан юм байна гэвэл Улрике:

	— Юу вэ?

	— Молтогчинд тэжээл өгнө. Улрике:

	— Очиж очиж тэгээд өнөөдөр, больё доо. Чи өөрөө хийхгүй юү. Эдэ:

	— Надад нэг чухал ажил гараад амжихгүй нь л дээ. 

	— Надад бас адилхан гээд Улрике гараад явчхав. Ийм сайхан өдөр шумбаж чаддаггүй бурууг өөрөө хийсэн хохь нь гэж Эдэ өөртөө хэлэн, диван дээр хэвтэж ном уншина. Улрике буцаж гэрийнхээ даалгаврыг хийхээр ширээний дэргэд суув. 

	Тэр үзгийнхээ ишийг аман дотроо эргүүлэн ямар нэгэн юмны учир олох гэсэн янзтай гөлрөн сууна. Эдэ номынхоо хажуугаар ажиглаж байснаа:

	— Би чамд туслах уу? гэхэд Улрике:

	— Хэрэггүй ээ гэж хариулаад дахин бодлогошрон сууна. Улрике:

	— Яадаг юм бэ? гэхэд Эдэ:

	— Юу вэ? гэж лавлав. Улрике:

	— Молтогчинд тэжээл өгөх. Эдэ:

	— Их амархан чи ердөө л ихээхэн ногоон тэжээл тавьчих. Тэгээд атгаараа өвс тасалгаанд нь хийх л юм гэхэд Улрике:

	— Тасалгаа гэдэг нь юугаа хэлээд байна вэ? Эдэ:

	— Тасалгаа гэдэг нь молтогчин амьдардаг саравчны нэг хэсэг юм. Улрике:

	— Та нар одоо хэдэн молтогчинтой вэ? Эдэ:

	— Гурван том, арван хоёр бөжинтэй гэдгийг чи мэднэ шүү дээ. Улрике: — Бөжингүүд нь хэр том бэ? Эдэ:

	— Ёстой л амьд тоглоом гэсэн үг хэчнээн жижигхэн хөөрхөн гэж санана гэж гараараа бөжингийн их багыг багцаална. Улрике:

	— Нээрээ юү? Эдэ:

	— Нээрээ нээрээ. Улрике:

	— Тэгвэл би тэжээл тавья гэв. Тэр дор нь саравчны түлхүүрийг өгч Эдэ гэрээс гарч гүйв. Зурагт радиогоор дамжуулах циркийн программыг Эдэ их л сэтгэл хөдлөн хүлээн сууна. Улрике хормогчоо оёж суунгуутаа хэлсэн цагт нь тэжээл өгөхийн тулд цаг руу байн байн харна. Арван есөн цаг болж Улрике гүйж одов. 

	Нялх амьтдын шуухинаа хамрыг хараад Улрике их л хөөрсөх бөгөөд бөжингүүд шинэ тэжээл хүлээнэ. Хаалганы утсан торны завсраар Улрике хэсэг хэсгээр нь өвс шургуулна. Тэдгээр жижиг амьтдын хоол олж идэх гэж бие биеэсээ өрсөлдөж чихэлдэх эсвэл биеэ сунгах зэрэг нь Улрикейн сонирхлыг их л татах ажээ. 

	Оргодол, бөжингүүдтэйгээ хамгийн доод давхарт юм санж. Улрике гараараа дүүрэн өвс атгаж мухар луу нь шидэв. Бөжингүүд шахцалдаж их л амтархан идэхэд Улрике тэднийг өхөөрдөн баярлана. Гэнэт Улрике чарлан босож эргэж харалгүй ямар нэг хүчит араатанд туулгасан мэт гудам даган зугтав. 

	Эдэ гэртээ байхгүй. Ижий аав нь сүүдэр шийнд явчихсан тул Улрике гэртээ ганцаараа уйлна. Саравч дороос нэг оготно гарсанд Улрике тэгж их айжээ. Улрике оготноос их айдгийг Эдэ андахгүй. Түүний айдгийг болиулах гэж Эдэ нэг өдөр гэртээ хулгана авчирсан гэнэ. Эдэ:

	— Хулгана, чамаас илүү аймтгай амьтан болохыг чамд үзүүлэх гэсэн юм гэж Улрикед хэлэв. Улрике их л тэвдэж ширээн дээр гарч хулганыг гаргатал айж чарласан гэнэ. 

	Улрике одоо орондоо шургаж чичирч хэвтэнэ. Энэ нь зөвхөн хулганаас айсандаа биш харин бөжингийн төлөө сэтгэл нь их зовох ажээ. Мэдээжийн тэд саравчнаас гарсан. Гудмаар дэгдэн яваа болов уу? Машинд дайруулчихвал яадаг бил ээ? Эдэ хаана ингэж уддаг юм бол?

	Шат өөд том том алхалсаар Эдэ ирж явахдаа оройтсоныг минь ижий аав уучлаасай гэж бодно. Гэвч сонирхолтой сүүдэр ший, циркийн программ нь түүний бүх сэтгэл санааг эзэмшсэн хэвээр. Эдэг ороход Улрике асар их золгүй явдал тохиолдсон мэт буланд цомцойн сууна. 

	Эдэ уулаасаа Улрикег аргадаж сураагүй ажээ. Тэр зөвхөн нүүрийг нь их л сайхан илж чадна. Тийм учраас Эдэгийн найзууд түүнийг шоолдог. Дүүгийнхээ үгийн учрыг олохгүй дэмий л ах нь айх боловч гэрт нь Улрикегээс өөр хүнгүй нь түүний сэтгэл нэг талдаа тайван. Эдэ:

	— Яагаад уйлаа вэ? гэвэл Улрике бүх түүхээ эхнээс нь аваад тоочив. 

	Эдэ бараг юу ч ойлгосонгүй. Тэр юу болсныг ойлгохыг ч хичээсэнгүй. Харин бодол нь нөгөө цирк рүү л тэмүүлнэ. Тэр араатныг номхруулагч юм уу амьтныг дасгалжуулагч болъё гэж бодож сууна. Тэр том арслан барууд баавгайнууд ёстой гоё оо! Молтогчин ч бас сайхан л даа. Гэвч... энд л Эдэгийн бодол уяатай. Улрике юу шулганаад байв аа? Тэр бас л уйлсаар. Улрикейн хоёр гараас Эдэ угзарч:

	— Молтогчин яагаа вэ? Чи сая юу гээд байв аа? гэхэд Улрике мэгшиж дахин ярив. Эдэ:

	— Чи чинь солиотой юм уу, ганц муу хулганаас болж молтогчноосоо салах гэж үү? Бушуухан хувцасла! явж эрье гэв. 

	Улрике мэгшин,

	— Харанхуй болж шүү дээ гэж айх ажээ. Эдэ:

	— Аймтгай бөжин минь түргэлээч. Бидэнд дөчин тавхан минут үлдээд байна. Аав ижийг ирэхэд оронд орсон байлгүй болохгүй гэж гарав. Үерийн өтгөн хар үүл тэнгэрийг харанхуйлж үе үе гялбаж агшин зуур харанхуйг гэрэлтүүлэн алсад тэнгэрийн нижигнэх нь Улрикед тун аймшигтай. Сургуулийн хашааны хаалга цоожтой. Эдэ:

	— Хашаа давъя гэж шивнэв Улрикег ах нь өргөж зузаан шавар хашаан дээр суулгаж

	— Наашаа байгаарай би цаад талаас нь өргөж авъя гэж Эдэ хашаан дээрээс цаад руу нь үсэрч дөрвөн хөллөж буув. 

	— Ө-шш! гэж чимээгүй байхыг анхааруулна. Харанхуйд нэг юм бөртгөнөх шиг. Алгуураар хөдөлж зөөлнөөр исгэрэх нэгэн зүйл дээр ах дүү хоёр ширтэнэ. Улрике:

	— Хүн байна! гэснээ, — Ирлээ! гэж хашхирав. 

	Эдэгийн өвдөг чичрэх боловч айгаагүй дүр үзүүлнэ. Гэтэл цахилгаан гялбаж орчин тойрныг агшин зуур гэрэлтүүлэхэд айлгасан хүнээ тэд танилаа. Харин тэр нь харанхуй шөнийн хүчит салхи намар цагийн мянга түмэн навчсаар наадаж байсан нь тэр ажээ. Өөрийн аймтгайгаас Эдэ ичив. Улрике

	Гэрээдээ явъя гэж гуйв. Эдэ:

	— Юуны урьд молтогчноо эрнэ гэв. Саравчны тасалгааны хаалга нь задгай хоосон. Тэд саравч тойрон тэмтэрнэ. Саравчны дороос нэг молтогчныг Эдэ мэдэж цахилгаан гялбалтаар түргэн гэгч шүүрэв. Золтой л алдчихсангүй. Тэр нь «оргодол» гэдэг молтогчин нь байв. Гэтэл бороо орж эхэллээ. Эдэ:

	— Бас энэ хар бороо нь гэж төвөгшөөнө. Ах дүү хоёр их л шамдамгай эрнэ. Бас бөжингөө гишгэчих вий гэхээс айх ажээ. Тэд хэчнээн эрэвч нэгийг ч олсонгүй. Гэртээ харих цаг болов. Улрикейн гараас Эдэ угзрах нь уур нь бас гараагүйн тэмдэг биз ээ. Бүлгийнхэндээ юу гэж хэлэх бил ээ? гэдэг бодол түүнийг эзэмшинэ. Ийм хүнд бодлоос ангижирч чадаагүй Эдэ зүүрмэглэж эхэлжээ. 

	
БАС ДАХИАД ХУЛГАЙ

	Эдэг өглөө сэрэхэд мөнөөх бодол түүнийг зовоосоор. Эдэ Улрикед:

	— Бидний энэ бүтэлгүй хэргийг хэнд ч хэлж болохгүй шүү гэв. Эдэгийн бодолд үй түмэн зүйл орж гарна. 

	Бүлгийнхэн маань намайг хэзээ ч уучлахгүй. Барилдахаасаа таахалзах нь гэгчээр эхлээд баахан ажил амлачхаад эцэст нь түүнийгээ бусдад түлхдэг ийм бүлгийн зөвлөлийн дарга байж болох уу? Үүнийг пионерын байгууллагаас зайлуулах хэрэгтэй гэх зэргээр хүүхдүүд маань зэмлэх болно гэж Эдэ бодно. 

	Эдэ өглөө эртэлж сургууль руугаа тэжээл өгөхөөр явсан авч хамгийн түрүүнд ч очиж чадсангүй. Эдэгийн бригадынхан их л түгшүүртэй угтав. Таван бөжинг хулгайд алдсан гэж Эдэгийн өөдөөс хашхиралдана.

	Хэдийгээр Эдэгийн бодол энэ асуудалд хөвж яваа боловч бусдынх нь сэтгэл тэгж их түгших нь түүнийг хөшөө мэт гөлрөн зогсоход хүргэв. Хулгайч авсан гэж бүлгийнхэн нь бат итгэх нь Эдэг улам зовооно. 

	Эдэ нэг ч үг дуугарсангүй. Нөхдийн нь хулгайч авсан гэдэг итгэл Эдэг улам л зовоосоор. Их ч удалгүй 7 а-гийн бүх хүүхдэд энэ шуугиан цахилгаан шиг тарлаа. Бүлгийнхнийгээ цуглуулах гэж Эдэ гараа өргөхөд гар нь чичирнэ. Хулгайчид чиглэсэн бүлгийнхнийх нь буруу бодол Эдэг эзэмших болов. Өсвөрийн пионерууд бол юунаас ч илүү үнэнчид дурлах ёстой гээд Ренате үгээ таслах нь Эдэг хүнд лантуугаар цохиод авах шиг боллоо. 

	Ренате үгээ нэг нэгээр цувруулж хэлэх нь Эдэд үнэхээр удаан санагдана. Чихээ ч тагладаг юм бил үү гэж Эдэ бодсоноо ер нь үнэнээ тоочъё гэж дотроо шийдсэн нь түүний сэтгэл амрах шиг боллоо. Алимын талбайгаас анги хүрэх замд элдэв янзын худал таамаглал, баримтыг ярьж шуугилдана. Нэг сонин зүйлийг Рольф мэдээлсэн нь 7 б-гийнхэн туулайн саравч барьсан гэнэ. Байгаа газар нь гэвэл Бүдүүний цэцэрлэгт. Үүнийг сонсмогц нэг хэсэг нь 

	— Дэрний уутыг одоохон угааж резин дэрийг бушуу хийл гэв. Диваны буланд цагаан чихт Эльфридийн хормой дээр хярж үсээ илүүлэх нь муурын зулзага мэт. 

	Гэртээ ухаанаа олохгүй зогссон Амсэл молтогчноосоо хоёул хаачих бил ээ? гэж асууна. 

	Үдээс хойш дугуйн аялалтай тул Амсэл молтогчноо баттай байранд орхих хэрэгтэй байлаа. Пийшингийн яндан гэж аятайхан юм байна шүү гэж бодонгуутаа молтогчноо хийж агаар орохоор нүх гарган таглав. 

	Хүү маань бас дахиад ямар хэрэг хийгээ бол доо гэж бодсоор Амсэлийн ээж гэртээ ирэв. Бас савтай боовыг олоод идчихээ болов уу даа гэж бодно. Пийшиндээ дулаан цагт гал түлэхгүй тул Амсэлийн ээж янданг нь агуулах сав болгон хэрэглэх дуртай юм. 

	Савтай боовоо авах гэж гараа янданд явуулснаа гэнэт цочиж гараа сугалав. Ээ бүү үзэгд. Энд юун амьтан байдаг бил ээ? гэж хашхирав. Молтогчин ч бас авгайгаас багагүй цочиж яндангийн харанхуй хөндийгөөс аймтгай нүдээ бүлтэлзүүлж хярна. Мань молтогчин боовноос нь грекийн самрын хэртэй нүх гарган идсэн тул түүний сахалд боовны үрдэс наалджээ. 

	Рольф молтогчныг гэртээ байлгах нөхцөлгүй болж цэцэрлэгт авч гарав. Тэр гэнэт хүний дуу сонсмогц давхин босож өөрийн үүргийг дахин санав. Рольф хараацай шиг түргэнээр цэцэрлэгийн байшингийн дээвэр дээр гарч ажиглана. «Бүдүүний» цэцэрлэгт чив чимээгүй бөгөөд шинэхэн барьсан саравч ойрхон харагдаж байв. Молтогчноо харалгүй бас болохгүй гэж Рольф бодно. Рольф яаралгүйгээр дээвэр дээрээс үсэрч нуга дээгүүр жирийв. Харин молтогчин нь зэргэлдээ айлын цэцэрлэгийн хашааны орчим дэгдэнэ. Рольф бөжингөө гар дээрээ өргөж яг л жаахан хүүхэдтэй ярих мэт, хайгуулдаа чамайг бас авч явах хэрэгтэй юү? Хэрэм өөд авирахад чи арай жижиг шүү дээ гэж Бөжинг хүзүүнээс оосорлож интоорын хөгшин модны ёзоороос уяв. Рольф:

	— За идэх хоол чамд хүрэлцээтэй, намайг иртэл томоотой байгаарай гэх зуураа намайг манай хүүхдүүд мэдэхгүй нь их хэрэг. Тэд чинь мэдвэл баллана шүү гэж бодно. Рольфийн арчилгаа молтогчинд мэдээжийн таалагдсангүй. Рольфийг дөнгөж явтал молтогчны уяа хүзүүг нь боов. Молтогчин хяхтнахад Рольф маш их цочиж айв. Рольф уяаг тайлж цэцэрлэгийн урдах усны хуурай торхонд молтогчноо хийв. Тэр хайгуулаа дахиад үргэлжлүүллээ. Хөрш цэцэрлэгт нам гүм. Маш болгоомжтойгоор Рольф өндөр хашааг давж нэг цэцэрлэгээс нөгөөд нь дамжина. 7 б-гийн молтогчны саравчны урд Рольф гайхаж зогсов. 

	Нүдээ хэчнээн арчиж харавч эргэлзэх явдалгүй ажээ. Саравчны тасалгаануудын хаалга нь хийгдээгүй учир молтогчин байхгүй нь мэдээж хэрэг боллоо. 

	Маргааш өглөө нь Эдэ тэжээл өгөхөөр хамгийн түрүүнд сургууль дээр ирэв. Шинэ тэжээл бэлтгээгүй тул тэр ихэд уурлав. Багваахай цэцгийн навчийг хуруундаа ороож торгон цаас шиг яасан ч нимгэн юм дээ гэж Эдэ ганцаараа ярина. Дараа нь хоосон тасалгаануудын өмнө мэлийн зогслоо. Энэ чинь юу гэсэн хэрэг вэ? гээд ямар нэгэн хүн хариулах болов уу гэсэн шиг эргэн тойрон ширтэнэ. Түүний харц гэнэт хурцаар тусав. Хашааны ёроолд нэг юм хөдөлнө. Энэ байна... Эдэ улам хурцаар ширтэнэ. Энэ лав молтогчин шүү гэж бодмогц ганц үсрээд туулайг барив.

	Урт ургасан өвсөнд жижигхэн бөжин олох нь төвөгтэй тул Эдэ тэгж үсэрсэн хэрэг ээ. Чи хэнийх нь вэ? Оргодлын бөжингүүдийн нэг үү? Аль эсвэл нөгөөдүүлийнх нь үү? гэж Эдэ бодно. Ер нь цагаан чихт, оргодол хоёрын бөжингүүд хоорондоо маш адилхан юм. Цагаан чихт, оргодол хоёр бол мөнгөлөг молтогчны цайруу арьстанд багтдаг. Эдгээр будилаантай асуудлын шийдийг Эдэ олох гэж ядна. Зиги Эльфридэ хоёр хаалгаар орж ирэх нь харагдав. Хоёулаа гартаа нэг нэг молтогчин тэвэрчээ. Эдэ баяртай:

	— Та нар наадуулыгаа хаанаас ол оо вэ? гэхэд Зиги Эльфридэ хоёр гайхаж бие бие рүүгээ ширтэнэ.

	— “Ол оо вэ?” гэнэ үү? Зиги:

	— А, чи өчигдөр бид юу хийснийг мэдэхгүй. Чи гэнэт алга болсон шүү дээ гэхэд Эдэ:

	— Миний дотор эвгүй болоод гэхэд түүний царай бас л цайв. 

	Та нарын өчигдрийн хийснийг мэдэх юм сан гэж Эдэ их л сонирхоно. Эльфридэ:

	— Чи наадхыгаа хаанаас олоо вэ? Эдэ:

	Энэ өвсөнд хярж байсан. 

	— Эндээс олсон бол оргодлын бөжингүүдийн нэг лав мөн гэв. Бас Рольф Амсэл хоёр өөрсдийн зочдын хамт ирж явна. Зигигээс тэд сонин зүйл сонсов. Амсэл тушаасан янзаар:

	— Тэгээд та нар бас л энд зогссоор уу? Нааш ирцгээ гэв. 

	Удалгүй 7 а-гийнхан бүгдээрээ туулайнуудыг хайж эхэлцгээв. Амсэл нэгийг, Эдит хоёрыг оллоо. Бас нэгийг хашааны ёроолоос Буби гаргаж ирэв. Урзэл:

	— Одоо ганцхан үлдлээ гэж баяртайгаар хэллээ. Зиги итгэлтэйгээр:

	— Түүнийг ч гэсэн заавал олно гэнэ. Өнцөг булан бүрийг тэд шагайж өндөр өвсийг самнавч олддоггүй ээ. Эльфридэ:

	— Хулгайч их тэвдсэн байна. Тийм учраас авсан олзоо тараагаад үлдсэн ганц молтогчныг авч явжээ гэж дүгнэхэд хэн ч эргэлзсэнгүй. Нэг нь:

	— 7 б-гийнхнээс өшөөгөө авцгаая гэж уриалахад Рольф:

	— «Бүдүүний» цэцэрлэгт тэдний саравч нь барьж дуусаагүй байна бил ээ гэхэд Урзэл:

	— Тэд нар ч аваагүй байж болно л доо гэв. Эльфридэ сэтгэл зовсон хэвээр ажээ. 

	Одоо л би бүгдийг ярьж болох юм гэж Эдэ бодож сэтгэл нь хөдөлнө. Гэтэл бусад нь Эльфридийн саналыг эсэргүүцэж яасан мунхаг жаал вэ, юмыг чи жаахан ч гэсэн бодож байл даа. Молтогчнуудынхаа ихэнхийг нь оллоо. Сүүлчийн ганцыг эрвэл бид бас олно шүү дээ гэв. Амсэл дахиад тушаасан нь:

	— Нүдээ нээцгээ! Битгий залхуур! гэвэл хонхон дуу тэднийг хичээлийн байр луу дуудах тул түргэлэх хэрэгтэй болов. Үнэнээ хэлэх гэхээр ер болохгүй юм гэж Эдэ бодон толгойгоо унжуулна. 

	Эдэд орой хоол идэх дур хүрсэнгүй. Эцэг нь түүнийг гайхаж ширтэн:

	— Юу болоод ингэж урвайчихаа вэ? Аавдаа ярь! гэх нь Эдэгийн дотрыг эм шиг тайвшруулав. Эдэг хариулахаас урьтаж Улрике:

	— Чи сургууль дээрээ бүх үнэнээ тоочоо юу? гэхэд Улрикег дүүгүй бай гэж дохиж Эдэ ширээн доогуур хөлөөрөө зөөлөн өшиглөв. 

	Улрике:

	— Ёо ёо хөл хөл! гэж хашхирлаа. 

	— Яагаад байна аа? гэж аав нь ширүүнээр зандрахад «мэдсэнгүй» гэж Эдэ уучлалт гуйж Улрикегийн гарыг барив. 

	Улрике ч тэр дороо зүгээр болов. Эцэг нь:

	— Ярихгүй бол гар! гэхэд Эдэ бүх үнэнээ ярьж эхлэв. Бас өөрийнхөө хулчийсныг хүртэл ярилаа. Толгойгоо унжуулж зогссон Эдэд аавыгаа ч харах зүрх хүрсэнгүй. Аав нь ганц ч үг дуугаралгүй сууж хүүгээ ажиглана. Гэнэт Эдэгийн хийсэн ажил нь санаж боломгүй зүйл мэт бодогдоход аав нь толгойгоо сэгсэрнэ. Дараа нь зөөлнөөр хэлсэн нь:

	— Би ч бас хүүхэд байсан юм. Юм бүгдийг л зөв хийгээгүй нь мэдээжийн хэрэг. Гэвч шиг ийм хулчиймтгай хэзээ ч байгаагүй. Хүү минь хулчгар зангаас хүн жаахан ч болов тойрох хэрэгтэй юм. Үүнийг л би чамаас хүсье гэв. 

	
ДАРААГИЙН ӨДӨР НЬ

	Буби гудам даган сажилна. Хичээл эхлэх болтол нэлээд зайтай, ойр хавийн гудамд нам гүм. Ийм эрт цөөхөн хүүхэд гудамд гарчээ. Буби баяртай явна. Хэдэн өдрийн өмнө түүнд эмээ нь:

	Ойрдоо эмээгийнх нь үе мөчөөр өвддөг дахин хөдөллөө. Энэ зундаа ч лав намдахгүй биз. Гэвч оройдоо салхинд гарахаас гадна өглөөдөө бас жаахан явж байвал зүгээр юм. Энэ молтогчнуудыг жаахан арчилж үзвэл яана вэ? гэсэнд Буби баярлахдаа эмээгээ золтой л унагачихсангүй. 

	Түүнээс хойш Буби өдөр бүр нэг цагийн түрүүн гэрээсээ гарч гүйнэ. 

	Өнөө өглөө эмээ нь Бубид халаасны мөнгөнд 1 төгрөг илүү өгчээ. Эмээ нь инээж: — Чи шагнал хүртлээ шүү гэжээ. Буби туулайн тасалгааны хэвтрийг зассан. Эмээ маань баярлана гэж бодож явтал сүртэй чарлах чимээ түүний бодлыг өөр тийш нь хандуулав. Сургуулийн хашаанд аж ахуйн эрхлэгчийн сагсгар үстэй том хар нохой ямар нэг амьтан руу ууртайгаар дайрч харагдана. Аж ахуйн эрхлэгч нохойгоо уяанаас нь барьж нохойны сүртэй боргоогоор хүүхдүүд олноор цугларч их сонирхоцгооно. Нэгдүгээр ангийн бололтой гурван хүүхэд гар гараасаа барилцаж хашааны ёроолд их л хөгжинө. Зөвхөн Буби л тэвдэв. Молтогчны саравчны урьд уурласан нохой тэмүүлж газар малтана. Саравчны дор нэг аймхай молтогчин хяржээ. Нохойг зайлуулахыг оролдож Буби алга ташин бархиравч тэр нь үл тоомсорлох мэт байхад яах ч аргагүй мэт санагдав. Буби чулуу авч нохойг арай оносонгүй хажууд нь тусав. 

	Нохой бөгсөө жаахан хөдөлгөснөө ер анзаарсан шинжгүй байв. Гэтэл Эдэ, Вернер хоёр тэжээл өгөхөөр ирлээ. Хашааны хаалга бас түгжээтэй байв. Буби:

	— Молтогчин руу нохой дайраад байна аа гэж түрүүлэн хашхирав. Тэр хоёр нь ч саравчны өмнө нохой өндөрт авч цацах шороог харжээ. Дараа нь саравчны доогуур ухсан нүхээр уурласан нохой толгойгоо шургуулж цаашилж бүхэл биеэрээ орохыг оролдоно. Багтахгүй болоход маш дадамгайгаар эргэж толгойгоо гаргав. Гэвч бас л дахиад тэр хошуугаа газарт шаасан хэвээр. Эдэ:

	— Хэрэв чи молтогчныг минь хазвал үртэсгүй болгоно доо чамайг гэж занана. Буби аль хэдийний чичирч эхэлжээ. Гэнэт номоо хашаан дээгүүр шидэж Буби хашаа өөд зүтгэв. Тэр арай чамай жаахан дээшилснээ дахиад доош гулгах нь их л инээдэмтэй. Үүнийг нь олон хүүхдүүд тоглоом болгож алга нийлүүлэн ташна. Бас Зиги ирж сургуулийн хашаан дахь явдлыг сандарсан харцаар ширтэнэ. Нохой өөрийн зорьсондоо хүрэхэд маш богино хугацаа үлдлээ. Нохой руу Буби дөхтөл Зиги хорьж:

	— Чи чинь солиороо юу? Цаад хоточ чинь урна гэж цамцных нь хормойноос татав. Буби:

	— Харин надад туслаадах гэж шаардав. Хүүхдүүд түүнийг өргөж хашаа давахад нь тусаллаа. Буби нохойд ойртохдоо элгэндээ цүнхээ барьсан нь бамбай болжээ. Нохойг тэр хөлөөрөө зайлуулахыг оролдоход нохой эргэж хөлийг нь хазаж дахин ухсан нүхэндээ толгойгоо хийн цааш маажлав. 

	Буби цүнхтэй номоороо нохойг цохитол нохой гэнэт нүхнээс сугарч Бубид аслаа. Цүнхээрээ тэр зөвхөн нүүрээ хамгаалж дөнгөнө. Харин зогссон хүүхдүүд сүртэй тэр тэмцлийг зогсоох аргаа олж ядна. Урзэл:

	— Бубид туслаач гэнэ. 

	Хэн нь зоригтой вэ? гэдэг асуулт бүгдийнх нь өмнө тавигдав. Нэг ч үг дуугарсангүй байсан Эдэ хашаа давлаа. Хүчтэй өшиглөж Буби нохойг түр зайлуулавч уурласан нохой саравч доогуур дахин шургав. Молтогчинд нохойг халдах хүртэл Буби айж тэвдсэн хөөрхий амьтныг авч цүнхэндээ хийтэл уур нь хүрсэн хоточ нохой Бубигийн гараас хазав. Тэвдсэн үед Эдэ ирж молтогчныг аварлаа. 

	Бубигийн гараас цус их гарах тул эмчид бушуухан явав. 

	Эмчид очиж тариа хийлгүүлсэн цонхигор царайтай Буби хоёр дахь цагийн хичээлд ирэв. Энэ явдлаараа Буби бусдадаа өөрөөр үнэлэгдэх боллоо. Бусдынх нь боддог урагшгүй жаахан жаал биш байсан нь тодрох ажээ. Бубигийн гараас цус их гарах нь түүний бүр эгнэхээргүй зүрх гарган тэмцсэнийг харуулна. Хайнц Мюллерийг урьд нь ийм хүүхэд гэж санасангүй болохоо бусад нь шагшиж магтана Охид ч бас түүний зоригийг гайхна Охидын дунд Эльфридэ хүзүү нь улайчихсан сууж Бубигийн гавьяаг өөрөө бүтээсэн юм шиг баярлах ажээ. Тэр Буби руу нууцгай нүдээр үргэлж ширтэнэ. Ер нь Эльфридэ ихэвчлэн нууцаар Бубид үргэлж дотно байдаг. 

	Завсарлагаагаар Ренате руу Эдэ очив. Учир нь тэр бүх үнэнээ тоочихоор аавдаа амласан юм байжээ. 

	Ренате чагнаж байснаа яг л Эдэгийн аав шиг гайхсан янзаар:

	— Чи одоо тэгээд яах гэсэн юм бэ? гэсэн асуултад хариулахад Эдэд үнэхээр хэцүү байлаа. Өөрийн нь хулчиймтгай занг бүлгийнхэнд нь тодорхойлж түүний харьцааг шүүмжилснийг Эдэ сонссон бил ээ. Энэ удаа ч эцгийн нь хэлсэн «хулчгар явдлыг устгавал таарна» гэсэн нь дахин давтагдав. Эдэ:

	— Би өөрийн бүлэгтээ үнэнээ хэлнэ гэж Ренатегийн асуултад хариуллаа. Юу болсныг хүлээсэн Эдэгийн бүлгийнхэн пионерын танхимд цаг харан сууна. Өнөөдрийн цуглаан төлөвлөгөөнд ч ороогүй тэгээд бас Ренате тэр талаар юу ч дурсаагүй нь охид хөвгүүдийн анхаарлыг татаж байв. Ренате ирж бүлгийн өмнө зогсож цуглааны учрыг тодорхой ярив. Эдэ өөрөө ярих болтлоо шанаагаа тулж тонгойн сууна. Эдэг ярьж эхэлтэл учрыг сонсохыг хүссэн бүлгийнхэн нь түүний өөдөөс эгц ширтэнэ. Эдэ өөрийн хийсэн алдааг цэвэрлэх гэж оролдсонгүй зөвхөн л хийсэн алдаагаа тоочиж уучлахыг гуйв. Дараа нь чив чимээгүй болов. Энэ чив чимээгүй нь Эдэд ер таалагдсангүй. Энэ зовлонгоос түргэн салгаж өгөөч ээ гэсэн шиг Ренате руу уйтгарт харцаар Эдэ харав. 

	Ренате бүлгийнхнээс:

	— Энэ талаар юу бодоцгоож байна вэ? гэхэд хүүхдүүдийн зарим нь суудал дээрээ холхино, зарим нь бачимдангуйгаар хоолойгоо засна. Урзэл эхэлсэн нь:

	— Эдэ яагаад ийм удаан, дуугаа хурааж явж чадсаныг би ойлгохгүй байна. Биднийг үнэхээр их мэхэлжээ. Гутлын мөрөөр хулгайчийг барих гэж хэчнээн их цаг гарзадсан бил ээ гэхэд

	— Хэчнээн их тэвдлээ гэж Эльфридэ нэмж зэмлэв. Амсэл:

	— Савтай боов идүүлсний улмаас надад тохиолдсон шийтгэлийг бодоход ч гэсэн Эдэгийн тарьсан гай ер нь их юм. Эльфридэ:

	— Үгүй ер, миний молтогчин ч бас дэр балиартуулчихсан. Тэглээ гээд галав юүлээгүй шиг санагдах юм гэж эсэргүүцнэ. Урзэл цааш ярьсан нь:

	— Эдэг бид пионерын дүрэм зөрчсөн гэж үзэх ёстой. Хэдийгээр хийсэн алдаагаа хүлээж уучлалт гуйж байгаа боловч шийтгэх л хэрэгтэй. Учир нь Эдэ өөрөө бүлгийн удирдагч. Зүй ёс нь бусдад үлгэр жишээч байх ёстой гэхэд

	— Хэзээ язааны хөгшчүүл шиг гэж Рольф бодож сууна. Бригадынхнаас нэг нь босож:

	— Эдэ алдаагаа засна гэж зөвхөн хэлэх биш түүнийгээ ажил дээр баталж харуулах хэрэгтэй гэхэд Ренате:

	— Чухам яахыг тодорхойлооч гэхэд асуулгасан хүүхэд босож:

	— Эдэ ямар нэгэн онцгой үүрэг авч түүнийг биелүүлэх хэрэгтэй гэв. Бас нэг нь:

	— Тэр үүргээ биелүүлтлээ Эдэ галстукаа авбал зохино гэв. Зиги:

	— Эдэ пионерын дүрэм зөрчсөн. Тийм учир түүнийг пионерын байгууллагаас удаан хугацаагаар хасвал таарна. Рольф:

	— Тэгвэл бид бүгдээрээ л хасагдах байх даа гэх нь гал тогооны шүүгээг авсан намтрыг лав санасан хэрэг биз ээ. Урзэл:

	— Эдэ пионерын дүрмийг онц хүнд биш шалтгаанаар анх удаагаа зөрчиж байгаа юм. Хөөх нь арай хатуудна гэв. Ренате ч бас тэгж боджээ. Буби гараа өргөж үг хэлэх зөвшөөрөл авч:

	— Эдэ өнөө өглөөхөн хүртэл надад бас молтогчинд тусалсан. Эдэ байгаагүй сэн бол молтогчныг аварч чадахгүй байсан л даа. Үүнийг бид бас анхаарах хэрэгтэй гэхэд Зиги:

	— Тийм л дээ, би санал гаргахаасаа өмнө сайн бодож чадаагүйгээ ойлголоо. Харин Эдэг молтогчин маллах эрхийг нь 4 долоо хоногоор хасъя гэвэл Ренате:

	— Энэ санал надад хамгийн зүйтэй юм шиг санагдана. Гэвч чи юу гэж бодож байна? гэж Эдэгээс асуув. 

	Эдэ толгойгоо унжуулж:

	— Би ямар ч их шийтгэл байсан заавал хүлээнэ. Гэхдээ дөрвөн долоо хоног молтогчинд ойртохгүй явах нь хэцүү л юм даа гэв. Бүлгийнхэн нь Зигийн саналыг дэмжив. Ренате дахин

	— Би бас нэг дамжуулбал зохих сайхан мэдээтэй байна. Танай бүлгийн гишүүн Теелман пионер Хайнц Мюллер өөрийн нөхөр Рольф Бардын хичээлд нь үргэлж тусалдаг тул олон багш нар түүнийг сайшааж байна гэв. 

	Амсэл Бубиг нөхөрсгөөр мөрөн дээр нь алгадаж босооч, чамайг хэлж байна шүү гэнэ. Ренате цааш нь:

	— Танай багш нар л мэдээлсэн юм. Рольф ялангуяа тоонд их сайжирч бусдыгаа гүйцэж байгаа гэнэ. Энэ хэвээрээ мэрийлттэй явбал 8-р ангид саадгүй суралцаж чадах байна. Бас сүүлийн долоо хоногуудад хичээлдээ шамдаж амжилт гаргасан Рольфт баяр хүргэе гэж Буби Рольф хоёртой гар барив. Эльфридэ хэдийгээр их ичимхийрэх боловч Ренатед Бубигийн шархадсан гарыг аль болохоор мэдэгдэхийг хичээнэ. 

	Буби маань дор хаяад лав их магтуулна гэж Эльфридэ бодох ажээ. Ренате:

	— Наашаа ирцгээ гэж инээмсэглэнэ. Тэр, хоёр гар дээрээ нэг ном тавьж: — Байгалийн үзэгдлийг ердийн, хоосон мэдээжийн зүйл шиг боддоггүй, харин түүний нууцыг судлахыг хүсдэг хүнд энэ ном нөхөр нь болох юм. Хайнц Мюллер бөжинг үлгэр жишээч зориг гарган хамгаалсан тул түүнийг энэ номоор шагная. Хайнц Мюллер лав баярлах биз гэхэд бүлгийнхэн нь баяртайгаар алга нийлүүлэн ташна. Найзуудынхаа дунд царайгаа улайлган зогсох Бубиг Ренате тэврэв. Амсэл:

	— Байгал чиний амрыг эрье гэнэ үү? яасан гоё вэ? ёстой л надад байгууштай ном юм. Надад түр бариулаач гэж Бубигээс гуйв. Надыг нэг урьтаж ойртуулаач гэж Рольф хүүхдийн дундуур урагш зүтгэнэ. Тэр Бубитэй гар барьж: — Баяр хүргэе. Бас надад их тусалсанд чинь их баярлалаа. 

	Буби дуугүй л зогсоно. Тэр зөвхөн инээмсэглэж ичиж зогсох ажээ. Нөгөө талаас нэг нь босож уруулаа унжуулж доош тонгойн зогсоно. Ренате түүн рүү очиж:

	— Тийм шийтгэлээс толгой унжуулан урвайж болохгүй. Хайнц мэдээжийн чиний баяр хүргэхийг хүлээж байгаа даа гэхэд Эдэ:

	— Эд нар намайг нэгэнт өөрийн нөхөрлөлөөс хөөсөн болохоор би эдэнд хамаарахгүй гэв. Эдэгийн энэ үгнээс Ренате дургүйцэж ганцаарыг нь орхиж:

	— Тойрч сууцгаа! гэж бусды нь цуглуулав. Тэд сандлуудыг зөөж нэг тийш нь зайлуулав. Хүүхдүүд цөм хөгжилдөнө. Учир нь Ренатегийн үргэлж сонирхолтой шинэ тоглоом мэддэгийг тэд андахгүй ажээ.

	Энэ хооронд Эдэ гарч явсныг Ренатегээс өөр хэн ч анзаарсангүй. «Тэгээд чи өнгөрөх байх» гэж Ренате бодно. 

	
ХАНЫН СОНИН

	Халтар хоншоорлосон Мукийн ихрийн өрөөснийг Эльфридэ «Бөмбөр» сонины молтогчны булангаас авчээ. Муки 2, Муки 1 хоёр молтогчин хоорондоо их төсөөтэй боловч ялгагдахаар үндсэн ялгаатай. Муки 1 үргэлж намуун дөлгөөн байхад, Муки 2 үргэлж уурлаж бувтнаж байдаг. 

	Эльфридийн хадаж байгаа 7 а-гийн ханын сонинд хоёул өөрийн зайг эзэлжээ. Ер нь туулайн үржүүлэлтийн үед тохиолдсон хамаг хөгжөөнтэй, уйтгартай явдлыг Эльфридэ ханын сониндоо хэрэглэхийн тулд нэг нэггүй нууцаар тэмдэглэдэг байжээ. 

	Ханын сониныг гаргах бүрдээ Эльфридэ сайн бэлтгэдэг. Яаж хийх төлөвлөгөөг бүтэн долоо хоног ч боловсруулна. 

	Бүлгийнхэн нь ханын сонин руу бөөгнөрөн шахцалдана. Зарим нь бүр тулах гэж хүчтэй түлхэнэ. Амсэл:

	— Их л сүрхий юм болж дээ гэх нь уурласан болов уу гэмээр. Тэнд аваараас болгоомжлогтун! гэж нэг зургийг гарчиглажээ. Тэр нь аваарт орсон нэг дугуйчин, түүнийг эргэн тойрон инээдээ барьж ядсан хүмүүс зурсан байлаа. Түүний хажууд гуалин шиг урт залуу, чирдэг тэрэгний чиргүүл дээр тэгнүүрдэн унаснаар зуржээ.

	Түүний өвдөг нь олгойтой ус шиг хавдсан байв. Рольф Амсэлийг ёворч:

	— Үүнийг хараач гэж зураг руу зааж инээмсэглэв. Амсэл:

	— Юу, би байх нь уу? гэхэд Эльфридэ хоорондоос нь:

	— Үнэн дээ ч чи ийм хөөрхөн биш шүү гэв. Нөгөө нэг зураг нь өөд өөдөөсөө харж суугаа хоёр авгайн нэг нь хурууныхаа үзүүр дээр дэрний уут тогтоож, нөгөө нь хайран боовныхоо төлөө харамсаж сууна. 

	Бүлтгэр хөөрхөн бөжингүүд минь гуйж мөргөж сурцгаа. 

	Амтат сайхан боовноос эдэнд идүүлж байгаач. 

	Аргуу боовны хажууд кофег битгий мартаач. Үүнийг Эльфридэ өөрөө шүлэглэжээ. Рольф егж:

	— Өөрийн шүүмжлэл гэнэ. 

	Ер нь нэг удаагийн ханын сонинд бичиж багтахааргүй сонин зүйлийг Эльфридэ молтогчин үржүүлэлтийн явцад тэмдэглэжээ. Сонины бүтэн буланг Эдэд зориулсан зураг эзэлжээ. Нэгдүгээр зураг нь их сүртэй байдлаар:

	— Та нар явж шумбацгаа, би ганцаараа тэжээл тавина гэнэ. 

	Хоёрдугаар зураг нь зурагт радиогийн өмнө маш их сэтгэл хөдөлсөн байдалтай сууж, гуравдугаар зураг нь үерхдэг хөгжөөнтэй нөхдийнхөө өмнө уруу царайлан зогсож байгаагаар зуржээ. Зургийн дэргэд Эльфридийн бичсэн нь «эхэнд нь ам дүүрэн, дунд нь зурагт радио, эцэст нь паг» гэжээ. Эдэ ханын сониныг хяламхийж харангуутаа эргэж ангиас гүйж гарав. Хаалга савж хана доргих шиг болох нь тэр их л уурлажээ. Рольф:

	— Мэс засал дуусаж өвчтөн үхэв ээ хэмээн өгөв. Эдэ түр зогсож маргаашийн хичээлийн хуваарийг харвал «хичээл үйлдвэрт» гэсэн байлаа. 

	Мастер Моргенерийн хажууд Эдэ ажиллана. Хэдийгээр асууж ярилцмаар зүйл их боловч Эдэ юу ч дуугарахгүй бүх юманд дуугүй л байв. Мастер Моргенер зовсон янзаар:

	— Гэдэс чинь өвдөө юү? Эдэ:

	— Үгүй ээ. Мастер:

	— Юу болоо вэ тэгээд? гэж гайхна. Мастер:

	— Ер нь тун хүнд байна уу? гэхэд Эдэ уртаар санаа алдахаас биш хариулдаггүй ээ. Яасан юм бол гэж мастер нь их л санаа зовон бодно. 

	Үдийн амралт болж мастер сурагч хоёр нэг ширээний дэргэд суух үед Эдэ дуу орж эхлэв. Эдэ юм идэх дур хүрсэнгүй. Эдэ санамсаргүйгээр:

	— Ёстой балай юм гэж жишүү харж суунгуут хэлчхэв. Мастер Моргенер:

	— Би юу? гэж хэдийгээр өөрийгөө хэлээгүйг мэдсэн боловч Эдэгээс зориуд асуув. 

	Эдэ төв маягаар:

	— Та юу? үгүй ээ үгүй, нөгөөдүүлийг хэлсэн юм. Мастер:

	— Тэд чамайг гомдоогоо юу? Эдэ:

	— Тийм, би өөрийнхөө бурууг хүлээсэн, тэгсээр байтал хүнийг ханын сонин дээр марлайлгасан байхгүй юу! Энэ чинь балай хэрэг биш гэж үү? гэхэд Мастер:

	— Хэрэв би энэ талаар чинь дүгнэлт өгөх хэрэгтэй бол нэлээд юм тодорхой мэдмээр сэнж гэхэд Мастер Моргенерийн мэдэх гэсэн бүх зүйлийг Эдэ нэгд нэггүй тоочив. 

	Энэ чинь балай хэрэг биш үү? гэж Эдэ үгийнхээ төгсгөлд дахин лавлав. Мастер Моргенер бодлогошрон сууна. За лав л өвчин биш байх нь, мань хүнд ч шүүмжлэл тийм сайхан зүйл биш шиг байгаа биз. Гэвч шүүмжлэлийг зөвөөр ойлгож сурах хэрэгтэй юм. Яаж харин би үүнийг ойлгуулах бил ээ гэж мастер бодож суух нь сурагчийнхаа төлөө хэчнээн их санаа тавьдаг нь хэн бүхэнд тодорхой. Мастер босож «нааш ир» гэхэд Эдэ гозосхийн босож урт өрөөн дундуур үүд чиглэн дагаж явна. 

	Гарах хаалганы зүүн талд үйлдвэрийн гал тогооны өрөөг заагласан хана барьж, баруун талд нь том модон самбар өлгөөтэй байлаа. Эдэгийн нүдэнд «сайхан хооллоцгоо» гэдэг үг л харагдана. Мастер:

	— Хараач гэж баяртайгаар инээмсэглэж байгаа бүсгүйн зургийг заав. Мастер:

	— Энэ бүсгүйн нэрийг Анна Лойпольд гэдэг. Анна өөрийн төлөвлөгөөт үүргийг өдөр бүр 140—160 хувиар биелүүлдэг, үүгээрээ Анна бүхэнд жишээ болдог юм. Тийм ч учраас манай үйлдвэрийн ханын сонин тэр бүсгүйн сайн бүтээлээс сурталчилсан юм даа. Эдэ:

	— Зөвхөн үүний тулд ханын сонин байгаа шүү дээ. Бас манай аавын үйлдвэрийн ханын сонин тэргүүний хүмүүсийн туршлагыг бичсэнийг би уншсан. Тэгснээрээ ч хүмүүсийг урагш хөтөлж чадна л даа гэхэд Мастер манай сонины эрхлэгч муу зүйлийг бас бичдэг. Чи үүнийг хар гэж Эдэд уншуулав. «Гологдлын мастер» гэсэн гарчигт залуу ажилчин Хорст Шраммын тухай бичжээ. Мастер Моргенер:

	— Арван таван хувийн гологдол нь түүний гаргадаг дундаж гологдол байсан юм гэж бодлогошрон хэлэв. Эдэ:

	— Мянган дардаснаас зуун тавь гэж бодсоноо, энэ ч аргагүй муу жишээ байна шүү гэв. Мастер Моргенер:

	Тэгээд яагаад үүнийг ханын сонинд бичсэн юм бол? гэв. Энэ талаар Эдэ өмнөхөн нь бодсон ажээ. Шраммын энэ муу ажлыг бүх хүмүүс мэдэж болно. Тэр өөрөө ичнэ. Түүгээрээ ажлаа сайжруулж ч болох юм даа гэхэд Мастер:

	— Хорст Шраммыг ханын сонинд муу жишээгээр бичиж хэн ч муучлах гээгүй юм. Харин түүнийг засаж хүмүүжихэд туслах, цаашилбал олон хүн энэ талаар санамж авч өөртөө хяналт тавих болно. Ийм ханын сонин бол хүний амьдралд туслагч болдог юм гэж тодруулав. Эдэ:

	— Тийм л дээ гэхэд Мастер:

	— Тэгвэл Эльфридэ болон чиний нөхөд чинь чамд туслахыг л бодсон хэрэг шүү дээ гэв. Мастер Моргенерийг намын үүрийн нарийн бичгийн дарга түр цуглаанд дуудсан тул Эдэ ганцаараа бодлогошрон үлдэв. Эдэ гэртээ харих замдаа намуунаар исгэрч явна. Дараа нь дуулсан нь:

	— Улрике! Улрике! Улирке надад чи туслаарай гэнэ. Үдээс хойш Эдэ Улрике хоёр чухал юм ярилцлаа. Эдэ:

	— Зугтсан молтогчноос болж цаана чинь бөөн уур байна. Хагасыг нь ч гэсэн цагаатгая гэсэн юм. Чи надад тусал гэхэд Улрике:

	— Би тэгээд яах юм бэ? гэсэн нь дургүйлхсэн янзтай байв. Эдэ:

	— Би дөрвөн долоо хоног молтогчин үржүүлэлтэд оролцох эрхгүй. Энэ хугацааг хуучин даавуу, шил, төмөр цуглуулж өнгөрөөх гэсэн юм. Үүнд чи надад туслаач гэвэл Улрике:

	— Паах гэж ярвайна. Эдэ:

	— Анхаарч бай. Ер нь бүх буруу хэргийн эзэн нь чи. Одоо тэр зүйлийг цагаатгахад чи туслах ёстой гэхэд Улрике:

	— Зугтсан молтогчин чинь тэр зэвт төмөрт ямар хамаатай юм бэ? гэж асууна. Эдэ: — Хамаа маш их. Хэрэв хүн ямар нэгэн алдаа хийвэл түүнийг цагаатгахын тулд бага боловч аятай зүйл бүтээх хэрэгтэй юм гэсэн нь Улрикед чухам яаж тайлбарлахаа мэдэхгүй байсан хэрэг биз. Улрике:

	— Юу гэсэн үг вэ? Эдэ:

	— Цуглуулсан юмаараа мөнгөтэй болж түүгээрээ нэг үржлийн эмэгчин туулай худалдаж авъя. Тэр туулайгаа бүлгийнхэндээ бэлэглэвэл надыг алдаагаа үнэнээсээ ойлгосныг тэд маань итгэх болно гэж нарийн тайлбарлав. Өөрийн энэ бодлыг Эдэ бүлгийнхэндээ мэдээжийн хэлээгүй биз. Зарим хүүхэд:

	— Эдэ чухал юм хийж байгаа гэж таамаглана. Зарим нь Эдэг аргадаж, юу хийх гэж байгааг нь мэдэхийг яарна. Гэвч Эдэ хөшөө шиг дуугүй хэвээрээ байлаа. Нэг долоо хоногийн дараа Эдэ Улрике хоёр өөрсдийн цуглуулж дундын кассад хийсэн мөнгөө тоолов. Улрике бурмын шилний таглааг цоолж шилний бөөр дээр «молтогчин авах мөнгөний хадгаламжийн сав» гэж бичив. Улирке:

	— Арван нэгэн төгрөг наян мөнгө болчихжээ гэж их хөөрнө. Улрике ахдаа их тусалжээ. Ялангуяа хуучин шилэн сав, шилний хагархай цуглуулахад тун их дуртай байв. Улрике ахаасаа:

	— Ингээд байвал их юм олно тийм ээ? гэж асууна. Пионерын ажилд Эдэ Улрике хоёр картонд боосон том юм тэвэрч ирсэн нь хүүхдийн гайхлыг төрүүлэх ажээ. Боодолтой зүйлээ задлахыг Эдэ ер яарсангүй. Учир нь Эдэд тэдний үзэхийг хүссэн сониуч яарсан хүслийг боох нь тааламжтай байв. Боодолтой зүйлээ Эдэ бүлгийнхэндээ барих боловч дотор нь юу байгаа нь бас нууц хэвээр. Эдэ:

	— Гурван долоо хоногийн турш өдөр бүр хуучин бүс даавуу, шилний хагархай, хаягдал төмөр цуглуулсан юм. Улрике их сайн тусалсан. Энэ цуглуулгын бүтээлийг өөрийн бүлгийнхэнд зориуллаа. Энэ нь би өөрийн алдааг үнэнээсээ ойлгосны гэрч болох болов уу гэж горьдож байна гэхэд Амсэл тэссэнгүй:

	— Энэ чинь тэгээд юу юм дээ? гэв. Эдэ:

	— Өөрсдөө задалцгаа. Харин болгоомжтой! гэж хүүхдүүд овоороход сануулав. Хүүхдүүд охин молтогчныг үзэж том хүмүүст хүүхдийн тэргэн дэх нялх жаалыг өхөөрдөх шиг тэд их л хөөрсөнө. Рольф өхөөрдөж:

	— Чи ч, чи ч чи ч... ямар хөөрхөн юм бэ? Нэр хэн бил ээ? гэхэд Эдэ:

	— Муки гэж ангид өлгөөтэй ханын сониныг нүднийхээ булангаар харах зуураа хэлэв. Гэвч Эдэ түүнийг санаанд орохоо больжээ. Тэр Эльфридийн шог зургийг харж бусадтайгаа адил бас л инээнэ. 

	
ХЭДЭН ДОЛОО ХОНОГИЙН ДАРАА

	Цагаан чихт, Оргодол, Улбагарын хамт Мукийг бас эрэгчинд аваачив. Хорин зургаан бөжин дөрвөн долоо хоногийн дараа төрөх ажээ. Түрүүчийнх нь өсөж томров. Тэд маш их иднэ. Герт Рюкерт нэг өдөр бүлгийнхэнд:

	— Молтогчин чинь та нарт маш их ашиг оруулна. Туулайн шигүү, зөөлөн үстэй арьс үнэтэйгээс гадна сайхан чанасан туулайн зөөлөн бор махнаас тойрох хүн нэг ч байхгүй гэхэд зарим нь:

	— Тэр их мөнгөөр яах бил ээ гэхэд Эдэ:

	— Пионерын хадгаламжид хийнэ гэнэ. Амсэл:

	— Миний саналыг яах гэж байна? гэж сануулав. Эдэ:

	 — Тийм ээ, майхан ч бас зүгээр шүү гэж Амсэлд зөвийг өгнө. Рольф:

	— Хуваахгүй юу? Урзэл:

	— Арьсны нь үнийг пионерын хадгаламжид хийе, үлдсэн бүх махны үнийг майхан, хийн дэвсгэрт зарцуулъя. Тэгж тохиролцох уу? гэхэд

	— Тохиролцлоо гэх нь чимээгүй байсан шөнийн ойг цочоосон нүсэр их цуурай дарагдах шиг боллоо. 

	Дараа нь «Бөмбөр» сонинд нийтлэгдсэн нь:

	 

	Шинэ жилийн өмнө пионерын зах дээр олон арван авгайчууд дулаан хувцасласан багачуудаас туулайн зөөлөн бор мах худалдаж авлаа. Бараг бүтэн центнер махыг а-гийнхан улсдаа тушаав. 

	Энэ нь их сайшаалтай бүтээл боллоо. Тэд пионерууд нь туулайг идэвх зүтгэл гаргаж үржүүлж, одоо зургийн бөжинтэй үлдээд байна. Өдий хүртэл бөгсөндөө хүнд чулуу зүүсэн бусад ангиуд нь энэ охид хөвгүүдийн жишээгээр ажиллах хэрэгтэй.

	 

	гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

